
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭХЛЭЛ

	 

	Тээр жилийн намар. Муу ээжийн минь ээж бүгд амьд. Би эмээгээ Нээм гэдэг сэн. Эжий минь намайг орхиод явснаас хойш би эмээгийнхээ илэг шиг мээмийг үлгэж өсжээ. Тийн би 15 нас хүрэв. Энэ насанд хүн бүхэн өөрийгөө эр хүн болж гэж санадаг. Би ч бас тэгж бодож явжээ. Ачааны тэн өргөвөл өргөж чаддаг. Хүнтэй мэндийн үг соливол сольчихдог. Ертөнц хорвоогийн юм бүхний захаас амталмаар санагддаг. Хөдөөгийн бүрэг даруу байдалд хүмүүжиж өссөн бидний сэтгэлд хүүхэн гэж бодогдовч хүрч чадахгүй, амьдрал гэж зүрхэнд бялхавч амсаж чадахгүй хий л баахан дүрэмдэж явсан цаг. Тэр намар манайхан Хэрлэн Баян-Улаанд отор нүүдэл хийх боллоо.

	Одоо ч гэсэн миний сэтгэлийн дундуур цэнхэр Хэрлэн мяралзан яралзан урссаар байнам. Магадгүй Хэрлэн бүх насны минь туршид урссаар байх биз ээ. Миний өмнөх үеийнхийг тольдон урссан, надаас хойш үеийнхнийг ч тосон урсах буй заа.

	Хөх түүхийн хөлөг баатар Чингис хааны дүрийг ч тольдсон, хүүхэд насны минь үлгэр болсон гарамгай Дандарын зүсийг ч хөвөлзөх долгиондоо үзсэн. Үе түүхийн их баатрууд Хэрлэнд дүрээ тольдож, Хэрлэнгийн уснаас амсаж явсан гэхээс хайр бахархал оргилном. Эдүгээ би «Хэрлэнгийн Баръяаг» дуулахад сэтгэл хөвсөлздөг юм.

	Пянзны жигд намуухан хигээс ширчигнэж Дэгээ хэмээх Гончиг гуай «Хэрлэн»-г дуулахад би орчлонг мартдаг. Түүний амьд сэрүүн ахуйг мэддэг байсандаа ч тэр үү, түүнээс хойш нэг л хэсэгтээ бөхийн дэвжээ тод яруухнаар цоллон дуудах хүн үгүй өнчирмөөр болсныг дурссандаа ч тэр үү, би Гончиг гуайн дуулахыг сонсох болгондоо сэтгэл уярдаг юм.

	Шархүүхэн яах вэ. Эршүүд цээл хоолойгоор Хэрлэнг дуулна. Тэгэхдээ гуниггүй, харин Гончиг гуай бол Хэрлэн! гэж эхлээд л Дуулахдаа сэтгэлд бодол гуниг авчирна. Хэчнээн ч жил, Хэрлэн чи минь урсаав дээ. Хэн хэнийг ч чи минь үзээв дээ гэсэн бодол авчирна.

	— Баръяа гэж үү? гээд тасхийтэл шуранхайлан өргөх агшнаа сэтгэлд Хэрлэнгийн унага чавхдан торойж хэдэн зууны өмнөх зовлон жаргалыг сэтгэлд авчирна.

	Тийн Хэрлэнг атар залуудаа харж явсан би өтөл насандаа дуунаас ургуулан цэнхэр Хэрлэнг дурснам. Тэгээд ч би Хэрлэн хавийн уулуудад хүртэл дуртай, Ямар сайндаа л.

	 

	Хэдий дээрээс алдартай

	Хэрлэн Баян-Улаан мину зээ

	Хэтний ган шиг цэнхэртээд

	Яасан чиг холын бараатай вэ

	 

	гэж дуу зохиож Цоодолдоо өгөх вэ дээ. Сайхан ч ая хийсэн. Эдүгээ алдарт залуу дууч Баттөмөр дуулж байна. Сонсох бүрдээ л сэтгэл залууждаг юм. Би тэгэхэд 15-тай байж дээ. Он хөөж яривал 1951 оны намар шүү дээ.

	Мөнхнасан гуайн манайхан Хэрлэн Баян-Улаан орох гэж отор нүүдэл хийж явлаа. Мөнхнасангийн охин Осоржамаа гэж нүүртээ ов тов сэвхтэй шалбалзсан бор охин байлаа. Тэр цагт би түүний сэвхийг ч олж харах сэхээгүй явжээ. Одоогийн Мааньт өртөө байгаа газрын ойрхон Арван гуравтын ар хэмээх газар отор түр саатах замд бид танилцан дасаж явлаа. Өвлийнхөө идшийг төхөөрч адуу гаргаж байлаа. Адуунаасаа ижил дасал болсон хээр зүсмийн аргамгийг хөтлөн ирж хөлд нь чөдөр тушаа хийнгээ албаар холбируулан унагааж цоровдоод уухирдан тийчлэх агшнаа урьдаас билүүдэж хурцалсан балиус хутга барьж очоод амин газар нь хэдэнтээ бүлэхүйд гал улаан цус оргилон түүн доор сияан төмпөн тосож хураагаад дөрвөн мөч нь мэдээ алдаж сарвайх үед өвчих гэж хүн бүгд шаламгайлан хэдхэн мөчийн өмнө амьд сэргэлэн нүд нь эргэлдэж, чих нь сортолзож байсан адгуус амьтан, эдүгээ ийм болох ч гэж дээ гэж харамсах, гайхах зэрэгцэж байсан минь саяхан мэт. Тийн адууг арьсыг нь хуулж, үе мөчийг нь салгаж, гэр гэртээ орохуй дор ертөнцийн нэгэн амьтны тоо хорогдож, ер юу ч болоогүй юм шиг орой үдэш жишимгүй шуугилдаж «адууны шавай» хэмээх дотор гэдэс цусыг нь цутгасан хоол зооглож ахуйд гагцхүү миний хоолойд ер бусын юм зангирч цааш орж өгсөнгүй бүлгээ. Ийн би Осоржамаатай ижилдэн явсаар Хэрлэнд дөтөллөө. Намар орой Хэрлэнг гэтлэхэд хүйтэн цэвдэг байлаа. Хонь мал цэл хүйтэн царцуу хатуу мөсөн дээгүүр нь гарахдаа халтирч унах нь олонтоо үзэгдэнэ. Хэрлэнгийн цаадах уулсын бараа цэнхэртэж сэтгэлийг алсын алсад даллан дуудна. Тэр цагт би Нацагдоржийг ч нарийн мэдэхгүй түүний Цэнхэрлэн харагдах уулсыг ухаараагүй явжээ. Осоржамаа бид дэмий л хөсгөөс холдосхийн хонио туусаар, ярих яриа байвч ярьж чадахгүй, саатах учрал байвч саатаж түвдэхгүй, дэмий л ахих зүгийг бодон хонь хурга, үхэр мал, тэмээ адуу хэмээн шуугилдаж цастай тал дундуур цаашлан явсаар авай.

	 

	
ТЭРГҮҮН БҮЛЭГ. БУЯНТОО АВАРГА БУЮУ ХҮЧТЭНИЙ ТУХАЙ

	 

	Мянган бууцтай Хэрлэн Баян-Улааны намар нөөлөгт гурван аймгийн арван сумын ард олон, хүн зон цөмөөр тэрхүү Цагаагчин Туулай жилийн (1951 он) өвлөөс хар луу жилийн (1952 он) хаврыг хүртэл мал сүрэг мэнд бүрэн, айл хотлоор амгалан отор хийж өвөлжсөн бүлгээ. Манайхны хот айл Сонгинын давааны өвөрт өвөлжлөө. Ханан хад сэрвийн сэхийж, торлог бургасны явган мод сагсалзсан энэхүү сүрлэг сайхан уулс, говь хангайн завсрын нутагтай бидний нүдэнд эхлээд нэн ч сүрдэм сүрлэг харагдаж билээ.

	Сонгинын даваанаас зүүн зүг давхарлан цэнхэртсэн хярын цаана цагаан Ширээтийн нуруу хэмээх тэгш тавцан оройтой уул үзэгдэнэ. Тэнд дөрөө зурам өвстэй гэлцэнэ. Манайхны нутаглаж бүхий Сонгинын давааны өврөөр хоёр төө сөөм хялгана халиуран, Монголж ерхөг өвс жигдхэн найгана. Би сав л хийвэл зүүн хойш харуулдах дуртай сан. Тэнд «Хоёр хааны дөрөлж, Гурван түрүү» зэрэг өндөрлөг алсаас харагдах бөгөөд түүний өврөөр бага сургуульд хамт суралцаж байсан хэсэг хүүхдүүд, түүний дунд үргэлж надтай барилдаж ноцолдож байдаг Түнжинбаатар хүүгийнх байгаа гэлцэнэ. Мөн тэнд Халхын сэцэн хааны цуут бөх Буянтоо аваргынх өвөлжиж байгаа гэлцэх бөгөөд түүний тухай сайн муу олон зүйлс үлгэр домог мэт юмс сонссоны учир сониуч сэтгэлдээ хөтлөгдөн тэрхүү их бөхийг очиж харах сан хэмээн байн байн бодогдоно.

	Гэтэл хүссэн юм хүзүүгээр татна! гэгчээр хар луу жилийн цагаан сарын хуучаар дөрөө хан хийж нэгэн хүн орж ирсэн нь мөнөөхөн найз Түнжинбаатар авай. Бид хоёр дуу алдан уулзав. Түүнийг манай айлын мангар Санжаа гуайнхаас өр нэхүүлэхээр эцэг нь явуулжээ.

	Цайлсны дараа бид хоёр гарч хонины саравч хорооны ард хэд барилдав. Урд бол би түүнийг тонгорох тоолондоо хаядаг сан. Гэтэл энэ удаад тэр миний ташааг хааж байгаад тавилцаж, хэд халалцсаны хойно гар дунгуй хийж хаялаа. Ахин барилдахад дотуур дэгээ цочмог ороогоод ар тийшээ цахдан эргэж унагав. Би ихэд гайхаж, 

	— Чи энэ жил их хүч нэмжээ гэлээ.

	Түнжин ( би түүнийг баатар гэдгийг нь орхиод ингэж дуудаж заншсан юм) саяхан үсийг нь хусуулсан түнжгэр толгойгоо урагш нь нэг илээд, 

	— Миний сайных биш ээ. Аварга гуай надад мэх зааж өгсөн юм байхгүй юу гэв.

	— Ямар аварга?

	— Яагаа вэ. Буянтоо аварга манайхан тэднийхтэй саахалт. Би сав л хийвэл очдог. Бөхийн тухай сонин юм их ярина аа.

	— Ямар сайхан юм бэ. Чи өнөө шөнө түүнээсээ надад ярьж өгөөрэй.

	— Би ямар тогтоох биш дээ. Орж гарангаа сонсож л байдаг юм. Харин чам шиг аман хичээлд сонирхолтой, номын хорхойтой хүнд бол үлгэр шиг л санагдах байх. Эл үгийг сонсоод би тэр их бөхтэй уулзаж барааг нь ч атугай хармаар бодогдоод явчхав. Ер би багаасаа бөх болох их дуртай, баг сумынхаа наадам бүхнийг алгасалгүй үздэг байв. Улсын наадмыг ч хэдэнтээ очиж үзсэнээ ер мартдаггүй юм. Даанч надад бөх хүний бие бяр заяасангүй гэж өөртөө харамсах удаач гарна. Өглөө нь Түнжин маань Санжаа гуайнхаас өрөнд авсан мугалзуур эвэртэй хүрэн үнээ хөхүүл бяруутай нь туугаад явах гэсэн ер явж өгдөг юм биш, ижил рүүгээ тэмүүлэн мөөрч эргэж зугтаад байлаа. Эхийг нь туух гэхлээр бяруу нь хоцорчхоод, бярууг нь туух гэхлээр эх нь эргэж гүйгээд байсанд би гэнэт нэг ов далим олж Нээмдээ (эмээ эжийгээ би тэгж нэрлэдгийг дээр өгүүлсэн) хэлж, Түнжингийн үхрийг хүргэлцэж хонуут яваад ирье! гэж гуйсанд ёсоор болгов. Гагцхүү энэ хэр намайг балчир мэт санах тул, 

	— Морь хараасаа ойчив. Шөнө аргамжиж хоноорой. Ирэхдээ нэг их давхисны хэрэггүй гэхчлэн далан долоон захиас буулгав. Би энэ бүхнийг хайнгадуу сонсож, гагцхүү түргэн явах сан гэж яарч байв. Тэр цагт эхийн сэтгэлийг ойлгоогүй, үүрнээсээ нисэхийг яарсан шувуу шиг л байж дээ. Хөөрүү багын яарсан сэтгэлдээ хөтлөгдсөн бид хоёр хүрэгч үнээг бяруутай нь хамт хашин хөөсөөр цавины нь хөлсийг дааварлуулан тууж очив. Тэднийд хальт мөлт цай уугаад аваргынх руу яаран давхицгаав. Биднийг орж очиход манай сумын их толгой Хандсүрэн начин их л эрт ирсэн янзтай дээлээ сугалдаргалж тухлан суугаад нэг шил манахуал (тэр цагт цагаан архийг монополь хэмээн нэрлэж Манахоол! гэлцдэг байв) дундаа тавьчихсан бөхийн тухай хөөрөлдөж суухтай цавхийтэл тохиов.

	Шанаа түүш өргөнтэй, шилэн хүзүү дээрээ том булцуутай мэт үзэгдэх авч хожим нь ажих нь тийм их овгор том булчинлаг (хууччуул бухан хүзүү гэж ярьдаг) агаад эдүгээ мах мариа шуугдсан ч угийн ясархаг том бие нь хүглийж харагдах өвгөн аварга Буянтоо мөнгөн аягатай сархдаас нэгэнтээ шимэн балгаад Хандсүрэн начны түрүүчийн лавласан үгийн хариу болов уу гэлтэй ийн өгүүлэв.

	— Ээ базарваань хум пад аа. Маны дөрвөн мөчинд дөрвөн бодын тэнхээ байсан бол Намхайн дөрвөн мөчинд дөрвөн барын тэнхээ байсан юм шүү, гээд наманчлах янз үзүүлснээ тэрхүү их шавийн цуут аварга Сандаг-Очир хэмээн Намхай аваргын тухай үлгэр домгийн сүр жавхлан шингэсэн хууч яриагаа үргэлжлүүлэв. Бидний сэтгэл ч мөн тэр цагийн явдалд эргэж очоод арван засаг, Даншгийн их наадмын дэвжээн дээр ярайтал суух шиг болж амаа ангайн чагнаж байв.

	 

	* * *

	 

	Намхай аваргын бие чилээрхэж хоёр жил наадамд явж чадсангүй. Энэ зуур Туул гүний Чүлтэм гэгч шинэ бөх тодорч аварга болсон сургийг наадамдаж ирсэн улсаас сонсож суув. Хажуухнаас нь Сайхан хэмээн нутгийнх нь дүнхгэр уул мөн бодлыг нь хуваалцах лугаа адил гайхширан ширтэнэ.

	Тэднийх голдуу Хүрэмтийн гол, Орхон гол, Өрхтийн уулаар нутаглана. Энэ хэр хүйг нь цөглөхөд булсан тоонот болох Баян-Өрхтийн уул наран ургах зүүн өмнө зүг хөвхөртөн цэнхэртэнэ. Тэрхүү уулыг харахад эртний монгол гэр адил өрх нь дээшээ овойж үзэгдэнэ. Намхай гэгч ах дүү хоёул бүлгээ. Ах Лувсанжамбаа аварга нь энэ хэр Даншигт барилдахаар яваад эзгүй тул тэр тийн бодлогошрон сууж, нутгийн бөхчүүдийн ирэх зүгийг ширтэнэ. Тэд өнөө маргаашгүй ирнэ гэдгийг тэр бээр андахгүй мэднэ. Бөх хүн наадамд очиж чадахгүй хоцорно гэдэг өөрт нэн зовуурьтай агаад үлгэрлэвэл алс орныг зорин ниссэн шувуудын сүргээс шархтаж хоцорсон ангир лугаа адил.

	Тэр бээр Халхын их Даншиг наадамд арван хэдэн жил босоо яваа ажээ.

	— Надтай барилдсан улсаас ч Сэцэн хааны Тавхай арслан л хатуу боорцог доо. Намайг байгаагүй бол энэ хөх банди Халхын дэвжээн дээр тоглох юм шүү! гэж би нэгэнтээ хэлж билээ. Хоёр ч удаа шөвгийн дөрөвт үлдэж надад өвдөг шороодсон юм даг. Их л ууртай, хор шартай байж билээ. Бөх хүн цээж давчуу байж таарахгүй. Амгалан уужуу сэтгэлтэй, олон түмний хайр хүндэтгэлийг даах бие сэтгэлийн тэнхээтэй байвал өлзийтэй болов уу. Зодог сэнждэж явснаас чинь өөр содон юу сан билээ. Аа тийм ид үедээ Бэрээвэн номун хааны Гонгоржав арсланд хоёр ч унаж билээ. Тэр надад их сануулга болсон доо. Шуунаасаа урагш их тэнхээтэй хүн байсан. Хоёр гар нь дотуур шааж өрөөд ирэх нь яг л төмөр муна ороод ирэх шиг санагдсан сан. Сүүлд нь би түүнийг хаях дөр олсон. Харцагадаад дайрахад ар тийшээ суучхаад байсан. Өөр чинь юу сан билээ. Улаагчин тахиа жил (1907 он) Сан бэйсийн доль Содномжамцад тавын даваанд гэнэдэж унасан юм байна шүү. Гэнэдэх ч гэж дээ. Ер нь их тэнхээтэй хүн байсан. Би урьд нь учирч яваагүй болохоор ямаршуу арга барилдаантайг нь мэдэхгүй байлаа. Одоо бодох нь буруу талаас нь орчихсон юм. Нүд муутай юм байсан. Гэтэл тэр талаас нь дайраад буруутсан юм гэж бодсоноо тэрхүү Содномжамцын тухай нэг яриа тэр цагт бөхчүүдийн дунд дэлгэрснийг санаад инээмсэглэв.

	Сан бэйсийн хүрээний зүүн урдхан Дамдинсүрэнгийн хойд айл өвөлжиж байв. Хэсэг эрчүүл хорол тоглож байтал гадаа тэрэгний хажууд уяатай байсан гарз нохой хуцаж эхлэв. Үүдээр шагайж харцгаавал мөнөөхөн Содномжамц ирж яваа үзэгдэхэд түүнийг дамшиглаж яахыг нь үзье! гэж хэлэлцээд нэг нь шалавхан гарч нохойгоо төмөр гинжийг нь сольж, тасрахаар муу юмаар уяад гэртээ годхийн орж тотгоор шагайлцан инээлдэж бие биеэ нудралцан харж байв аа.

	Содномжамц уяан дээр ирж, 

	— Нохой, нохой хорь оо! хэмээн дуудаж зогсоно.

	Морины уяаны ойролцоо ширэнд нь боогоод хөлдөөсөн бүхэл үхрийн мах түнтийж харагдана.

	Гэрийн зүүн талын тэргэн дээр том ган дотор чанах чанахаар нь хөлдөөсөн үхрийн мах дүүрэн агаад тэр тэрэгний зүүн дугуйнаас нохой нь уяатай хуцан дүүлж байв. Содномжамц энэ бүхнийг анзаарсан эсэхийг бүү мэд. Юутай ч болов «нохойгоо хорь» гэж дуудаад ер хүн гарч ирсэнгүйд мориноосоо бууж уячхаад

	— Энэ нохой нь зүгээр л байдаг юм байх даа гэж амандаа гүвтнээд гэр лүү алхав. Тэгээд нөгөө ширэнд нь боож хөлдөөсөн үхрийн махны дэргэд иртэл гарз нохой гэнэт агсран тэмүүлж уяагаа тас татчихаад арслангийн зулзага шиг юм улаан галзуу орж ирлээ. Содномжамц ч дороо гялсхийж, хүүе гэхийн завдалгүй ширэнд нь боосон үхрийн махыг шүүрч аваад толгой дээрээ их өндөрт далайн өргөсөнд нохой сүрдэн айж гаслаад тэргэн доогуураа шургав.

	Содномжамц нөгөө махаараа тэрэг рүү шидсэнд хад мэт тасхийн тусаж тэргийг хажуу тийш нь яйжийтал дарж унаад модон ган бут үсэрч дотор нь байсан мах тал бүрдээ цацагдлаа. Энэ бүхнийг сэм харж байсан хүмүүс шуугилдан гарч ирээд гэрийн эзэн Дамдинсүрэн хэмээх өндөр хөх хүн, тав гэзгээ үзүүрийг нь эмхэрдэн ар шил рүүгээ хаянгаа

	— Гайтай энэ мангараас болж гайгүй сайн тэрэг ган хоёроосоо саллаа гэж хар буусаар очсонд түрүүхэн хөв хөв гэсэн дуугаараа хавь орчныг дуу чимээ оруулж хэн бүхлийг сүрдүүлж байсан том сайхан гарз нохой нь тэргэн доор даруулж үхсэнийг хараад нэн цочирдон уулгалж, 

	— Хайран нохой, хайран тэрэг хоёр минь! гэж гаслав.

	Содномжамц, 

	— Юуны чинь тэрэг! Наана чинь хүн нохойд бариулчих гээд байхад гэж сүрхий уурсаад гэрийн үүдийг дал мөрөндөө хүргэлгүй сөхөж хаяад орчхов.

	... Намхай аварга энэ бүхнийг бодоод ахин инээмсэглэв. Тэгээд Сэдэн хааныхан ер нь бөх сайтай юм байна шүү. Гэлэгсэнгэ, Дугар аварга хоёрыг бодсон ч тэр. Яагаа вэ нөгөө Бадаргуулт төрийн 16-р он, цагаан бар жилийн (1890 оны) Даншигт ах аварга нь дөрвийн даваанаас хойш ууцаар нь хатгуулаад барилдаж чадахгүй болоход орноос нь барилдсан гэдэг шүү дээ. «Нэр агч Дугар нь өөрийнхөө болон ахынхаа өмнөөс нэгэн гараанд хоёр хүнтэй барилдахыг зөвшөөрөв. Харин энэ учраануудын аль нэгэнд нь унах аваас шийтгэх болно» гэсэн хариуг Богдоос болон амбасын яамнаас аваад үзэж тарсан гэдэг шүү дээ.

	Гарах бүрийд нь хоёр бөх амдаад зогсож байх нь хөндлөнгөөс харахад сүрдмээр байсан гэлцдэг сэн. Би хэрвээ ахын өмнөөс (Лувсанжамбаа аваргын) тэгж барилдвал түрүүлж чадах болов уу. Тэгэхэд Дугар гуай өөрийнхөө 11 ахынхаа долоо, бүгд арван найман даваанд нэр төртэй давсаар түрүүлж Гэлэгсэнгэ гуайд дархан аварга цолыг нь авч өгсөн гэдэг юм. Харин 10-ын даваанд Луу жанжин гүний Ламзав арсланд явчих дөхсөн гэдэг юм шүү гэж бодохоос Намхайн зоо нуруу руу хүйт оргих шиг санагдав.

	Тэгээд бие илаарьшиж гайгүй болмоор шинжтэй байна ирэх жил Юутай ч гэсэн барилдана цус гэж хорхойсон бодоод босож дээлийнхээ хормойн тоосыг сэгсрэв.

	Түүний нөгөөдөр нь ах Лувсанжамбаа аварга тэргүүтэй бөхчүүд тоос татуулан давхилдаж иржээ. Лувсанжамбаа мөн л нөгөө Туул гүний Чүлтэмд унаж цаадах нь азарга цол хүртжээ. Угийн тайван хүн боловч энэ удаад Намхай нэлээд уурсаж улаавтар царай нь хүрэнтэж минчийв. Ахыгаа нэлээд дайрал үгээр ноцож

	— Манай энэ мухар хар үхэр өөрөө өөртөө ойчоод ирж байгаа юм. Чүлтэм угийн сүйхээтэй хүн болохоороо хүчийг нь дагуулчхаад байгаа юм гэсэнд Лувсанжамбаа дэм авах санаатай өөртэйгөө ханьсаж явсан толгой хэмээх Дэмид рүү дохисонд цаадах нь

	— Аварга минь Чүлтэм ч энэ жил үнэхээр өнгөтэй хүчтэй байдаг шүү гэж учирлангуй өгүүлээд гартаам хөөргөө үнэрлэв.

	Намхай, 

	— За та хоёр зүгээр үгээ эвлээ биз. Би хэдийгээр гурван жил өвчтэй чилүүр байсан ч гэсэн Чүлтэмтэй бол ээлжтэй л гэж бодож байна шүү гээд булчингаа базлав.

	Лувсанжамбаа, 

	— Энэ чинь намайг ингэж л загнаад байгаа хүн дээ. Өөрөө барилдаад үзээсэй нь гэж хэлээдэх сэн нь Намхайн зүрхний галыг ноцоочхов бололтой.

	— За гайгүй ирэх хавар Богдод ч мөргөж адис авна. Арван засагт барилдаад дараа нь Даншигт очно. Та нарын тэр гайхуулаад байгаа улстай чинь зодог зөрүүлнэ гэж хэлээд гараад явчхав.

	Тийн нэгэн жилийн намар өвөл өнгөрч хавартай золгов. Яргуй дэлгэрч, цахилдаг хөхөрч байх цагаар Намхай аварга нэлээд илаарьшиж биеэ хадгаар ороож чангалаад Жаран цөнхрөгийн голоос өөрөө толгой Дэмидийг дагуулж Уулын голоос ах Лувсанжамбаа аварга юугаа дагуулан, нутгийн хэдэн бөхчүүлийн хамтаар Богдын хүрээг зорив.

	Бие нь мөн л сайн эдгээгүй бололтой нэг хэсэг түрүүлж яваад л уулын толгой тэвэрч хэвтээд байхад нь наадуул нь их л зовцгоож эзгүйчлэн ярилцах авч түүнээ ил гаргаж хэлэхгүй явцгаана. Ийн явсаар их хүрээнд ирцгээж танил айлуудаар хоноглож арван засгийн наадмыг хүлээсхийж байв. Энэ зуур Намхай эзгүй байх зуур нэхэн олгогдсон Дархан аваргын байгаа авч Богдод бараалхан мутрын адис хүртэв. Тэр бээр басхүү Сахилын нэртэй агаад хүрээний дээдэс түүнийг их шавийн Сандаг-Очир аварга гэлцэх бүлгээ. Нутагт нь түүнийг Дайчин вангийн хошуугаар овоглох авч Ханддорж чин ван төрийн бодлогод нэвтэрхийн учир нэгэнтээ богдод өргөж, таны бөх хэмээсэн тул.«Их шавийн» хэмээн нэрийдмүй. Ах Лувсанжамбаа нь мөн түүнчлэн «Эх дагинын» бөх амуй. Богд түүнийг их л өршөөнгүй ялдамхнаар харан мишээж

	— Ойрын жил их аваргынхаа тоосыг үзээгүй. Одоо болох арван засагт ямар ч атугай барилд! гэж зарлиг буулгаад Дэндэв сойвон, Цэвээнжалба хаалгач хоёрыг дуудаж, 

	— Бизьяагийн цорж Лувсандондогоор шоо орхиулж, барцад арилгах гүрэм уншуул! Миний оточ Жамц маарамба энэ хэр сэцэн хааныд залагдаад эзгүй байна. Амжиж ирвэл нь түүнд үзүүл! гэж айлтгал соёрхол үзүүлсэнд Намхай аварга ч мөн урамшин баярлаж сэтгэлээр эдгэрэх шиг болжээ. Удалгүй хүлээсэн өдөр ирж арван засгийн наадам эхэллээ. Мөнөөхөн Чүлтэм аварга гэгч нэлээд шазруун бас чиг идэр залуу хүний омголон хурц зантай нь хэдэнтээ Намхайн хараанд өртөв. Ядах нь ирж амар мэндийг нь ч эрсэнгүйд гоморхосхийв. Энэ довон дээр одоо би л босох болсон гэх янзтай шинэ залуу бөхчүүдээр тойруулан явна. Хүрээ хорооны гоё ганган хүүхнүүдийн харц ч түүн дээр тусаатай. Лам харгүй л түүний тухай хөөрөлдөх янзтай. Ээлж халаагаа авалцах нь хорвоогийн жам хэдий ч энэ хэр хараахан зодог тайлах болоогүйн дээр бас ч Чүлтэмийн тийнхүү цанхаалах цаг арай л болоогүй мэт сэтгэгдэх ажгуу.

	Намхай дөрвийн даваа буюу арван засгийн начны даваанд насны эрэмбээр Чүлтэмийг амлан авсанд цаадах нь бүүр ч уурсан улангасжээ. Сэцэн хааны Тавхай арслангаас аваад түүнийг цаанаас нь хатгаж шүтгэж байгаа хүн ч бас байгааг Намхай гадарлаж байлаа. Чүлтэм түүн дээр шуугин хүрч ирлээ.

	— Чи Халхын буяныг арваад жил цуслаад яасан цадаж ханадаггүй мангас вэ. Надаас өөр чамд энэ даваанд авчих юм олдсонгүй юу. Чи ахыгаа хэдэн жил хаялаа гэж баалж байна уу гэж загнав.

	Намхай гутлынхаа баглааг чангалж, зодгоо засах зуураа.

	— Би энд хэрэлдэх гэж ирээгүй. Барилдах гэж ирсэн юм шүү гэж хэлээд засуул дээрээ очжээ.

	Намхайн цолыг засуулч уянгат цээл хоолойгоор дуудаж эхэллээ. Эхлээд Богдын нэрийн өмнөөс боссоны тул түүний цол, гуншныг хэлж дараа нь дайчин вангийн алдрыг дурсаж улмаар «үнэн хүчит, манлайн баясгалант, тун ч гарамгай бат суурьт, баатар зоригт, хичээнгүй нягт, харилтгүй жавхлант саруул сайжрах, тод сонин, онц түрэмгий цог нэмэх, өнөд амгалан, үнэхээр бишрэлт бат ерөөлт, чин ачит даяар дуурьсах далай даян дархан идэр аварга Сандаг-Очир оо! хэмээн дуудахуйд түүний онгод хийморь эгэн ирэх мэт санагдаад сэтгэл бадран засуулын мөрөн дээрээ хоёр гараа ээлжлэн тавьж тогтож ядан дэвнэ. Бөх тавилаа. Гол асрын зүг хоёул зэрэгцэн Дэвэх зуураа аяархан хэрэлдэж явжээ.

	Чүлтэм хоёр гараа дээш алдлан өргөж дэвэх зуураа

	— Чи яасан их олон яам тамга цол чимэгтэй юм бэ. Их бөх гэж ийм байдаг юм уу. Чи барилдах юм бол барилд, цоллуулсаар байгаад чилээчихлээ гэхэд Намхай ч мөн цолоо дуудуулаад сэтгэл өрнүүн байсан тул хувиа тавьсангүй зэрэгцэн дэвэх зуураа, 

	— Үнэг гүйхэд хад яарна гэгчээр унагаах гэж байгаа би яараагүй байхад унах гэж байгаа чи яараад яах юм бэ гэж хэлэв.

	Чүлтэм үүнд голоосоо хорсжээ. Түдэлгүй тэр хоёр тасхийтэл барилцаад авав. Чүлтэмийг ч гар чангатай, бяр ихтэй аргагүй ааг омогтоо шатаж яваа залуу хүн болохыг Намхай тэр дор нь мэдрэв. Тэгээд хоёр гараараа баруун мөрөн дээрээс нь сэнждэж аваад дугтарсанд цаадах нь зүүн гараараа эгмийг нь тулаад тогтов. Тэгэхтэйн зэрэг нөгөө мөрөн дээрээс нь мөн хоёр гараараа барьж хүчлэн дугтарсанд Чүлтэм баруун гараараа зүүн эгмийн нь тулаад тогтов. Энэ мөчид Намхай мөн ухаан сийлж нэлээд тогтож барилдаж байснаа хоёр мөрөн дээрээс нь зэрэг сэнждэн барьж авч дугтрангуут хажуу тийшээ дэвхрээд зайлахад Чүлтэм энэ удаад тулах юм үгүйдэн Намхайн хуучин зогсож байсан газар луу зулайгаараа шургаж унав. Наадамчин олон ч шагшаан шуугиан болоод явчихжээ. Асрын өмнө очиж идээ боорцог аваад тэнгэр дээдэс, лус савдаг, уул хангайд хүртээж буйн бэлэг тэмдэг болгон олны зүг дээш цацлан гүйж байхдаа бөх хүн олон түмэн надад хэр талтай байна гэдгийг ажиж ухаарч явдаг.

	Сандаг-Очир хэмээх Намхай аварга ч мөн ийнхүү бөхийн асрын зүг идээ боорцог цацлан гүйж явахдаа ихэнх улс өөрт нь талтай хайртай байгааг мэдрэхийн хамт эзгүйд нь гарч ирсэн Чүлтэмийг дэмжсэн бөхийн хорхойтнууд хэсэг залуувтар улс, дээдсийн дунд ч гэсэн байгааг анзаарчээ. Туул гүнийхэн Дархан чин вангийнхны зарим нь шивэр авир хийлцэн янз муутайхан байх шиг санагджээ. Удалгүй дэлгэр зуны цаг боллоо. Хүй мандлын дэнжид асар майхан эрээлэн алаглаж, олон өнгийн хурц тод дээл өмссөн наадамчид битүү бүрхээд, эр хүний чадал, эрмэг хүлгийн шандас эрээн булчингийн идийг үзэх эрийн гурван наадам эхэллээ. Халх долоо, шавь таван газраас цуглаж хийдэг. Даншиг хэмээх энэхүү их наадмын дэвжээн дээр тодрон гарч үлдэнэ гэгч хүчтэн эрчүүдийн нэгэн насны бахархал, үзэгч түмний сэтгэлийн түмэн баясгалан ажгуу. Эл Даншиг, дээр тавын даваанд Дайчин вангийн Намхай аварга, Туул гүний Чүлтэм аваргыг амлан авчээ. Наадамчид! олноор түрхрэлдэн «Үүзэл суухай» хэмээн хашхиралдаж эхлэв. Энэ нь Намхай аваргын алдартай дархан мэхийг хийлгэхийг олноор хүсэж нэхэж байгаа хэрэг байв. Чүлтэм ч энэ удаад нэлээд бодлогоширсон аястай намбатай тогтуун явах ажээ. Учир нь гэвэл арван засгийн наадам дээр их аваргын хүч мэхийг таньсны дээр түүний хамаатан Дархан чин ван Пунцагцэрэн, 

	— Тэгж залуугийн халуунаар аашлан дүрэмдэж болохгүй. Намхай бол чиний барилдаж унагаж байсан бөхчүүдтэй огтоос адилгүй, дөрвөн тал барилдаантай, онцгой хүчтэй хүн. Олон түмний хайр хүндэтгэлийг бүрэн хүлээж Дугар аваргын дараагаар Даншгийн дэвжээн дээр тодорсон босоо бөх! Нөгөөтээгүүр Дайчин ван Ханддорж ухаан сийлж Богдод өргөсний улмаас элдэв хавчилтад амар автахгүй хүн! гэхчлэн аминчлан ярьж зөвлөснөөс болсон ч байж юуны магад.

	Намхай аварга энэ олон түмний хүсэлтийг гүйцээж, үүзэл суухай гэдэг мэхээ хийгээд үздэг ч юм бил үү. Чүлтэмд ч сануулга сургамжтай юм гэж бодов. Тэгснээ, 

	— Ийм сайхан бяр хүчтэй залуу хүнийг гэмтээчихвэл бас хайран юм болно. Хожим гэмшивч баршгүй хэрэг болно гэж эргэлзэсхийв. Засуул нь ч мөн малгайг нь барьж үүзэл суухай гэж хэлээд хонгыг нь тас хийтэл алгадав. Наадамчид ч мөн аваргаас Дархан мэхийг нь нэхэж байх зуураа түүний бие бялдрыг бахдан харж сууцгаана. Ихэнх бөхийн өвдөг урагшаа овгор хонгоороо тахирдуу байхад Намхай аваргын хонго нь ар тийшээ овгор юм шиг үзэгдэх агаад нялх хүүхдийн өвдөг шиг тойгон дээрээ хонхойж харагдана. Үүнийг нэн түрүүн хөвчийн жонон бэйсийн аягач байгаад эдүгээ эх дагинын дэргэд шадарлан үс зүсийг нь янзалж, үг, яриа зөвшдөг болсон Номундарь хүүхэн харжээ. Түүнээ эх дагинад хэлбэл нүдээ ирмэсхийн маяглаж, хамбан дээлийн ханцуйгаар амаа хагас таглаад

	— Эр хүнийг шинжихдээ чи ч хэзээний адтай амьтан даа. Нээрээ тийм байна шүү. Түмэн хүнээс түлхүү төрсөн онцгой сайхан эр шүү, Би Жавзандамбад хэлж чамтай ойртуулж өгөх үү гэж нүдээрээ богд руу ирмэж дохиод ханцуй дотроо хөхөрчээ.

	Номундарь, 

	— Дээдэс минь алдас болох байгаа даа гэж өнгөндөө цааргалах маягтай хэлсэн хэдий ч «Цагаан дарь чадъя гэвэл юуг ч чадна. Нээрээ танилцуулаад өгч ч юу магад» гэж дотроо горьдонгуй бодно. Энэ үед Намхай Чүлтэм хоёр хараахан барилцаж аваагүй хэдий ч барилдахаар иржээ. Намхайг санаандгүй байтал шагайн дээр нь барьцгүй цохиж товшоодхов. Тэр хэсэг тэнцвэр алдаж хазайснаа тогтов. Чухамдаа Намхай тулдаа л тэсжээ. Энэ бол Сэцэн хааны Тавхай арслангийн хийдэг мэх байна гэдгийг Намхай төвөггүй мэджээ. Энэ мөчид л Намхайд үүзэл суухай гэдэг дархан мэхээ хийгээд үзье! гэсэн шийдэмгий бодол төржээ. Чүлтэмийн өрөөсөн гарыг хоёр гардан шүүрч аваад гуд татаж ирэнгүүтээ хоёр тохойг нь дээш сөхөн алгадахад цаадах нь газраас дээр тохой хэртэй хөөрч хөндийрчээ. Тэр агшинд яах ийхийн зуургүй харцагадаж тэврээд дарчихад Чүлтэмийн уруул нь язавхийж шүд нь эвгүй ярзганаад гэдрэгээ суучхав. Эргэн тойрон хашхираан хөөрөлдөөн болж зарим нь суудлаасаа босоод ирр хурай, ирр хурай хурай, үүзэл суухай гэж хурайлан хашхирах нь тоймгүй болж хүй мандлын дэнж тэр аяараа оволзох шиг болов.

	Чүлтэм хүлцэнгүйгээр тахимаа өгөөд бага зэрэг догонцон эмзэглэсээр бөхийн асарт эргэн очив.

	— Аварга яачхав аа, гэнэдчихэв үү гэсэнд

	Чүлтэм

	— Юуны чинь аварга! хэмээн ширвээд ихэд гэмшингүйгээр ийн өгүүлжээ.

	— За ингээд хулгайч баригдлаа. Эзгүйд нь авсан хулгайн аваргаа хамгаалах гэж байж амь алдах шахлаа гэж хэлээд хүрэн тэрмэн дээлээ өмсөж зодгоо бүслэнгүүт сөнтэй айрганаас тэвэрт багтамгүй хулаар нэг залгилаад Намхайн байгаа зүүн талын их асрын зүг яарангуй алхлаа.

	 

	* * *

	 

	Буянтоо аваргын яриаг бид шүлс савируулан чагнаж суулаа. Их толгой Хандсүрэн бүүр ч биширчээ.

	— Тэр Намхай гуай шиг бяртай болоосой. Тэгвэл Баян-Уулын арын тэр авдрын чинээ чулууг ховх татаад ус гаргачихна даа.

	— Тэр юун чулуу юм бэ?

	— Түүнийг ховхолбол ус гэдэг олгойдож гараад манай ар өвөр шаварт, сүүж, цахиурт, билгэхийг дүүргэнэ гэсэн домог байдаг юм.

	— За одоо ингээд хажуулж амарцгааж үзэх үү дээ гэж Буянтоо аваргын хэлэхэд Хандсүрэн өмнөх шилтэйгээсээ мөнгөн аяганд дүүргэн хийж, 

	— Аварга гуай зооглочих. Жаахан ярья л даа гэж аргадангуй өгүүлэв. Бид ч дотроо үүр цайтал ч хамаагүй яриулах л бодолтой байсан тул Буянтоо аваргын аманд орчих шахаж суусан цаг.

	Буянтоо аварга архийг шимэхээ больж хэд том балгаж ууснаа

	— Энэ муу нүд бүрэлзээд болох биш. Бас шилэн хүзүү чинэрэх хуучтай болоод удлаа. Аль вэ хүүхдүүд минь энд жаахан нухаж дараад өгөөч! гээд бөхийхөд Түнжин бид хоёр уралдан босож харайлаа. Хүзүүний нь арын говилдсон шил булчин тэр аяараа бүлх шиг хатуу агаад, 

	— Уухайс даа! Гээд шилээ шөргөөхөд нь бидний гар халтиран цуцаж байлаа.

	Цагаан сарын боовны гурил бишгүй нухаж байсан. Манай тэнд хэвд дарахаар бэлэн болгож хэсэглэсэн гурилыг бэмбий гэнэ. Шар тос хольсон бэмбий бол тун хатуу, гар халтираад дорхноо цуцдаг сан. Гэтэл Буянтоо аваргын хүзүү шилний тэрхүү булцуу шиг булчин түүнээс дутахгүй хатуу агаад төмөр лантуугаар нэг буулгаад авбал яадаг бол? гэсэн төрхгүй бодол төрж байв. Аварга гуай хэд зогьсож хэхрээд, 

	— За одоо боллоо. Бүүр аюулын бүлтэй хүүхдүүд юм гэдэг юм байна.

	Тийн бид цааш нь жаал юм яриулах эрх олж авцгаав. Саяын уусан аягатай архи ч бас түүний тархи толгойд гарсных юм уу, өвгөн тэнхэл сэлбэж, ахиад нэлээд ам халж ярих төлөвтэй болов. Дур мэдэн аягалсныг бодоход Хандсүрэн начин лав тэр архийг авчирсан нь илт. Бөх хүн бөх явсан хүнийг хүндлэх нь бас хэр шүү дээ гэж бид дор бүрнээ бодоцгоож сууна. Хандсүрэн начин аварга руу дөхөж суугаад.

	Тэр жилийн Даншгаас хойш өөр сонин юм юу болов доо Намхай аварга тэгээд яасан бэ гэж асуув.

	— Даншигт 16 жил босоо байсан даа. Хамгийн сүүлд хэвт ёстын сүүлийн он, Богд хаант Монгол улсын тэргүүн оны (1911 оны) Даншигт, 6-гийн даваанд Бий булгийн Цогбадрах арсланд унасан юм. Ахин барилдуулах гэсэнд Намхай аварга дургүйлхэж элэг бүсээ тайлж тахимаа өгсөн юм.

	— Аварга та яаж байна. Та унаагүй шүү дээ гэсэнд

	— Уналгүй яах юм бэ. Дөрвөн хөлтэй бөх гэж хэзээ байсан юм бэ. Харин Бадрах минь чи сайн барилдаарай гээд явчихсан юм.

	Дараагийн даваанд Лувсанжамбаа аварга нь мөн амлаж аваад уналаа. Хар шаргүй

	— Хайнцсан гэж хашхиралдаад дахиулсан чинь дахиад хаячихдаг байгаа даа.

	Дээр доргүй л сүйд болцгоов. Эх дагина уурлаж наадам хойшилж бараг л хүй мандлын дэнж холбирох шиг болсон доо.

	— Манайхны үе ч дуусаж, манай залгаа нутгийн энэ ах дүү нарын үе эхэлжээ гэж Намхай аварга тэгэхэд хэлж байсан санаанаас гардаггүй юм. Цогбадрахын ах нь мөн Раднаабазар арслан гэж байсан юм гээд Буянтоо аварга тэр үеийн явдлыг сэтгэлдээ тунгаах мэт бодлогоширсноо, 

	— Алдарт аварга Намхай мөн тэр намраа бие барсан юм. Дөнгөж 42-хон настай байсан даа. Одоо бодох нь бие нь л муу байж дээ. Түрүүн хэдэн жил өвдөхдөө шарласан юм байна билээ. Тэр нь л хүндэрсэн байх. Морин жилтэй хүн шүү дээ. Одоо байж байх нь ч байх л хүн гэж хэлээд шилтэй архийг зул дэнгийн гэрэлд нэг өргөсхийн харснаа өөрөө аягалж амсаад Хандсүрэн начинд өглөө. Хандсүрэн начин үл ялиг амсаад өөрт нь буцааж барив. Буянтоо аварга өмнөө байгаа царан дээрээс үхрийн тарган хавирганаас хэд огтолж үмхэв. Мах зажилж ахуйд шанаа түүш нь гүрвэлзэн хөдлөх нь сүртэй ч юм шиг харагдана. Гагцхүү нүдний нь зовхи унжисхийж, хараа нь муудаж бараг юм үзэхээ больсон нүд нь цэхэр цагаавтар хүрээ татаж, гар нь тэмтэрсхийн юманд хүрч байх нь насан буурай болж явааг илтгэнэ.

	— Лувсан Жамбаа одоо эсэн мэнд үү гэж нэг нь асуув.

	Буянтоо дотоод хормойгоороо амаа арчаад, 

	— Саяхан болтол байсаан. Бүрлээч болоод арваад л жил болж байна гэв. Хандсүрэн начин ахин үг өдөж

	— Жамбаа аваргыг Намхайгаасаа их дутуу байсан. Гагцхүү дүүгийнхээ хүчээр л дархан аварга болсон хүн гэж зарим улс ярьцгааж байхыг би уржнан цэргийн наадамд очоод явж байхдаа сонссон гэхэд

	Буянтоо аварга хэсэг бодолхийлснээ:

	— Дутуу нь ч дутуу. Тэгэхдээ л хүчтэй хүн дээ. Би та нарт бас нэг явдлыг ярья байз гээд цай уухаар аягаа тосоход нь бид өрсөлдөн ухасхийж мөнгөн хүрээтэй зэс домбоноос цай хийж өглөө.

	 

	* * *

	 

	Намхайн бие барсны хойд жил Лувсанжамбаа аваргын дөчин есний жил оров. Тэгээд муу дүүгийнхээ хойдохыг ч Богдод айлтгаж, ерөөл гүрэм хийлгэе. Өөрөө ч бас жил мэнгэ орж байна. Мэддэг чаддаг улсаас асууя. Арван засгийн наадамд ч ахиж яваа насныхаа азыг нэг үзээдэхье гэсэн хэд хэдэн зорилго санаа өвөрлөж хүрээнд иржээ. Санал бодлынхоо ихэнхийг гүйцээгээд арван засгийн наадамд зодоглох нь л үлдээд байж. Тэгтэл ч хүсэн хүлээсэн наадам нь боллоо. Түүнийг дээлээ хагас тайлан зодог шуудгаа өмсөн завдаж байх үед түүн дээр мөнөөхөн Сэцэн хааны Тавхай арслан хүрч иржээ. Тэр бээр аливаа бүхнийг эс мэдсэн дур үзүүлэн Лувсанжамбаа хэмээх Гомбо аваргатай хөөргө зөрүүлэн тамхилаад, 

	— Дүү аваргын чинь (Намхайг хэлж байна) бие лагшин сайн л биз дээ. Дархан аварга маань энд юунд эс үзэгдэнэ вэ гэж лавлав. Лувсанжамбаа гэнэгүйнхнээр

	— Муу дүү минь өнгөрөгч намар таалал болчихсон шүү дээ гээд гутлаа гүйцээж өмсөв.

	Тавхай арслан хүйтнээр мушилзаад

	— Ээ зайлуул, тийм үү. Эрийг нь бодвол ч Халхад гарзтай л хүн дээ. Санааг нь бодвол ч энд зодоглоод л зогсож баймаар сан даа гэж хэлээд цааш эргэж олны дундуур зүсэж гараад асар луугаа явчхав.

	Лувсанжамбаа аваргад энэ үг гэгээн өдөр аянга ниргэх мэт санагдаж тархи мэдрэлд нь хүрчээ. Уурласандаа бараг ухаан алдчихсан тэр бээр гутлынхаа баглааг уяж чадахгүй гар нь чичивгэнэн байснаа чангалах гаж татахдаа сурыг нь тас татчихав.

	Дайчин вангийн бөхчүүл түүнд өөрсдийнхөө гутлын баглаа сурыг өгсөн боловч цөмийг нь тас татчихаад нэгийн даваанд босжээ. Гэнэт бадарсан уур хилэн нь түүнд хүч нөлөө өгснийх юм уу учраа бүхнийг түдэлгүй унагаж, заримыг нь бүүр ч бэртээмээр чанга хаяж орхисоор Сэцэн хааны Тавхай арслантай тунаж үлдэв. Тавхай бол түүнээс хүчээр дутахгүйн дээр барилдаанаар нэн сайн гэж алдаршсан агаад гагцхүү Намхай л түүнийг хоргоож байсан гэлцэнэ. Мөн түүнтэй цэрвүү барилдахад осолтой хэмээнэ. Барьцгүй цохих, өсгийлдөх, хоёр хөлийг нь дотроос ольж цохиут гэдрэг нь түлхэж унагах, гар ачаа, сээрэн дунгуй хийхээс өгсүүлээд олон мэх ирнэ. Энэ удаад мөн л тэр бүхнээ гүйцээхээр өрөөд зогсож байна.

	Лувсанжамбаагийн улангассан бухын адил хилэнтэй эргэлдсэн нүд, уурласан барынх шиг царай, орсон буурынх шиг тажигнатал хавирсан шүд түүнд урьдынхаас нэг л өөр зэвүүтэй түгшүүртэй санагджээ.

	«Түрүү дуугарсан хөхөөний ам хөлдөнө гэгчээр» зүрх хатгаад байсан үгээ хэрэггүй ч түүнд хэлэв үү дээ гэсэн бодол зурсхийв. Гэвч нэгэнт хожимджээ. Лувсанжамбааг өрөөсөн гараа өөдөөс нь далайсхийн ухасхийхэд тэр цочисхийн бөхийлгөж өрсөн цээжээ ялимгүй өндөсхийлгэв. Яг л энэ агшнаа Лувсанжамбаа яах ийхийн зуургүй дайрч оронгоо өрөөсөн гарыг нь элгэндээ хумьж бариад толгойгоо суга руу нь хүчлэн ольж, зүүн хөлөөс нь дэгээ ороогоод зүтгэчхэв. Тавхай арслангийн сул үлдсэн ухаа шар торгон далбаатай гар нь дээш хий сарвалзаад байх нь шар эрээн цэцэг найгаж байгаа мэт наадамчдад санагджээ. Тийнхүү түрж хөөсөөр нэлээд удлаа. Гэтэл Лувсанжамбаа аварга өрөөсөн гараа суга татаж аваад Тавхайг гэдрэг нь хүчлэн түлхэхэд дэгээ ороолттой хэвээрээ гэдрэгээ суучихлаа. Жамбаа аварга хөлөөрөө эрчийг нь хариулж байж дэгээгээ мултлаад гол асрын зүг дэвж явахад, эл тод сонин онц түрэмгий барилдааныг үзсэн бүхэн бахдан шуугилдаж үл мэдэг нижигнэн доголсоор асар өөдөө явж байгаа Тавхай арслан юуг ч юм бэ амандаа үглэж уруулаа өмөлзүүлж явжээ. Мэдээж, маань мэгзэм уншаагүй нь лавтай бөгөөд бөхийн энэхүү дэвжээн дээр бас л хорвоогийн амьдралын гэрэл сүүдэр хоршин тусаж, хараал ерөөл, атаа хайр, баяр гуниг аль аль нь хослон байдгийг сэтгэлдээ ухаарч магадгүй өөртөө зэм өгч ч явсан юм бил үү. Түүнийг тэрхэн үед нь асуугаагүй болохоор эдүгээ хэн ч эс мэдмүй.

	 

	* * *

	 

	Буянтоо аварга цайнаас ахин нэг оочив. Түнжинбаатар

	— Аварга гуай одоо Намхай аваргын зодог ч юм уу, ер нь түүнээс үлдсэн санаж дурсмаар юм бий юу гэж асуулаа. Уг нь би л үүнийг асууя гэж бодож байсан юм. Тэгэхдээ бага зэрэг гирвэшээд халгасхийж байтал ашгүй Түнжин маань лавлаадхав. Айл саахалт байж аваргатай нааш цааш хэлэлцэж дассан нь түүнийг овоо нүүрэмгий болгожээ.

	Буянтоо аварга духаа илэн бодлогоширсноо ах дүү аваргуудын нутаг чинь одоогоор бол Булган аймгийн Сайхан сум шүү дээ. Ер нь дайчин вангийнхан хэзээний бөх сайтай. Маны үед Хангалын хар Дагва гэж нэг их хүчтэй хүн байлаа. Ургаа модыг дайраад унагаж байсан гэлцдэг юм. Одоо тэхэд л Хангалаас Түвдэндорж байна. За тэгээд улаан гуталт Жанчивдорж, Найдандорж, бухан хүү Моломжамц, улаан ташаа Гэлэгпэл гээд л сүрхий улс их байна шүү дээ гэж яриад Хандсүрэн начны сарвайсан алаг судалт гартаам хөөргөөс хумсныхаа толио дээр хамрын тамхи цохиж тогтоон үнэрлээд хүчтэй найтаалгав.

	Аварга яриандаа болоод бидний асуусныг мартчихлаа даа янз нь гэж бодож суутал

	— Намхай аваргын Богд ламтай авхуулсан нэг патиар зураг, аман хүзүүний яс хоёр, нутгийнх нь нэг айлд бий дээ. Хадагт ороолттой их нандин юм байсан. Тэднийх одоо хотод л байгаа даа гээд «морь харахаар» босоход нь Түнжинбаатар бид, хоёр талаас нь сугадан авч гарлаа.

	Сар өндөрт хөөрч сүүн цагаан гэрлээрээ ойр орчныг сүлэн гийгүүлж байна. Од мичид жирвэлзэн салхи сэнгэнэнэ. Шөнийн хилэн хар тэнгэр дээрээс хөмрөглөөд анивчин гялбалзах оддоороо бидний хувь заяаны хойчийг зоосдох адил санагдана. Энэхүү уужим тэнгэрийн доор, дотор сэтгэл тавирч олныг эргэцүүлэн зогсоход аятай санагдана.

	— Сүрэнбат аа чи яав аа, оръё хэмээн Түнжинбаатарын дуудах дуунаар би бодлоос сэрэв. Тийнхүү бид бага зэрэг сүүлдэсхийн ороход өвгөн аварга ороо засуулан унтахаар завдаж байна. Азарган нэхий цээлээр хөлийг нь мухлайдан ороож, хурган дотортой дээл цээжээр нь нөмөргөж, хуучин цагийн угалз хатгамалласан нүүртэй хатуу жинтүү дэрлүүлж өгөв. Энэ бүхнийг, түрүүнээс хойш орж гаран цай хоол бэлтгэж байсан дүрэлгэр алаг нүдтэй тэвхэлзсэн зузаан бор хүүхэн хийж аялдуулж байв. Ор засан бөхийж байгаа түүний махлаг зузаан хондлой нь бага шиг байдасныхаас дутмааргүй агаад дээлийн энгэр нэвт түлхэн харагдах хоёр хөхөөрөө урагш түрэн алхахдаа ч урьд миний Улаанбаатар орохдоо нэг харсан трактор гэдэгтэй дүйцүүлэм харагдана.

	— Аваргын бяр хүүд нь заяагаагүй харин охин нь их тэнхээтэй хүн дээ. Түүний бярыг хүүд нь өгчихсөн бол бас нэг сайхан бөх гарах байсан юм гэж цагаан сараар ирэхдээ Должин эгчийн ярьж байсан үг санаанд оров. Бас нутаг дээр туйлдаж үхээд үнэр танар орсон адууны сэг хөөж гүйцээд хэцүүдэхэд энэ хүүхэн аргамж авчруулж байгаад баглаж мөрлөөд ухасхийсэн чинь газартай наалдаж хоцорсон бөөр талынх нь үс арьс халираад үлдэж, Тэгээд саахалтын хэртэй газар аваачаад хаячихсан юм гэнэ билээ гэж цоохрын Гонгорын эхнэр бүдүүн Даваа, Пэлжид эгч хоёр ярилцаж байсныг сонссоноос саналаа. Түнжингээс

	— Энэ хүүхэн аваргын юу нь юм бэ? гэж шивнэхэд хариу мөн шивнэж, 

	— Охин нь байхгүй юу

	— Мөн лут эд ээ

	— Чи үзмээр байна уу. Тэгж байж хүзүүгээ хуга мушгиулав даа

	— За битгий балайраад байгаач дээ

	— Хандсүрэн начин санаатай даг шүү

	— Начныг хумьж аваад авдрынхаа хөндий рүү чихчих байлгүй.

	— Начиныг тоохгүй ээ. Чи юу гэж санана. Эднийхээр Маршал Чойбалсан хүртэл ирдэг байсан юм. Тэр жил 3 пикаап машинтай зөндөө улс ирсэн. Аварга гуайд бэлэг сэлт өгөөд л зөндөө юм яриулаад л байсан. Энэ хүүхнийг өглөө нь Маршлын байрласан тусгай гэрээс гарч явсан гэж ярьдаг юм билээ.

	— За гал түлж гэр өргөөг нь дулаацуулаа биз. Цай цүй чанаж барьж өгөө биз. Манай хөдөөгийнхөн дандаа нэг тийм дэл сул юм дэмий ярьцгааж байдаг юм чинь.

	— Тэр ярихгүй ээ хөө. Маршал чинь тусгай галч, тогооч юм бүхэнтэй явдаг юм байх чинь билээ.

	— Тэгсэн ч гэсэн дээ. Энэ хүүхэн чинь гэрийн эзэгтэй юм чинь орж гарах ажил мундахгүй л байгаа шүү дээ.

	Ийнхүү би Маршалд хэр халдаасангүй. Түнжин унтахаар гэр лүүгээ давхиж би морио аргамжаад нэг нутаг усны начнаа бараадан аваргын бага гэрт хоног төөрүүлэхээр үлдлээ.

	Бид хоёр дээлээ өрөөлдөн нөмөрсний хойно уйтгартайгаар шаржигнан ноцож буй дэнг үлээвэл баахан хэншүү хярвас үнэртсээр удалгүй аядан, гэрийн дотор харанхуй нөмрөн бүтээлгээтэй өрхний зай завсраар од ч гялсхийхгүй гагцхүү бид хоёр шөнийн харанхуй хар хучлагад хулдаастай ертөнцийн зайд тэмтчин гулсаж явах мэт хачин санагдана. Начин ч бас нойр нь сайн хүрэхгүй байгаа бололтой хучлагадаа хэд хөрвөснөө чүдэнз улсхийлгэн хавирч гаанс тамхиа асаагаад асаж дуусаж буй чүдэнзний зурвас гэрлийг миний нүүрэн дээр тусган

	— Залзага чи унтаагүй байна уу? гэж асуув. (Миний багад Дэндэв ах маань өхөөрдөн «Цагаан залзага» гэж нэрлэдэг байснаас энэ хоч үүсэж улмаар нутгийнхан намайг Сүрэнбат гэж дуудахаасаа «залзага» гэлцэн зарим нь бүүр «цагаан зулзага» гэж дууддаг юм) Би багынхаа нэрийг сонсоход сонин санагдаж бас жаахан нэрэлхэх шиг боллоо. Энэ хоч нэрээс би сургуульд орж байж л нэг хагас хугас салсан билээ.

	— Нойр хүрэхгүй байна аа, гэж албаар эвшээсхийн өгүүлбэл начин тамхиа сорж дуусаад над руу эргэж

	— Чи ер нь бөх болох сон гэж боддог уу гэж шимтэн асуув.

	— Бөх болох сон гэж боддоггүй хүүхэд гэж байдаг юм уу гэж би түүнээс эргэж асууснаа

	— Даанч бяр мэх багадаад байна гэв. Начин харанхуйд үл мэдэг инээмсэглэх шиг болоод

	— Чи чинь хэд хүрч байгаа билээ?

	— Туулайтай шүү дээ. Энэ хар луу жил гараад арван тав хүрч байна, хий настайгаа бол арван зургаатай гэлээ.

	— Буянтоо аваргын бяр арван естэйдөө орсон гэж ярьдаг юм. Эр биед хүрэх дөхөж л байгаа юм байна даа.

	— Тэр бяр орно гэдэг нь ямар шүү байдаг юм бол доо.

	— Аварга гуай нэг шөнө унтаж байсан чинь хамаг бие нь халуу шатаад бүх л үе мөч нь бадайрч байж суухын аргагүй болж гэнэ. Тэгээд сондуулын довын толгой элгээрээ тэвэрч хэвтээд байж гэнэ. Тэгэхэд тэр сондуул нь бүлээн болчхоод байсан гэдэг юм. Тэгж нөмгөн тэнэж явсаар тэр хавийн цахилдаг сондуулын бутыг бараг гүйцээж өглөө болгожээ.

	— Ямар сонин юм бэ. Тэгээд яасан гэнэ вэ?

	— Түүнээс хойш л юу ч харсан өргөмөөр, бух буур харсан ч ноцолдмоор. Ер нь л гартаа өртсөн бүхнийг аваад хаячихмаар санагддаг болсон юм. Одоо бодох нь миний бие задарч бяр орсон нь тэр байж гэж аварга гуай хуучилдаг юм байна билээ.

	— Үлгэр шиг л юм. Хандсүрэн гуай та Буянтоо аваргын тухай жаахан яриач. Зун болохоор та нар тасаг хэсээд, эсвэл айрагдаад найр наадам хөөгөөд гүйцэгдэхгүй юм.

	Та тэр жил тэнэгийн Ромбо гуайг тэнгэртэй хаясан шүү.

	— Ухайс чи бас харж байсан юм гэж үү?

	— Харахаар барах уу даа. Бас нэг муу нутгархаж байгаа ухаантай юм уу. Балай хар (манай нутгийнхан Доржпалам хэмээгчийг ийн нэрлэдэг асан) гуайтай хамт л дээлийн чинь захыг мушгиад хашхирч байсан шүү дээ.

	— Тэр ч сонин барилдаан болсон юм шүү. Баянцагааны мундаг Гомбо ч их тэнхээтэй золиг шүү. Хонины хүзүүг махтай нь тас тас мушгиад үе үеэр нь салгаж тавиад байдаг юм.

	— Тэгэхэд хутга заазуур хэрэглэж арай гэж л ясыг нь үеэр нь салгадаг шүү дээ Бяртай хүн юм аа.

	— Бяртай мөртөө бас нэг муу аргатай гээч. Бид барилдахын өмнө шороо шүүрч гартаа үрдгийг чи мэднэ шүү дээ.

	— Тийм ээ манай хөдөө л тэгэх юм. Яармаг дээр бол үгүй юм билээ. Зүлгэн дээр барилддаг болоод ч тэр үү.

	— Тэнд чинь бас лоосуу бий. Түүний чинь урд жил би Баянцагаанд очиж барилдсан юм. Гомбо золиг тэгж гараа үрж байснаа гэнэтхэн нүд рүү шороо цацчихдаг юм байна. Намайг нүдээ нухлан далдрах зуур зүүн хөл рүү давхиж ороод түрж гүйсээр байгаад хаячихсан юм. Тэгээд л хойтон нь манай сумын наадамд яс үзэж байгаа нь тэр байхгүй юу.

	— Мойтооны Дэндэв гуайд бол та хоёр амархан уначхаж байх шиг санагддаг юм.

	— Тэр чинь манай эндээ л Намхай аварга гэсэн үг? Тэр жил галзуураад зангидсан гараараа хавхаглаатай төмөр зуухаа дэлсчихсэн чинь сүхээр цохиулсан юм шиг налчийж цөмрөөд уначихсан юм даг.

	— Халуун зуух уу?

	— Тэгэлгүй яах вэ. Галтай байсан зуух.

	— Гар нь түлэгдэж сүйд болсон биз дээ

	— Мэдээж, ухаан мэдрэлгүй юм чинь юугаа мэдэх вэ Хазгар Дэндэв л тэнэж явдгаараа «баавгайн өөх» гэж нэг хэртэй даавуунаас цаас нэвчсэн ороолттой юм гаргаж ирээд түрхээд байсан. Тэгсэн харин эдгэсэн шүү. Энэ агшинд миний сэтгэлд хазгар Дэндэвийн дүр төрх ургаад ирэв. Өрөөсөн хөл нь доголон хэр нь хөлтэй хүнээс дутахгүй моринд эрэмгий, бас сумын наадамд хоёр давчихна. Ер унаж өгдөггүй. Нөгөө хүний дал мөр далбаанаас нь зүүгдээд энд тэнд дэгдэж буугаад байдаг сан.

	Манай нутгийн хүүхнүүд түүний тухай дуу зохиож, 

	 

	«Хавийн нохой шуугиулсан

	Хазгар Дэндэв чонын хоол

	Дэнжийн нохой шуугиулсан

	Дэггүй Дэндэв чонын хоол»

	 

	гэж дуулцгаах мөртөө түүнийг хааяа ирэхлээр, 

	— Аль вэ Дэндээв. Тэр ороо хээрийг нэг уургалаад өгөөч.

	— Шөлний юм гаргуулах гэсэн амыг нь бариулах хүнгүй бүр хэцүүдээд байсан юм. Тэр бор халзан төлгийг нэг төхөөрөөд өгөөч.

	— Өвгөөн чи нэг ундны усанд явалдаад өгөөч. Дуутын худаг хүртэл хол, бас энэ хавчгийг дааж тэгнэж чадахгүй юм аа.

	— Аль вэ хазгар золиг минь. Энэ аарцны хүүдийг шар сүүн дээр тосолцоод өгөөч. Үгүй ээ наад муу гар чинь яачихсан юм бэ? Айлын хаалгыг хатавчаар нь тайлсаар байгаад ийм болчихсон юм уу.

	— Хүүе байзнаач дээ дүрсгүй золиг минь наад хормой хот, зүгээр байлгаад өгөөч. Цаанаас чинь Ажаа ирж явна шүү гэлцэн шуугилдана.

	Би энэ бүхнийг бодоод хучлага дотроо инээмсэглэж хөхөө өвлийн хүйтнээр муу хазгар Дэндэв хаана явдаг бол доо. Бодвол адууны оторт л яваа даа гэж өрөвдөсхийн бодов.

	— Чи чинь давс тээчхэв үү гэж начин надаас асуув.

	— Яалаа гэж дээ. Зүгээр л юм бодож хэвтэнэ. Та тэгээд Буянтоо аваргын тухай ярина гэсэн яалаа?

	— Харин ээ. Алинаас нь эхлэхээ л мэдэхгүй байна.

	— Би нэг үлгэр шиг юм сонссон юм. Аварга гуай залуудаа Өрлүүдийн аймгийн Бүтэмж гэлэнг явгалчихсан хүн байгаа юм гэж эртүүд Шижээ гэлэн манай Дэндэв ахтай хуучилж байхыг би сонссон юм.

	— Аа тийм. Энэ нөгөө бяр орсноос нь хойш удаагүй юм гэдэг шүү. Тэр жилээ Даншигт очиж шөвгөрөөд хойтон нь түрүүлж арслан болсон гэдэг юм. Аварга гуай чинь хуучнаар бол Сэцэн хаан аймгийн Далай вангийн хошууны хүн гэдэг юм. Одоогийн энэ Мөнххаан уул орчмоор нутаглаж байж дээ. Түрүүлснийхээ хойд жил Богдын хүрээ орж жаал хөлжих санаатай ганц морио унаад гарчээ. Хаврын тарчиг цаг ч байж, юүлж сэлгэх унаагүй, ганц морь нь онд хүчтэй орсон болоод зам зуур эцээн саатсаар хэд хоног явж арай гэж Богдын хүрээний бараа харж дээ гээд өвдгөө бохирон доош харж тохойгоо тулан хэвтэнгээ тамхиа асаан сорж аваад Хандсүрэн начин саяын яриагаа яарах юмгүй үргэлжлүүлэн ярьж гарлаа.

	 

	* * *

	 

	Эцэхийн туйлд хүрч цулбуураар чиргүүлдсээр яваа муу морио хөтөлсөөр хөлийн модчины хажуугаар өнгөрөн Туул, Улиастайн голын түргэн урсгалыг бүдчүүлэн гаталж, гараад Наймаа хотын хойгуур гарч зүүн хүрээ дөтөлж яваа хүн бол өөр хэн ч биш Буянтогтох байлаа. Муу морь нь хүрээ үзэж, хүн олны дунд орсондоо ч тэр үү бүүр сульдаж чүү чаа гэлдрэх болсонд давхар суран ногтны нь дээрх жолоог буулган цулбууртай нь хамт атгаад бараг чирэх шахуу явтал хувцас хунар өнгө тансаг, унасан морь жороо цолгим, нэгэн залуувтар гангамсуу лам өөдөөс нь ирж зөрөхийн алдтайд ахин эргэж морины амыг татан зогсоогоод

	— За Буянтогтох сайн уу. Чи чинь яаж яваа нь энэ вэ? гэжээ. Буянтогтох ч хэний нь эс мэдэвч мөн л танимхайрсан янз үзүүлж

	— Сайн! гэж хариу мэндэлснээ сайн аа ч хат даа, энэ муу морь эцчихээд гэж өгүүлэв.

	Жороо буурал морин дээр хүрээ хийцийн мөнгөн эмээл тохож, шар торгон дээл дээр илбэнхэн хүрэм өмсөж булган малгай духдуулсан тэр эрхэмсэг ламбугайг хаана үзсэнээ санах гэж ядан дэмий л Даншиг юм уу, цам майдар хавьдаа л харсан болов уу гэж бодно. Лам түүнийг хоргоон хэрэх янзтай эргэцээ мориныхоо амыг татасхийн хойно урд нь хэд гарснаа:

	— Наад муу морио ингэж чирч гулдраад яаж чиний гарын аяыг даах вэ дээ. Аягүй бол удахгүй хүзүү нь тасрах нь байна. Чиний өнөө их бяр чадал чинь яалаа? гэж даврангуй өгүүлэв.

	— Бяр ч яах вэ байна л даа. Харин морь л байхгүй байна гээд инээмсэглэхэд

	— Тэгвэл чи үүнийгээ ингэж чирч явахаар үүрээд явахгүй юу гэж лам өдөв.

	— Үүрсэн ч барах л байх даа. Харин үүрвэл та юу өгөх хүн бэ дээ гэвэл лам тэгвэл үү гэж эргэн тойрон харж хэд сэлбэлзсэнээ

	— За яадаг юм. Бүтэмж гэлэн ямар бүтэлгүйтэж яваагүй биш гэж өөртөө өгүүлээд, — Хэрвээ наад морио үүрээд явбал чинь энэ унаж яваа буурал морио өгчихнө. Харин чи бүүр хүрээний дунд орно шүү гэж болзол оноогоод Буянтогтохыг мориороо дайрчих шахан хэд эргэлдлээ. Буянтогтох цаашлах янзтай

	— Тэр ч болно л доо. Харин та наад морио эмээл хазаартай л нь өгөх юм байгаа биз дээ гэв.

	Түдэлгүй хүрээний сониуч хүмүүс тэр хоёрыг тойрон шавж эхэллээ.

	Бүтэмж гэлэн хурж ирсэн олныг хараад сэтгэл баахан хөөрсөн янз орж

	— Хэрэв зээ чи морио үүрээд тувт явсаар, суудаг гэр өргөөний маань үүдэнд нэг үгээр хэлбэл манай хашааны үүдэнд хүрвэл би энэ морио чамд эмээл хазаартай нь өгч болно. Ер нь өгөлгүй ч яах вэ гэж шийдэмгий нь аргагүй хэлэв.

	— Танайх хаана байдаг, хэнийх гэдэг айл вэ гэсэнд

	— Манайх Гандан дээр байдаг. Өрлүүдийн аймгийн Бүтэмжийнх гэдэг айл даа гэж лам их л бардам янзаар өгүүлээд эргэн тойрныг гүн хар нүдээрээ хэдэнтээ ширвэн харна.

	— Аа өнөө Өрлүүдийн аймгийн Бүтэмж гэлэн гэлцдэг айхавтар баян лам чинь дүрээрээ явж байгаа нь энэ байх нь гэж бодоод угаас овжин хүн тул олзны нэгэн гогцоо энэ гэдгийг ухаарч хормойгоо шууж байгаад нөгөө эцэнхий унааны морио түлхэж унагаав. Тэгээд бүтэн бажгир дурдам бүсээ тайлж дөрвөн хөлийг нь хоньчилж боогоод

	— За би таны морийг авна аа. Цулбуураа надад бариулаадах. Хэрэв таныг давхиад явчихвал ядарсан явган хүн би яаж гүйцэх вэ гээд ламын морины цулбуурыг авч хөтлөн өөрийнхөө морины хөлийг нь дундуур цээжнийхээ энэ талыг оруулж өргөн үүрээд баруун тийш алхаж гарлаа.

	Араас нь олон хүн хошууран дагаж, тэр ч байтугай өөдөөс нь ирж явсан хүмүүс хүртэл гайхан харснаа буцаж тэдэнтэй нийлсээр хүрээний гол гудамжийг өгссөн бөөн хүний цуваа боллоо. Тэр цагт эр чадлыг илтэд үзүүлэх цирк мэтийн үзвэрийн зүйл үгүй байсан учир хүмүүст энэ нь нэг ёсны хүч тамирын биет үзүүлбэр мэт зүйл болж ихэд гайхацгаах амуй..

	— Энэ сүрхий хүн чинь хэн гэгч вэ?

	— Яагаа вэ, ноднингийн даншигт түрүүлж арслан болсон Буянтогтах гэдэг бөх байна шүү дээ.

	— Тэгвэл ч арга байж уу

	— Мөн ч сайхан тэнхээ байгаа хэрэг шүү

	— Тэгэхдээ л хулгар Нацаг Намхай хоёрт хүрэх нь юу л бол?

	— Хулгар Нацаг ч пүүсийн энэ их өндөр шургааган хашаа дээгүүр морь тэмээг өргөж гаргаж байсан хүн шүү.

	— Цагийн юм цагтаа. Тэд тийм байж. Тэгэхэд энэ хүн үүрээд явж байна шүү дээ гэлцэн шагшаан шуугиа болцгооно.

	Буянтоо арслан энэ бүхнийг эхлээд овоо сонсож урамшин яваа сүүлдээ чих нь шуугин битүүрэх шиг болоод цээж нь бүгчимдэн хүйтэн юм залгилмаар ам нь ч хатах шиг болжээ.

	Тэр бээр шүд зуун зүтгэсээр Гандангийн хүр лүү мацна. Хөл нь нугарчих гээд байхад хөмхийгөө зуун тэвчсээр урагшилна. Тонгойсон хүзүү нь чинэрч, духнаас нь хөлс чим чим дуслан газар эрээлжлэх шиг болоход «Энэ олон түмний өмнө бахардан ойчсоноос үхсэн нь дээр!» гэж зориглон бодоод үүрсэн морио нуруу зоогоороо ёврон огьж ялимгүй дээшлүүлээд хэд алхтал

	— За манай хашаа энэ дээ! гэж Бүтэмж гэлэнгийн хэлсэн үг тэнгэрийн зарлиг мэт сайхан сонстжээ. Үүргэвчээ сулруулан морио газардуулахад цээжнээс нь цус амтагдаж, юм ярилцаад байгаа улсын ам хөдлөн үг нь дуулдахгүй хэсэг болсны хойно бие тархи хэвдээ орж нүдний хараа хурцсаад хүмүүсийн яриа хөөрөө тод болж ирэв. Мориныхоо хөлийг тайлан бүсээ авч ороогоод мөнөөхөн Бүтэмж гэлэнгийн эмээл хазаартай морийг авч Гандангийн хүр лүү галгиулсаар буухад араас нь шуугилдах олны яриа далайн давлагаа мэт санагдан өмнөөс нь тосон буй бүрэн төрхөөрөө үзэгдэх Богд Дүнжингарав ханхар цээжээ дэлгэн дэвж яваа үлгэрийн нэгэн аварга бөх шиг сүрлэг үзэмжтэй санагджээ.

	 

	* * *

	 

	Хандсүрэн начин надад энэ бүхнийг ярьж өгөөд

	— Хөгшин залуу хоёр шөнөжин бавтнаад айл амьтныг унтуулахгүй нь ээ дээ янз нь, одоо дуг хийцгээе. Бараг үүр цайх ч дөхөж байх шиг байна гэснээ дээлээ толгой дээгүүрээ нөмрөн түдэлгүй хурхирч эхэллээ. Би ч мөн жаал эргэж хургаж байгаад удалгүй нойртоо автжээ. Бид өглөө нар ханын элгэнд тусаж байхад өндийцгөөв. Эргэн тойрны бүх амьтан хэдийнээ босоцгоогоод үнээ тугалаа бэлчээж, хашаа хороогоо цэвэрлэн зарим нь мал ахуйгаа адуулахаар явцгаажээ. Саяхан бэлчсэн бололтой хонин сүрэг зүүн ухаад тогтуун идээшлээд өвгөн аваргын гэрийн тооноор уур савсаж, яндангаас нь утаа бургилах нь сэтгэлд дулаан харагдана.

	Би тэднийхний хот айлаас буцах зам зуур жолоогоо татан шогшуулж зарим газар мориныхноо гүйн хар алхаагаар явахдаа санаагаа холд бэлчээн хэрдээ л ихийг эргэцүүлэн бодож явлаа.

	Тэрхүү их хүчтэн Намхай, Лувсанжамбаа аварга лугаа биеэр учирсан мэт бодогдоод басхүү тэдний эсэн энх ахуйг нүдээр үзэж, зодог зөрүүлж барилдаж явсан энэхүү өвгөн аварга Буянтоог нүдээр үзсэн нь юутай зол хэмээн бахдаж явлаа. Тэдэнтэй зэрэгцүүлэн өөрийн нутаг усны бөхчүүл болох Мойтооны Дэндэв заан, Хандсүрэн начин, баавгай Жамц, монхор Дорж болон зэрэгцээ сумаас ирж барилдаж байсан Баянбараатын Юндэн заан Баянцагааны тэнэгийн Гомбо тэргүүтнийг сэтгэлдээ сэргээн бодож явав. Манай Авдарбаян сүм, өвөр шаварт хэмээх газар оршино. Хойхноо нууртай, хадтай толгойн энгэр дэх худгаас сумын төвийн албан хаагчид морио усална. Баруун урд талдаа бас нэгэн багавтар тойромтой бөгөөд түүнийг долоон хотын нуур хэмээнэ. Түүний ард сунайх ухаа дээгүүр хурдан морьдын тоос гарах үед морьд ирлээ! Морьд айсуй гэлцэн хөгшин залуугүй хөл хөөрцөг болцгооно. Сумын хоршооны байшин, сургуулийн урт цагаан байшин, шийний байшин хэмээн клубийн байшинд орж үзвэл гадна тал, нь ижилдүү ч дотор тал нь нэн этгээд сонин. Ихэнх нь луу ороож сийлээд, улаан будгаар шунхадсан угалз хээ бүхий баганатай. Учир нь эдгээр байшинг мөнөөхөн нугалааны буюу завхралын жил гэдгийн үеэр Эрээдэнгийн овооны ар хормойд орших Бамбар Эрдэнэ хувилгааны хүрээний гол гол дуганаас зөөвөрлөн авчраад тэр чигээр нь заадлаар нь тааруулан эвлүүлж босгоод гаднаас нь шавардан дөрвөлжин, гонзгой хэдэн байшинг эгнүүлэн бариад эмнэлэг, сургууль, хоршоо, клуб хэмээжээ. Клубт нь бид орох их дуртай. Тэнд байсхийгээд л «Цэнд комиссар», «Хөхөө», «Учиртай гурав» гэдэг жүжгүүд тоглоно. Түүний гол буюу туслах аль нэг дүрд заавал манай багш нараас оролцуулах тул бид ч үзэх дуртай. Аргыг нь олж томчуудын ар өврөөр шургалан, толгойгоо бага зэрэг бөхийсхийх буюу дээлийн ханцуй нударгаар хагас халхлан байж бүгдийг нь үзэж амжина.

	 

	Хуяг та нар сонсож бай

	Хув Доржийн Цэндийг

	Хурдан түргэн аваад ир

	Явж түргэн ирэхгүй бол

	Ясыг чинь сайхан хусна шүү

	 

	гэж аялгуулан дуулаад банз шаахай тажигнуулан суугаа тамгын түшмэлийн хэрцгийг гайхна. Үүнд голдуу шийний Шийтэр гэгч хөхөлбөр царайтай, барзгар зузаан хар хүн тоглоно.

	Зарим нь Шийтэр гэлэн, Шийтэр унзад ч хэмээнэ. Тэр бээр ихэд бүгшүүлэн ханиалгах зуур ширүүн дориун дүр үзүүлж, голдуу банз шаахай тажигнуулан, гинж дөнгө хангинуулан хэн нэгнийг ял янханд унагаасны хойно хэргээ бүтээсэн мэт идээ ундаа зооглон ихэд сэтгэл хангалуун сууна. Би ч гэсэн түүнд төдийлөн дуртай бус. Мөнөөхөн тоглодог дүр нь ч ердийн амьдралд нь шингэсэн болов уу гэлтэй ширүүн дориун ааштай үзэгдэнэ. Нэгэнтээ би Дэндэв ахыгаа дагаж сумын төвийн нэгэн багахан дүүрэг болох хадтай толгойн бэлээр цувран орших Нэгдэлчдийн энгэр хэмээх гацаанд цагаан сараар тэднийд очиж шинэлсэн бүлгээ. Үеийн өвөгчүүлээ хараад Дэндэв ахын маань сэтгэл уярчээ. Гэрт арц хүжний зөөлөн утаа суунаглаж, сар шинийн идээ тахил, шар тосны боов, мах буузны үнэртэй холилдон гойд тансаг үнэр анхилж байв. Ийм үед настнуудын сэтгэлд «урьдын сайхан цаг» хэмээх нэгэн үг олонтоо амилдаг. Учир нь тэр үе, тэдний залуу зандан, хийморьтой сэргэлэн агаад ургамал бодисоор жиших юм бол ургаж цэцэглэж, ундарч бургилж явсан цаг нь байдаг. Түүний дээр залуу батын үлгэр мэт сайхан хүслэн мөрөөдөл нь тэр цагийн жавхлант нарны өнгөөр өнө болтол сэтгэлд нь туяарч, эцэг эх нь ч амьд сэрүүн агаад тэднийхээ хайр энхрийлэлд умбаж явсан цаг мөч ихэнхэд нь тохиодгоос тэд цөм «урьдын сайхан цаг» гэж сэтгэлдээ дурсан өгүүлдэг мэт ажаам. Тийн Дэндэв ахад ч Бамбар-Эрдэнэ хувилгааны хийдэд дуганч явсан залуу насны нь үе эргэн дурсагдсан нь лавтай

	— За Шийтэр унзад тавтай сайхан морилж байна уу? Сар шинэ сайхан шинэлэв үү? гээд ихэд ёсорхон золгосон нь буруугаар эргэж ёстой л нөгөө амар байна уу? гэсэн биш гай болов гэгчийн үлгэр болж шийний Шийтэрт тархиа эргэтэл загнуулж билээ.

	— Юуны чинь Шийтэр унзад. Аль элэнцгийн улирч баларсан юмыг сэргээж явдаг чи яасан ухваргүй амьтан бэ. Хэзээ би тэгж унзад мунзад явсан юм бэ? Нүдэн Дэндэв чи лав зөнөж мунаад эргэж будилж, эндүүрч дэмийрч байгаагаас зайлахгүй. Пийдаалын дэмий суртлаасаа салсан чинь дээр байлгүй гэхчлэн олон хүний хажууд уурсан загнаад мэндийн хариу ч үгүй суухад нь ингэнэ чинээ бодоогүй Дэндэв ахын маань царай өрөвдмөөр хувирч цайрч ирээд угийн хараа муудсан нүдийг нь зовхиор нулимс цийлгэнэж суусан сан.

	— Миний буруу болжээ. Шийтэр минь өршөөгөөрэй гэж сулхан хэлэхдээ амандаа «Шийний Шийтэр минь! гэж үл мэдэг өгүүлж билээ. Энэ мөчид түүний гарт мөнөөхөн шийнд гарахдаа авч гардаг банз шаахай нь байсан бол лав бид хоёрыг «жар банздаж, дал шаахайдуул» гэж зарлиг буулгах байсан буй заа. Хожим болтол энэ явдал ер санаанаас гардаггүй байлаа. Дэндэв ахын гомдсон царай нулимс цийлгэнэсэн нүд, Шийтэрийн этгээд ширүүн ааш сэтгэлд үе үе санагдана. Сүүлд нас биед хүрсэн хойно тунгаан бодох нь нугалааны үед хамуулаагүй үлдсэнээ, лам нарын артельд элсэж улмаар хувьсгалын хэрэгт зүтгэн ший жүжгийн дүрд тоглон аль болохоор өөрийнхөө хуучин явдлыг мартагнуулах гэсэн шийний Шийтэрийг тэрхүү авир нь түүний амин ашгаас үүдэлтэйн учир тэрхүү ялимгүй мэндчилгээнд чихэд сочин авирлах нь бас ч аргагүй байсан юм болов уу? гэж санагдсан сан. Ер нь дөчөөд оны сүүлч тавиад оны эхэн үе бол манай улсын хөгжлийн түүхэнд ч бас л долгио цалгиантай үе байсан мэт сэтгэгдэнэ. 1949 онд Өгөөдэйн үеэс уламжилсан морин өртөөг халж, тус улсад авто өртөө байгуулсан нь түүхэн эргэлт болсон билээ.

	Тэр өдөр сумын өртөөний том гэрт дүүрэн хүн цуглаж сумын намын үүрийн дарга хүхээ Аюурзана гэж янхигар хөх хар хүн, энэ тухай байн байн гараа зангидан илтгэж, төгсгөлд нь манай хайрт удирдагч улсын шалгарсан хошой баатар Маршал Чойбалсангийн удирдлагаар нийгэм журмын замаар урагшаа нөхөд өө! гэж уриалахад хүмүүс цөм босож ура! хашхиран алга ташиж байсан билээ.

	Тэнгэр ч мөн энэ бүхэнд уясах мэт бороо асгаруулаад сумын төвийн дэнж дэвсэг, ганц давхар цагаан байшингууд ч угаагдан өнгө орох шиг болоод өндөр дэл, өвөр шаварт, хөх өндрийн сэрвээн дээгүүр нэг хэсэг цайвар манан татуулан борооны түмэн хөлөөр цэцгийн толгой өндийлгөн сэргэсээр алслах нь ч сонин санагдана.

	Мөн үеэр Маршал Чойбалсангийн нэрэмжит анхдугаар таван жилийн төлөвлөгөө зохиогдож түүний олон заалт тоог бидэнд цээжлүүлэн, шинэ үеийн бүлгэмийн хүмүүс болон малчдад танилцуулж байлаа. Түүний дотроос таван жилийн эцэст монголын нийт мал сүргийн тоог 200 саяд хүргэнэ гэж цээжлэн ярьж явсан маань ер санаанаас гардаггүй юм. Ямар боловч таван жилийн алхаанд хөгжлийн хүчээ тэнцүүлж, төлөвлөгөөтэй хөгжүүлэх намын эдийн засгийн бодлогын үндэс тэр үеэс эрчимтэй тавигдсаныг хожим ухаарч авсан юм. Бид ч мөн анги ахих тусам дээшилж, аажим аажмаар нүд нээгдэн хөдөөгийн хэвшмэл амьдралаас салж урагшлах замыг мөрөөддөг болж байлаа. Түүний нэгэн гэрч гэвэл манай сум хэзээ гэрэл чийдэнтэй болох вэ. Хэзээ Араажавтай (радио) болох гэдэг асуултыг багш нартаа тавьдаг байлаа.

	Үгүй ялахдаа шинэ жилийг тэмдэглэж ёлко хийхийг мэдэхгүй байсан цаг. Нэг өдөр Гаваа багш маань биднийг цуглуулаад энэ жил манай сургуульд ёлко гэдэг сулд модны наадам анх удаа хийнэ! гээд бидэнд янз бүрийн амьтны дүр оноож өгч байлаа. Надад туулай болох алба ногдов. Миний төрсөн жил хүртэл Туулай шүү дээ гэхээс би дуртай байв. Нэгдэлчдийн артельд ажилладаг хүүхдийн эцэг эх тусалж, дээр нь сургууль ч бас хөрөнгө мөнгө гаргаж бид цөм туулай буга, гөрөөс баавгайн багтай, зарим нь бүр арьсан нөмрөгтэй ч болцгоов. Сумын төвөөр л нэг яриа хөөрөө тарсан байв. Орой сургуулиас ирэхэд Нээм маань зэрэгцээ айлын Пэлжид гуайтай ийн хөөрөлдөж сууна.

	— Энэ хүүхдийн сургуульд «ёолох» гэж нэг юм болох гэнэ?

	— Тэр чинь одоо юу байдаг билээ. Олон хүн зэрэг «ёолоод байна» гэж арай баймааргүй юм даа.

	Би түүнийг ихэд шоолон инээд хүрсэн боловч чухамхүү «Ёлк» гэдэг үгнийхээ учрыг өөрөө ч сайн тайлж мэдэхгүйн улмаас яг тайлбарлаж чадахгүй болоод

	— Мөн хол төөрч байна даа та нар гэж бодож номоо үзэж сууна. Сэтгэлд Ёлкны өдөр түрүүлэн бодогдож түүнд гарах амьтан тус бүрийн дүр төрх санагдана.

	 

	Хөвчийн хангайд нутагтай

	Хүрэн бор баавгай

	Бал бурамд дуртай даа

	Багачууд хүүхдэд хайртай даа

	 

	гэж дуулаад майга хөлөөр ээлжлэн алхаж яваа баавгайн дүр санагдаад амандаа аялж байтал Пэлжид гуай

	— Залзага чи юу аялаад байгаа юм бэ, шийнд гарах болоо юу? гэлээ.

	— Үгүй ээ, ёлкны баавгайн дууг дуулж байна гэхэд

	— Тэнд чинь баавгай, маавгай авчрах хэрэг үү. Тэр чинь манай энд олддоггүй амьтан шүү дээ. Баавгайд бариулчихвал яана гэж дуу алдав.

	— Үгүй бид баавгай болж гарах юм байхгүй юу? бас чоно, үнэг, туулай гарна.

	— Аа цгийгээ ал! гэж. Хуучин намархуу юм байх нь. Гэхдээ жинхэнэ цамыг яаж гүйцээ аж. Яагаа вэ Цэрэндулам! гэж манай мээмийг нэрээр нь дуудаад

	— Чи бид Мандширын цамыг нэг үзэж билээ. Тэгэхэд тэр Майдарын ногоон морийг залж явсан өндөр цагаан лам биднийг юу гэж байлаа гэхэд ханцуйгаараа амаа таглан хөхрөв. Мээм ч сүслэх мэт наманчлаад

	— Тэр цагт чинь Түшээт бид ойр болоод байсан цаг. Надад тэр маань Хүрээ ороод ирэхдээ үүнийг авчирч өгч билээ гээд хоймрын авдрын булангаас эхнэр хүний толгойн бүрэн хэрэглэл гаргаж ирэхэд Пэлжид гуай ихэд сонирхон үзэж мөнгөн шанаавч, шүр сувд тэргүүтнийг толгой шанаандаа тааруулан шагширч байлаа. Нээм цааш өгүүлрүүн, 

	— Арван наймтайдаа ганц хүүхэн гаргаад ахиж юм төрүүлсэнгүй. Гээд яах вэ охиноос маань гарсан л одоо надад хэрэг болж байна гэж над руу дохиод

	— Аль вэ миний хүү үүнийг идэх үү гээд хормойгоо дэвсэж домбон сахар томоор хэлтэлж өглөө. Би хоёр гардан тосож Пэлжид гуайгаас бас хувь аваад гадагш баярлан гүйж гарлаа.

	Тэр жилийн ёлк санаснаас сайхан болж сумын төвийнхөн ч түүний учир утгыг ухаарч, өнөөх европын цагаан сараа хэзээ тэмдэглэх гэж байна гэж дараа оноос нь эхлэн асуух болсон билээ. Хөдөө газар шинэ соёлын үр гэгч аажим боловч ийн дэлгэрч байв.

	Багш маань олон зүйлд хүртээмжтэй хүн сэн. Бөөсгүй болох ажлыг сургуулиас л эхлэх хэрэгтэй байна гэж байн байн ярина. Эхлээд биднийг бүгдийг нь дотуур цагаан өмд цамцтай болгов. Ханцуй, шуумагт нь цагаан бүч эмхэрдэж оёсон энэхүү дотуур хувцас хэр суухтай нь зэрэг тайлаад угааж индүүдэхэд хялбархны дээр өмдний үс биеийг хатгаж загатнуулахгүй, зөөлхөн таатай, ойр ойрхон сольчихдог эд болохыг төдхөнөө бид ухаарч дотуур хувцсандаа даслаа. Түүний өмнө бол бэрхшээл их байлаа. Өвлийн цагт бараг нь нэхий өмд өмсөцгөөнө. Хичээл дээр дал хондлой, хаа нэгтэй газар ирвэгэнэн загатнаж, тэр хавьцаа гараа оруулахад хоёр хуруунд бөөс тэмтрэгдэнэ. Түүнийг чимхэж барьж аваад сэмхэн нясалж алах буюу багшийн нүд хариулж байгаад халуун зуух, пийшингийн хавхаг дээр чулуудахад часхийн дуугарч эцэслэх билээ. Бөөс арилгах ажил сургуулийн дотуур байрынханд долоо хоногт хоёр удаа тохионо. Гэрээр байдаг хүүхэд ч ялгаагүй мөн л энэ ажлыг заасан өдөр заавал хийнэ. Маргааш нь нийтийн ариун цэврийн үзлэг бодно. Сурсан хүнд бол энэ нь төдийлөн төвөгтэй биш. Шөнө нь үстэй өмдөө гадагш нь эргүүлээд хэц дээр тавьж хононо. Өглөө нь хяруу арилахаас өмнө авч үзвэл бүх бөөснүүд үсний үзүүрт очоод хөлдөж үхсэн байх бөгөөд зүгээр л нэг цийлийсэн цагаан юмс болсон байна. Иймд хэц дээр аваачаад хэд саваадаж сэгсрэхэд бүх бөөс унаж үгүй болно. Дотуур цамц өмдөө мөн угааж индүүдээд өмсчихөд бие хөнгөрөөд загатнах ирвэгэнэх юмгүй амар болно. Бие сэтгэл ч сэргээд нэг л таатай. Гэтэл энэ маань дөч тавиад оны л үе шүү дээ.

	Багш маань удалгүй бас нэг ажил сэдсэн нь халуун ус байв. Зуны цагт л бороонд нүцгэлэн шавшуулах, сайндаа нуур цөөрөм голын усанд орцгоодог бидэнд халуун ус гэгч бас л нэг ёсны сонин юм байв. Халуун усанд орсны дараа бие хөнгөрч сэтгэл сэргээд басхүү дотуур цагаан даавуутай нь угааж индүүдсэн хөнжилд орохтой нэн таатай: Ядах нь ч зүүдний өнгө хүртэл гэрэлтэй байдаг ажээ. Онцын хэрэггүй юмыг юунд ярина аа хэмээн эдүгээчлэн бодох хүн уншигч авгай нарын дунд тохиож болох атугай ч энэ бол тэр цагтаа л шинэ юм шинээр амьдрахын хүслэнг балчир сэтгэхүйд төрүүлсэн анхны алхмын хувьд урагш тэмүүлсэн хэрэг байв. Би 13-ныхаа жил орох хавар Улаанбаатар хот руу нэг оргосноос өөр гэм халгүй байсаар 4-р ангиа өнгөрөгч хавар төгссөн билээ. Манай ангийнхан цөм л хөдөө мал ахуйдаа татагдаж ганд хоёрхон хүүхэд аймгийн дунд сургуульд дэвшин суралцаад ихэнх нь хувийн мал ахуйтай, хүн бүл хүч цөөтэй хөдөө гэр орондоо үлдсэн билээ. Тэдний нэт нь би Цагаагчин Туулайгаас хар луу жилийг (1951-52 он) хүртэл ийнхүү бага сургуулиас дунд сургуулийг завсардан үхэр хонь хариулан намар өвлийг барж явна. Үе үе ангийнхнаа их санана. Аймгийн Дунд сургуульд явуулсан хүүхдийн ирүүлсэн захиаг эцэг эхэд нь дуудаж өгөхдөө сэтгэл хөдөлж эдэн шиг ингээд эрдэм сурч байвал аштай юу гэж бодохоос хол явчихмаар санагдана. Хөдөө газар ном гэдэг эрдэнээс ч үнэтэй. Олдохуйяа бэрх ховор зүйлийн нэг тэр билээ. Сумын хоршооны тоосонд дарагдсан хэдэн номыг баргийг нь авч уншлаа. Надад онц таалагдсан нь А. С. Пушкины 150 жилийн ойд зориулж гаргасан орчуулгын далбагар хавтастай зузаан ном, К. Симоновын «Өдөржин шөнөжин» номууд билээ. «Өдөржин шөнөжин» номын үйл явдлыг бараг цээжилж, баатруудтай нь сэтгэлээрээ ярилцдаг байсан сан. Аня Сабуров хоёр ахиад уулзах болов уу гэж тэр Симонов гэдэг зохиолчоос асуух сан гэж хүртэл бодогддог байж билээ. Шарласан хуудасны үг бүхэн эдүгээ сэтгэлд тод харагдана. Мал маллаж Хэрлэн Баян-Улаанд өвөлжих үедээ Ринчен Бямбаев гуайн «Үүрийн туяа» гэдэг ном олж авч уншсан нь нэгэн ёсны сонин гайхамшиг үлгэр байв. Хэл яриа дүрслэл нь их л сонин. Эхлээд урт урт өгүүлбэрүүдэд нь бүдэчдэг байснаа сүүлдээ хэл найрлагыг нь учрыг олж, зарим зүйлийг цээжээр ч хүнд ярьдаг болов. Тэр дундаа хөдөөгийн өвгөд хөгшид яриулж уншуулахыг хүсэх нь олонтоо... морь минь гэнэт шилгээн үүрсэхэд би ч бодлоосоо түр салж эргэн тойрныг сая анзаарч үзвэл нарны гэрэлд цасан талст ойж нүд гялбам үзэгдээд сонгинын давааны сэрвэгэр байцад орой ойрхон харагдахад ташуур өгч ергүүлсээр гэрийнхээ гадаа ирж буулаа. Манай хойд айлын Санжаа гуайн уяа тэрэгнээс нэлээд морьд уяатай, ойр холоос хүн цугласан юм болов уу гэж санагдана. Гэртээ ороход манайхан цөм эзгүй. Зэлгээхэн цайнаас аягалж залгилаад галд бага зэрэг хөлчин, төмпөнтэй адууны махнаас отголж идэж суутал гаднаас Мээм орж ирлээ. Мээм хоймор гарч хүрд эргүүлээд галаа сэргээх зуур

	— Ашгүй миний хүү сайн яваад ирэв үү гэлээ.

	— Сайн сайн. Аварга гуайнханд очиж хоноод сонин юм зөндөө сонсоод гэхэд Нээм маань хоймор гарч хүрдээ нэг эргүүлээд

	— Ашгүй миний хүү эзгүй байсан нь сайн боллоо. Эзгүйгээр чинь бүүр сүйд болсоон. Хотонд маань галзуу чоно орж ирээд! гэхэд нь би ч сэрдхийн цочиж, 

	— Тэгээд юу болсон? бэ? хүн хар зүгээр үү. Баахан малаа бариулчихаа юу гэсэнд

	— Сүйд болдгийн даваан дээр л амь гарлаа. Манай энэ муу Санжаа байгаагүй бол бид ч өнгөрсөөн гэлээ.

	— Дэндэв ах хаачаа вэ гэж намайг асуухад

	— Өтөлж яваа амьтан хэрэгт дурлаад л Санжаа гуайнх руу орсон. Энэ хавийнхан ч цуглаж ирээд байна. Цөмөөрөө л өнөө чононы тухай л бөөн яриа! гэхэд нь би ч бас хүүхэд багын сониуч зангаар Санжаа гуайнд орохоор гарлаа.

	— Саваагүй зангаа татвал таарна үхсэн ч гэсэн шүлс нь бузартай хэвээрээ шүү. Толгой түрүүнд нь хүрсний хэрэггүй гэж Нээм араас аашлан үглэх нь дуулдана.

	Би үхсэн чоныг үзээд үнэхээр гайхлаа. Тэднийд ороод хүн хүний амнаас л энэ явдлыг сонслоо. Санжаа гуай ч үнэхээр баатарлаг гавьяа байгуулсан хүн шиг нэлээд халамцчихсан сууна. Айлын авгайчуул түүнд баярлахдаа гэр гэрээсээ нэрмэл авчирч өгсөн бололтой. Эхнэр нь бас нэлээд сэтгэл хөдөлсөн бололтой мөнгөн морьтын Янжмаа гэдэг тэр буриад авгай

	— Манай Санжааг та нар тэнэг мангарт нь л хүрцгээдэг биш үү. Манд бол амаар дэмий ярьж чаддаг хүн биш ажил хийж чаддаг л хүн хэрэгтэй. Танай Халхууд хадлан хадаж ч чадахгүй, тэгэх мөртөө бас хоч шоо өгөхдөө сүрхий.

	 

	Норжинпилийн хажуухнаас

	Нойтон ховоо дүүжлээстэй

	 

	гэж та нар муу ховоо Доржийг хочлоо юм биз дээ. Бас цааш нь, 

	 

	Тэнэг Санжаагийн нуруун дээр

	Тэнтгэр Янжмаа тэгнээтэй

	 

	гэж маныг хэлээг үү? гэхэд нь Санжаа

	— Дуугаа аяд. Золиг чинь согтож байгаа ухаантай юм уу гэж зандрав.

	Мөнхнасан гуай ганагар хүзүүгээ ганхуулан урт зууван нүүртээ дүүрэн инээмсэглэл тодруулж нээрээ Санжаа байгаагүй бол ч хүн мал цөмөөрөө галзуу чонын хоол болж гүйцсэн шүү. Шөнө дунд өнгөрч байтал нохой шуугилдаад хонь мал үргээд явчихдаг юм байна. Үүдээр шагайгаад харсан чинь нэг зэвийсэн саарал юм хоттой хонины хашааны хойгуур ирж явна. Сартай байсан юм болохоор чоно гэдэг нь амархан танигдлаа.

	— Та минь ээ чоно ирж байна. Хотонд чоно орж байна гээд хашхирах гэсэн хоолой цахиртаад болдоггүй. Гэрт гүйж ороод өвөөгийн муу цахиур бууг авч ноцолдсоор буу шуу тавигчаа боллоо. Тэгсэн нөгөө амьтан ер айсан шинжгүй явж байна. Тэгэхлээр нь л галзуу амьтан байна гэдгийг нь мэдлээ. Бид нэг гэртээ шахуу бөөгнөрөөд хаалгаа түгжиж тотгоороо харуулдан хашхирцгааж эхэллээ. Тэгтэл Санжаа нэг томоохон хус мод бариад өнөө чоно руу дөхөж явахыг харлаа. Нүүдэлд хугарсан тэрэгний арлын хугархай ашгүй гарт нь өртсөн юм байж. Бид гэж хашхирахаас цаашгүй амьтад

	— Шүлсийг нь биедээ хүртэв ээ. Болио боль. Хэдэн хонь барьж идээд явна биз гэхчлэн орилолдож байв. Чоно хэд хэд сунаж үсрээд зөрж өнгөрөх нь үзэгдлээ. Тэгтэл нэг удаагийн үсрэлтээр нь Санжаа түүнийг модоороо олиод унагаадаг юм байна. Босох гэж өндийх хооронд нь хоёр дэлсээдэхлээ. Чоно ч хэд тийчилснээ чимээгүй боллоо. Очиж хардаг зүрхтэй ч хүн байдаггүй. Өглөө гэрэл гэгээ гарахтай зэрэг л хөгшин хөвөө эр эмгүй шагшаан шуугиан болсоор очлоо. Ээ бүү үзэгд! Тэгсэн чинь тархийг нь няц дэлсээд хоёр арьсыг нь нийлтэл тас цохичихсон байсан шүү гэхэд

	— Манай Санжаа ч аргагүй л сайхан тэнхээтэй хүн юм аа. Янжмаа чи үүнийг нэг барилдуулахгүй яасан юм бэ. Ийм хүн ч улсад очиж барилдвал юм дуулна даа гэсэнд Янжмаа тас ширвээд

	— Юу хэлнэ вэ та нар. Биеийн нь хэв төрхийг эвдчихнэ гэснээ

	— Тэр Цэвээнравдан аваргын авгай нөхрөө барилдуулдаггүй юм гэх чинь билээ. Надад ч мөн ялгаа алга. Энэ чинь хот ороод алга болчихвол би яах юм бэ гэхэд нь улс хөхрөлдөв.

	Мөнхнасан гуай инээж, 

	— Янжмаа чи номч мөрийн Чимэд арсланг танина биз дээ. Танай Мөнгөнморьтынх шүү дээ. Санжаатай барилдуулбал яах бол гэсэнд Янжмаа:

	— Урьд үүнтэй жин тээж байсан юм. Хоёр талын тэнг адилхан л өргөлцөөд байсан даг. Тэр ч бас л хөөрүү золиг доо. Хөхөө өвлийн хүйтнээр Улаанбаатараас хоёр шил архи авч залгилчхаад тэр аагаараа дээлээ сугалдаргалаатай задгай машин дээр суугаад Мөнгөнморьтод ирээв дээ. Тэгээд хатгаа авч түүнээсээ болоод үхээ гэлцдэг юм гэхэд, хайран хүн залуухандаа өөд болсон шүү гэж шуугилдав.

	Дэндэв ах дуугүй байснаа сая л ам нээж

	— Би Санжаад цохиулчихсан чоныг хараад тэр жил Хараагийн Дэндэв заанд цохиулчихсан гамингууд санаанд орж байлаа. Нармайг нь цөм цохичихсон тархийг нь няц дэлссэн, хөл гарыг нь тас цохисон баахан гамингийн хүүр Хүрээнд тээж ирсэн. Зарим дарга нарын нь хүүрийг авслаад урагш нь явуулж байсан. Тэнгэрээс заяасан тэр сайхан хүч чадлыг олон түмнийхээ хэрэгт зарж дээ зайлуул! гэлцэн лам харгуй тэр Дэндэв зааныг бахдаж, Гандангийн лам нар ерөөл хүртэл уншиж байсан даа гэхэд нь Мөнхнасан гуай

	— Аль вэ Дэндэв минь чи түүнээ нэг яриач. Манан Санжаа ч гэсэн бас л нэг баатарлаг үйл бүтээлээ шүү. Залзага хүү минь чи нэг юм бичээд аймгийн сонинд гаргавал аштай юу даа. Өнөөх ишгэн Тавхай гэдэг сүрхий сурвалжлагч үүгээр ирвэл дуулгах юм сан гэлээ. Дэндэв ах хэзээний яриа хүн тул ахин уриулсангүй Хараагийн Дэндэв зааны тухай хууч яриагаа эхэллээ.

	 

	* * *

	 

	Аюул түгшүүрт Гамингийн дарлалын дээр үе түүхийн олон оныг өнгөрөөсөн өнө эртний монгол орон гаслан зовж байсан хэдий, ч хилэнгийн дөл хэдийнээ хүн бүхний зүрхэнд улалзан бадраад их тэмцлийн салхин хөөрөгдөн үлээх агшнаа асан дүрэлзэхэд бэлэн байлаа. 16-р жарны цагаан мичин жилийн өвлийн сүүлчийн нэгэн өдөр билээ. Зул бадамлахынхаа өмнө гэрэл нь ихэсдэг гэгчээр гамингийн эзэрхийлэл хэрээс хэтэрч үхэхдээ үхэр буугаа тавина гэгчээр эр эм хөгшид хүүхэд хэнийг ч хайхрахгүй яргалж байлаа. Хуримтын өртөөг түйвээж эмс охидыг нь хүчирхийлсэн гамингууд хэсэг ардуудыг барьж авч нэгэн гэрт хорьжээ. Тэд гар мухар ардуудыг түрэмгийлсэндээ гавьяа байгуулсан мэт хөөрцөглөж, ваартай архи шимэн согтуурч, бууны замаг тажигнуулан шулганалдаж байлаа.

	Өчигдөр гамингийн хоёр даргыг нутгийн нэгэн сайн анчин алчхаад явчихсанаас болж Зулзага, Шарын гол, Баянгол, Мухар зэрэг газруудад пүүс хамгаалан сахиж зарим нь өвс түлээний жинг дагалдан явсан гамингууд цөм энд нэгдэн цугларчээ.

	Тэгээд тэд ийнхүү өсөлж байгаа нь энэ ажээ. Тэд нутгийн хэсэг ардыг нэгэн гэрт бөөгнүүлж хорьжээ. Гэр дотор ихэнх нь хүүхэд бүсгүйчүүл. Хоёр гурвын зэрэг өвгөжөөр эрчүүл байв. Тэдэн дунд нэгэн биерхүү эр байсан нь өртөөний улаа нэхэж ирсэн Хараагийн Дэндэв заан байжээ. Үүр гэгээрэхийн үеэр гамингууд гэрийн баруун хойд салхин талд их өвс овоолоод гал тавьж эхлэв.

	— Сая та нар даарлаа, хөлдлөө гээд байсан. Одоо ингээд нэг сайн дулаацаж аваад эрлэг номун хааныд очицгоо! гэж цахар хэлмэрчийн хашхирахыг Дэндэв заан сайтар сонсжээ.

	— За ах дүү нар минь миний үгийг сайн сонсоцгоо. Арга бодохгүй бол бид эндээс амьд гарах нь өнгөрлөө. Хамгийн түрүүн сиймхий гарахтай зэрэг л эхнэр хүүхнүүд хүүхдээ авч амь зулбацгаа. Ганц хоёр эрчүүл үлдэж надад тусалбал сайн л байна гэж Дэндэв заан хэлээд нэхий дээлийнхээ хормойг бүсэндээ шууж, ханцуйгаа лав шамлаад, дэгж дэвэх маяг үзүүлснээ гэрийн зүүн урд хатавч руу ухасхийн очиж «Иш-шүү» хэмээн хүчлэн ханыг хөндийлж шатаж байгаа гэрийг баруун хойш нь хөмрөөд чулуудчихав. Салхины дээд талд галд хөлчин шавааралдаж байсан гамингууд дарагдаж, заримыг нь өмд нэхий хүрэм малгайнаас гал авалцан шатаж, пөөнийсөн бөөн галтай юм ийш тийш орилолдон гүйлдээд гамингуудын зарим нь буу тавьж ингэнэ чинээ бодоогүй байсан гамингийн дарга хий л хараал тавьж байтал нармай дунд нэг юм тасхийтэл буугаад нүүрт нь битүү цус бялдан хайя гэж хашхираад ар тийшээ савж уналаа. Энэ үймээн дундуур эхнэр хүүхнүүд хүүхэд шуухдаа аван амь зулбацгааж Дэндэв заан тэргүүтэй хоёр гуравхан эрчүүл үлдээд гэрийн хоёр баганыг шүүрч бариад гамингуудыг цохиж байв. Тэгтэл нэг нь гамингийн бууны урт жаданд гэдсээрээ сүлбүүлэн унаж нэгэнтээ аймаар эвгүй хашхираад халуун нурам дээр нүүрээрээ шааж ував. Гаминг жадаа сугалах гэж оролдох зуур Дэндэв заан мөрөн дээрээс нь шүүрч аваад бусдыг нь дүүгүүрдэн унагааж байснаа түймрийн халуун цурам дунд шидчихэв. Тэгээд нөгөөх гамингийн бууны бөгсөөр хавьтсан ойртсоноо цохилж гарчээ. Гэнэт буу тасхийх шиг болоод цээжээр нь халуун юм урсахад тэр шархтсанаа мэджээ. Нүүрэнд нь хүний халуун амьсгаа ойртох шиг болоод ухаанаа тогтоож харвад нэгэн шаламгай, гамин түүн рүү муур шиг үсрээд ирэхийг мэдэрчээ. Тэр эцсийн хүчээ шавхан багалзуурыг нь тас атгаастай ухаан алджээ. Дэргэд нь үлдсэн сүүлчийн ганц хүн ухаан тавьж байхад нь нэг гамин очоод түүний нүүр лүү хүчлэн дэлсэхэд нүд нь бүлт үсрээд цус нь гамингийн өвдгөнд нялгадахад ихэд зэвүүцэн цута мади гэж хашхираад зайлав. Монгол нутгийн тэнгэр энэ бүхэнд аягүйцэх мэт хөрзийгөөд хорь гучаад үхдэл гамингийн нүүрэн дээгүүр хэрээ эргэлдэж байх нь хирдхийм байлаа. Нар энэ бүхэнд эмзэглэх мэт үүлэн цаагуур орж гарна. Өдөр дундын хэрд ойр хавийн айл амьтны бүх хүнийг гамин цэргүүд хөөн цуглуулж ирлээ.

	— Хэн манай их цэргийг энэ Дэндэв заан гэгч танхай ард шиг эсэргүүцнэ вэ. Тэр бүхнийг үүн шиг болгоно гэж мэд хэмээн цээрлэл болгож та нарыг цуглуулсан юм гэж цахар хэлмэрч хэлээд шархны нь цус энгэрт нь наалдсан Дэндэв зааныг хүлээстэй чирч авчирлаа. Тэгээд нэг гэрт оруулж, түрүүлэг нь харуулж хэвтүүлээд хоёр хөлийг нь нүцгэлэн гэрийн сөхөөтэй хаяаны доогуур ханын нүдээр шургуулан гадагш цухуйлгахад

	— Өмхий санаатнууд чинь юу л гэгчийг үйлдэх гэж байгаа бол доо гэж нэг өвгөн тэсэлгүй дуугарав.

	Тэгтэл том гантай ус авчраад нөгөө цухуйлгасан хоёр хөл рүү нь хувин хувингаар цутгаж эхэллээ. Харж байсан улсын хөл хага таших шиг санагдаад голд нь хүйт орох шиг болж Дэндэв зааныг яаж тарчилж байгаа бол доо гэхээс чөмөг нь царцах шиг болж байв. Сүүл сүүлдээ нөгөө ханын нүдээр цухуйлгасан хоёр хөл мэдээ алдан тас хөлдөөд өвдгөө хүртэл мөстжээ. Энэ мөчид хоёр гамин томоо гэгчийн хусан бороохой авчрав. Тэгээд таг хөлдсөн хоёр хөлийн шилбэ тус газар нь нэг нэг буулгахад мод мэт хуга хуга үсрэн унав. Харж байсан хүмүүс элээ халаг болон дуу алдаж, түрүүчийн өвгөжөөр хүн

	— Ийм юмыг харснаас нүд минь сохорсон ч болоосой гэж халаглан гаслав. Олны дундаас

	— За гайгүй. Гамин чандруу чамайг бид бөөс алж байгаа юм шиг хядах цаг ирнэ. Тэр цагт ёстой нэг хайрлахгүй дээ гэж заналтай хэлэх нь дуулдав.

	 

	* * *

	 

	— Хүч тэнхэл зориг зүрхтэй эр хүн гэдэг цаг төр үймсэн бэрх цагт түм олныхоо төлөөнөө ингэж л зүтгэдэг байна шүү дээ гэж хэлээд Дэндэв ах чимээгүй болов. Тэгснээ нүүртээ мишээл тодруулж

	— Манай Санжаа ч гэсэн Дэндэв заан шиг л бидэндээ тус хүргэлээ дээ гээд Мөнхнасан гуай руу харав.

	— Хэлээд яах вэ. Өдийд бид ингэж идээ будаа хүртэж хуучилж суух нь байтугай чононд бариулсан хэдэн малынхаа сэгэг дээр орилолдож суух байсан биз гэж хэлээд өмнөх ваартай архинаас мөнгөн аяганд дүүргэж

	— Ахын хишиг дүүд олдохгүй гэдэг юм. Май Санжаа минь гээд ёсорхуу нь аргагүй барив.

	Санжаа гуай дээрээс нь хэд балгаад гэргий Янжмаадаа өгөв. Янжмаа

	— Бурхан зүг оройдоо гэж ядам хуруугаараа нанчид өргөөд цааш нь дамжууллаа. Сайн эр, сайн хүн гэгчийг эх орон хэрэгтэй цагтаа үдшийн гялаан мэт тодруулдаг ажээ. Хүч чадал, авьяас эрдэм юу байгаагаа хүн олондоо зориулсан хүн хүндлэл хайрыг хүлээн өргөмжлөгддөг юм байна гэдгийг би тэгэхэд л ухаарч авах шиг болж билээ.

	 


ДЭД БҮЛЭГ. АРЫН ХҮРЭЭНИЙ ДАШДОРЖ БУЮУ ӨВГӨДИЙН ХУУЧ

	 

	Цагаагчийн туулай жилийн өвлийн дунд сарын 25-ны өдөр бүлгээ. Өвөлжөөний саравчинд дээд талаасаа шахцалдан хоносон хоньд түрүүчээсээ босоцгоож үсээ сэгсрэн зай гаргацгаан, тэдний хэвтсэн ором дээрээс шинэ бууцны халуун уур савсаж үзэгдэнэ. Захдуу хэвтсэн хоньд ч мөн босож бөөгнөрөн хяруунд бурзайсан бууцны зах ч малын хөлөөр дулаацах бололтой. Өвлийн нар илч муутай цонхигор цагаан хэдий ч ээн гийгүүлэх соёрхолт гэрлээ энэ хэр цас мөстэй дэлхийн энэ хэсэгт алгасалгүй ивээн сацраасаар авай. Өнөөдөр миний хонины ээлж тул би ч хот айлынхаа хэдэн морьдыг хамтад нь барьж ирээд орилоо зээрд хэмээх ханины номхон мориндоо тохмыг нь зузаалсан багавтар эмээлээ тохлоо. Хойд олмыг нь татах үед зээрд морь муухай аашилж нүдээ цахираар эргэлдүүлэн омголтсон уруултай мохоо шүдээрээ бугуйнаас хазах маягтай шувтарч аваад тавив. Тэгтэл гэрээс намайг Мээм дуудлаа. Над шиг хол ойр явж юм үзэх дуулахын хүслэн болсон хүнд бас нэг аятай далим завшаан таарч гэрээсээ инээмсэглэн гарч ирээд хөгшин цагаан морины нуруунд парлийсан хуучин ширэн гөлөмтэй, мөнгөн баавар, бага зэрэг урагдсан хүрэн тэрмэн олонцог бүхий боржигин хийцийн эмээлийг шаламгайлан тохож хазаарыг солин, жолоо цулбуурыг тэнцүүлэн засаж мордоход бэлэн болгоод баруун хойно байгаа Мөнхнасан гуайнд орж очлоо. Осоржамаа аягаа угааж сууснаа

	— За чи чинь хар өглөөгүүр дэвдгэнээд юу болчхоо вэ. Ийм эрт хонио бэлчээх гэж үү гэж хэвлүүн нь аргагүй асуув.

	Гэрийн дотор өөр хэн ч энэ хэр үгүйг гүйлгэн хараад би нэлээд зориглонгуй болж

	— Чи ч гэсэндээ харанхуй шөнөөр бүртэлзээд хаачдаг болчхоо вэ. Эртүүд аргалын цаана Хасын Пүрэвтэй уулзаад гар хөлөө барилцаад байсны чинь хараагүй гэж бодоо юу.

	Осоржамаа энэ үгэнд цочирдон мухардаад дэмий л хэлээ гаргаж шоолох янз үзүүлээд аяга шанагаа цэвэрлэсэн хүн болж сууна. Урьд бид чулуун тоглоом дээр айл гэр болж тоглоход муудаж сайдан шилбүүрээ унан давхидгаас арай өөр яриа болж байгааг хэн хэн нь ухаарч байлаа.

	— Өнөөдөр чамайг хонь хариул гэнэ ээ. Тэгээд үүнийг л хэлэх гэж танайд орж ирсэн. Хэл халтираад хэрэггүй юм ярьчихлаа байна гэсэнд

	— Чиний хонины хишигтэй өдөр биз дээ гэж Осоржамаа сөргүүлэв.

	— Би нөгөөдрөөс нөхчихнө. Өнөөдөр энэ урд Хөнхий Мааньт, Бургалтай хавийн айлуудаар очих хэрэг гараад байна.

	— Яах нь вэ? Нутаг үзэх нь үү?

	— Тэр хавьд Мөөгийн нэрт ламынд хэсэг жандааныхан (нэг зиндаа буюу үе зэргэмжийнхэн гэсэн утгаар манай нутагт ярилцана) цуглах юм гэнэ ээ. Тэгээд Дэндэв ахыг аваад ир! гэж хэл өгүүлсэн юм байх.

	— Аа тэгвэл чи чинь өвгөний бараа бологчоор явах нь. Тэнд чинь манай ангийн Үржинхандынх бий. Хар нүдэн Долгорынх ч бий. Цөмд нь мэнд хүргээрэй!

	— За за гээд гарахыг завдахад Осоржамаа эм хүний янз орж байгаа (надаас хоёр эгч юм) царайгаар доогтой инээмсэглээд

	— Чи харин эргэж ирэхээ болчхов доо гэхэд нь би гайхширан хөмсгөө өргөв.

	— За чи битгий эс мэдсэн царай гаргаад бай. Танайх чинь биднийг сургуульд байх үеэр хамгийн хөөрхөн хүүхэн болно гэж чиний хожмын эхнэр чинь болгохоор Долгорт сүй тавьсан юм гэх чих билээ гээд хөхрөв.

	— Чи бүүр дэмий юм ярьдаг болж. Хамаг юм муу Хасын Пүрэвээс л болж байгаа юм гэж уурсах ичих хоёрын дундуур хэлээд тэднийхээс гарч гэр лүүгээ алхах зуур хар багын зүүд шиг нэгэн юмыг эргэцүүлэв. Нээрэн миний сургуульд орсны хойд жил Чимид гэдэг өндөр бор авгайд Мээм намайг дагуулж очсон санагдана. Тэднийд нөгөөх Долгор гэдэг охин байж байсан, Давхраатай хар нүдээр инээвхийлсэн дугариг царайтай жирвэгэрдүү хөмсөгтэй ээж шигээ хүрэн бор царайтай охин тавагтай идээ дөхүүлж өгөөд хичээлээ хийж суусан. Мээм Чимид гуай хоёр ярилцаж цайлж суутал Мээм бурханд нь хадаг тавьж энгэрийн сувдан зүү, дээлийн эмжээрийн хоргой, нанжин чавга, чихэр тэр охинд өгөхөд хоёр гардан авч байсан. Чимид гуайд ч бас юм өгч, өвгөнөө ирэхээр өгөөрэй хэмээн шилтэй нэрмэл хамрын тамхи өгч Чимид гуай ч бас намайг үнсэж

	— Миний хүү манайхаар ирж байгаарай. Том болоод миний хүүхдүүд хамт байх заяа төөрөгтэй боллоо гэж өгүүлээд тэд ярилдан цайлж суугаад босохдоо

	— За Цэрэндулам минь чи манай бэр хөөрхөн л гээд байдаг сан. Аль хэр хүүхэн болох нь вэ гэж тоглоом хийж хөхрөлдөөд ичиж улайсан Долгорыг манай Нээмд үнсүүлж байж билээ. Би эрт багын энэ явдлыг гэртээ орох зуур бодолхийлэв. Тэр цагийн ичингүйрэл эдүгээ зайлан одоод «Сүйт бүсгүйнхээ» царайг нээрээ нэг харах юм сан. Надаас нэг эгч юм гэж ярьж байсан. Одоо 16 хүрч яваа юм байна гэж сониучирхан бодов. Тэгээд тэр бодлоосоо ичих шиг болж.

	— Морь бэлэн боллоо! гэж гаднаас Дэндэв ахыг дуудав. Тэр бээр хэдэн жилийн өмнөөс нүдний хараа муудаж, зөвхөн мөрөө харах төдий болсон билээ. Тэгэхдээ ой их хурц! Тийм янзтай, тийн ухаа байна уу гэж асуугаад за тэгвэл энэ чинь Гучин гуравтын ар байна. Улаан худаг өнгөрөөд Жаргалант руу орох нь гэхчлэн хэлнэ.

	Мөн мориноос бууж газрын чулууг тэмтрэн барьж үзээд

	— Авдрын гол овооноос өнгөрөөд их Булагийн Ёрвонгийн эхээр орж иржээ. Одоо энүүхэн гүдгэрийг өнгийтөл уулсын бэлийн хонхорт өнөөх авгай чулуу бий гэж өгүүлнэ. Ийнхүү гар нь нүдэндээ орсон мэт хүн билээ. Бид явсаар Хөнхий мааньтын хөндий гэдэг хавцлыг уруудаж Баян-Улааныг урагш шувтран гарч явлаа. Цаашлан Бургалтайн хөндий рүү шургаж орлоо. Дэндэв ах бууж өвсний сөл үзье гэнэ.

	— Ногоон шүүстэйгээ хатсан өвсийг сөлтэй өвс гэдэг юм. Эндхийн өвс гурван хуруу сөлтэй байна гэлээ. Тэгээд цааш мордож явах зуураа

	— Сөлтэй өвсийг зажилж үзэхэд гашуун юм уу исгэлэн амттай байдаг юм. Бороонд угаагдсан өвс бол цагаан өнгөтэй болж хатна. Энэ бол сөлгүй өвс. Зажлахад зүгээр л чүдэнзний мод шиг санагддаг юм. Өвсний сайныг мэдэх нэг арга бол шатаахад сөлгүй өвснөөс цайвар үнс гарна. Харин сөлтэй өвснөөс бол хар үнс гардаг юм. Уг нь сайн анхаарч судалж үзвэл малчны ухаан нэг эрдэм байгаа юм даа гэж ярилаа.

	— Дэндэв ахаа би эрдэмтэй хүн болж чадах болов уу.

	— Бололгүй яах вэ. Би багад чинь Түшээт зурхайчаар үзүүлэхэд найман цагаан мэнгэтэй. Хиртэх нь эмзэг, ном эрдэм сайтай хүн болно гэсэн юм. Жанцан Чойжин угааж авсан юм гэхэд нь би нэлээд урамшиж, 

	— Ном үзэж байж эрдэмтэй болно биз дээ гэвэл

	— Тэгэлгүй яах вэ. Миний энэ уулзах гэж яваа жандааныхан чинь тэр цагтаа ихэнх нь ном эрдэмд нэвтэрсэн сайн улс гэгдэж байсан юм. Шашны олон анги дацан дүүргэж зарим нь бүр Гавжийн дамжаа барьж аграмба ч болсон удаатай.

	— Та ямар анги төгссөн юм бэ?

	— Дэндэв ах нь хүрээ хийдийн хар бор ажилд л зүтгэж дуганч төдий явсан хүн. Өөрийнхөө идэвх ойгоор л ойр зуурын ном тогтоосноос хэтрээгүй.

	Би нарны гэрэлд улбартсан хэсэг үүлсийг удтал ширтэлхийлж 

	— Алтан Москва гэж улсууд ярилцдаг. Үлгэрийнх шиг цул алтан оройтой байшингууд тэнгэр тулам ярайсан тийм хот байдаг юм болов уу. Очиж үздэг тийм хувь заяа ч байдаггүй л байх даа гэж санаашран явлаа.

	— Дэндэв ах аа! Та ер нь алс хол явж үзсэн үү?

	— Энэ урд боржигиноор жаал явж үзсэн. Манзуширын хийд. Бамбар Эрдэнэ хувилгааны хүрээний мандаж бадарч байх цагийг мэднэ. За даа хол явсан газар гэвэл Утай Гүмбүм л ороо шив дээ.

	— Та надад тэр Утай Гүмбүмийнхээ тухай заавал ярьж өгөөрэй гэснээ «Заавал» гэж хэрэггүй хэллээ гэж өөртөө гэмшлээ. Яагаад гэвэл манай хөдөөгийнхөн тэр дундаа манай гэрийнхэн энэ үгэнд дургүй. Заавал гэж андгайлсан юм бүтдэггүй гэж цээрлэдэг билээ. Дэндэв ах ч миний энэ үгэнд хариу хэлсэнгүй. Уруулаа өмөлзүүлэн ямар нэгэн юм уншиж явав.

	— Ном эрдэм суръя гэвэл хот орж л сургуульд орох хэрэгтэй юм байна даа гэж яагаад ч юм бэ тэр агшинд л би бодов.

	Тэр ч байтугай Зөвлөлтөд хүртэл явуулдаг юм гэнэ билээ. 10-р анги дүүргээд л Москвад хүртэл очдог юм гэсэн. Тэгвэл мөн сайхнаа! гэж би гэнэтэд санаашран явсаар нэг жандааныхан цуглаж байгаа хот айлын гадна ирснээ бараг мэдсэнгүй. Уяан дээр арав гаруй морьд уяастай, заримыг нь эмээлийг аваад чөдөрлөөд тавьсан нь ойролцоо идээшилж харагдана. Хэдэн саахалт айлууд бие биеийнхээ бараа харагдах газар бууцгааж хэсэг морьтнууд хажуугийн саахалтаас хатируулан айсуй. Биднийг нэгэн том гэрт орууллаа. Гэрийн хойморт манай нутгийн өндөр настан Мөрдорж гуайгаас эхлэн ойролцоо насны өвгөдийн танил царай үзэгдэх нь нутгийн уулс нэгэн гэрт цуглаад ирсэн юм шиг сүрдэм сайхан санагдаж байлаа. Дэндэв ахыг ч мөн дээшээ дээшээ гэлцэн гэрийн зүүн хойморт суулгав. Баруун урд хатавчнаас дээш тэдний яриа хөөрөөг сонирхон орж гарч байгаа олон хүний дунд би суугаад эхлэн цай, сүүлд нь айраг барьсныг ууж суулаа. Тэрхүү үе зэргэмжийн өвгөд хөгшид, дундаа хэвийн боов, таваглан засаж өрсөн цартай идээ, агшаасан будаа цагаалга тавьж том том хулаар халаасан айраг сөгнөж байна. Гагцхүү архи дарсны юм ер үгүй. Өөрсдөө ч түүнийгээ цээрлэдэг бололтой. Айргийг бол харин лут уудаг улс байна. Тэд бие биеийн амар мэндийг мэдэлцээд юм ярьцгааж хууч үг хэлэлцэж эхлэв. Тэдэн дотор нэрийн номд хамгийн сүрхий нь Сомоо гуай шиг санагдана. Сомоо гэгч тэр үед тавь эргэм настай туранхай шар хүн. Дуу чангатай үг тод, төвд номыг ямар ч судар харалгүй цээжээр урсгах төдийгүй монголоор тайлж хэлдэг амуй. Уул нэр нь Содномцэрэн хэмээх авч манай нутгийнхан Сомоо гэж авгайлна. Тэр бээр хэн бүхний мэдэх мэгзмийг гэрт байгсад даган уншсаны хойно, түүний утгыг нэвтрүүлэн тайлж ийн ярив.

	 

	Алаг үзэлгүй өрөвжихүйн их сан Жанрайсэг

	Хэр болгоогчийн эзэн тэнгэр Жамъян

	Шуламсын орныг дарж зохиосон Сандаг

	Цастны мэргэдийн оройн чимэг Зонхов

	Сайн оюут алдрын өмнө соёрхлыг талбия

	 

	гэсэн утгатай юм.

	Энэ таван шад номын сүүлийн мөрийг Лувсандагва гэдгийг нь үгчлэн дуун хөрвүүлэлгүй үлдээх аваас Лувсандагвын гэгээний өлмий доор сөгдөн сөгдөн мөргөмүй гэсэн үг. Тийм биз дээ Мөрдорж гуай гэж Мөөгий нэрт (манай эмэг ээж болон Дэндэв ахын ээж нь Мөр нэртэй тул бид ийнхүү цээрлэдэг байв) ламаас асуухад тэр бээр их л таашаангуй толгой дохих зуур таван «хэ, хи»-ийг бүтэн хэлэхгүй бол хийморийн сан төгс оршиж чадахгүй гэж чиний хэлдэг зөв байна шүү. Би намар Гандангийн Гомбодоо гэсгүйтэй Өлзийт нуурын рашаан дээр тааралдаад ярилцаж байсан, тэгж байна гээд

	 

	Ум мажин Жанлав Ойдов царшин дүү

	Золзод ламаа ядам чогсомдон

	Бааван Хандаа Дансран Цогномжий

	 

	хэмээн хийморийн санг эхлэн уншиж

	 

	Чадвар дагий Цэдэнсодном дан

	Балжир лундаа Чогжүр дарваадан

	Чойжин сэржийн додвий дономжий

	Гэгмид лхүнжий дүйвий пэрэнлайнзад

	Гүнд сэрваан дү дү хоо

	Ум базар аюухай суухай

	 

	хэмээн уншиж төгсгөөд

	— За одоо нөгөө таван «хэ хи»-гээс хэлээдэх гэлээ. Өвгөд тал талаас нь нэмж хэлцгээнэ.

	Эхний 2-ыг нь хэлсний хойно манай Дэндэв ах хоолой засан өндөсхийж хэ хи Довдон дамбий Дон-оо бам буу ни

	 

	Налжир дагчиг хордом жайнам жи

	Сээжид чийвий лүндаа ярлаан жид

	Сороглуй вантан гон ой гондуужид

	Гүндү сарваан дүдү хоо

	Ум базар аюухай суухаа

	 

	гэж аялгуулан хэлэхэд бусад нь хөхрөлдөж, 

	— Дуган ч явсан хүн гэхэд манай Дэндэв ч бас юм юм сурсан сайтай хүн шүү.

	— Чи харин айлын хүүхэд аргалж өгөөд барьц авч харлав даа.

	— Тэгвэл аль хэдийн төрөл арилжсан нөгөө хэдэн ихсийнхээ араас л заларна гэж мэдээрэй.

	— Одоо ч нэг цаг сайхан болж дээ гэлцэн шуугилдав.

	Сүүлийн хоёр «хэ хи»-г бусад нь нэмцгээв. Мөнөөхөн Шижээ гэлэн хэ хи базал дамбий жаадаг товууни ван-нин чийвий лүндаа, ярлаан жид сороглун вантан цээсэд жааваа дан

	 

	Цамбий дон гүн идший дүү вэрзэд

	Гүнд сарваан дү ду-хоо

	Ум базар аюухай суухаа

	 

	гэж таван хэ хи-г өндөрлөөд өмнөх айргаа авч шимэн уулаа.

	Мөрдорж гуай суудлаа засаж дээлийнхээ хормойгоор өвдгөө бүтээгээд хуучны номд бол энэ таван хэ, хи-ийг хийморийн сантай гүйцээж уншихад Говийн лха тахиулж даллага авсантай тэнцэнэ гэдэг юм даа гэж зөөлнөөр өгүүлэв.

	Гэрт байгсдын дундаас нөгөө миний дээр өгүүлдэг Долгорын ээж Чимид авгай Сомоо гуайд ойртож

	— Энэ жил миний 49-ний жил орох гээд байна. Айх л юм. Арга засал ч байдаггүй байхдаа гэхэд тэр бээр гэрт байгсдыг тойруулан хараад

	— Гайгүй байлгүй дээ, жил мэнгэ орно гэдэг чинь хүний бие сэтгэхүйд өөрчлөлт ордог, одны тоололтой холбоотой зүйл гэж номд байдаг юм. Маны номоор бол «Ойдов Гүнжийн Туваан Доржий цай» гээд мэгзэм залгуулж хэлбэл сайн гэсэн байдаг юм гээд дотроо үгийг нь санах бололтой нүдээ анин бясалгал үзүүлнэ. Бид ч мөн хувиа тавьсангүй. Сомоо гуайгаас элдэв юм сууж байлаа.

	— Гэвш гэдэг буяны садан. Унзад гэдэг эхлэн зохиогч, Даваа гэж нарыг, Нямаа гэж сарыг хэлнэ хэмээн хажуу дахь өвгөнтэй ярьж суугаа Сомоо гуайд би зориглон дөхөж эхлээд Нээмийнхээ нэрийг асуулаа.

	— Цэрэндулам гэдэг чинь Уртнасан юм уу урт наст Дар эх гэсэн үг дээ хүүхээ гэхэд нь өөрийнхөө нэрийг монголоор юу гэсэн үг болохыг асууж авлаа.

	— За байз Лхамсүрэн гэвэл лхамыг сахигч, Сүрэнжав гэвэл сахин аврагч гэсэн нэр болно.. Тэгэхлээр чамайг «Аврагч нэрт» гэхэд л бараг болох юм. Сүрэнбат гэхэд Бат гэдэг нь монгол үг учир «Батад аврагч» гэж үгчилбээс зохистой гээд миний баярласан нүдийг харж толгойг маань илээд ахин цаад хүн өөдөө эргэж

	«Шавран» (шаброн) гэдэг чинь дэргэд байгч гэсэн үг. Таны түрүүн ярьдаг «Үүлэн элч буюу зардас» хэмээ их үлгэрийг зохиогч Галийдаасыг манайхаар «Охин Тэнгэрийн зарц» гэж дуун хөрвүүлдэг юм гэхчлэн ярилцахыг сонсоод «Би нэг Сомоо гуай шиг ингэж юм мэддэг болох юм сан гэж бодтол Бүх юмны эх номд л байдаг юм даа хүү минь гэж тэр жил манайд нэг хонохдоо надаар юм яриулж байгаад миний «Яавал эрдэмтэй сайн хүн болж болох вэ» гэсэн асуултад хариулсан нь ахин дурсагдаад тэр үг миний оюунд энэ шөнийн од мичдийн дундах хасын саран адил гийн тунаж үлдээд хэзээ болтол сэтгэлээс гараагүй юм даг. Мэг сэхээ орж анзаарах нь өвгөдийн яриа үлгэр домог мэт хууч ярианд шилжсэн. Арын хүрээний Дашдорж Цоржийн тухай бурхан шашны домог мэт зүйлсийг ярилцаж ахуйг нь гэрт байгсдын хамт чих тавин чагнав.

	Мөрдорж гуай ихийг үзэж дуулсан хүний талбиу төвшин дуугаар, 

	— Миний багад манай нутгийн оготной Мөржав гуай гэж хүрээний ихэс дээдэст нөлөөтэй баян тарган, юмны ов эвийг олж чаддаг сүрхий хүн байлаа. Тэгээд өөрийн шадар лам хаалгачдаар дамжуулж намайг богдын оронд ажил явдал гүйцэтгэх хүн болгож өгсөн юм. Би бас жаал зугаа бурхан хүртэл зурчихдаг гарын нь дүйтэй ч байлаа. Бизьяагийн аймгийн Цэрэндондог гавжаар хүртэл зурхай заалгаж, хариуд нь бурхны авдар тавилгыг нь будаж зүмбэрлэхэд хүртэл оролцож явлаа. Нэг орой Богд тугтамдаа бараалхаж хэсэг хун цуглууллаа. Тэгээд Дашдорж гуайг

	— Түргэн ир! гэж дуудуулав. Тэгээд ордны гол баганын ард бийр даавуу сэлт бэлдүүлсэн дөрвөн зураач нууцгайхан суулгаж бас бидэнд ч гэсэн зургийн цаас муутуу зэргийг өгч

	— За та нар намайг баруун гараа өргөж нүдээрээ тусгай дохио өгөхөөс нааш бийрээ хөдөлгөж болохгүй шүү гэнэ.

	Удалгүй Дашдорж цорж ирлээ гэж бараа бологч нь мэдээлэв!

	— Оруул гэлээ.

	— За оройн дээд ламтан та амгалан морилж байна уу гээд орхимж хувцсаа номын ёсоор ороосон Дашдорж гуай Богдтой мэндлэв. Богд мөн уриалганхан мэндэлж тамхи хөөргө бариулсны хойно

	— Би таныг нэг хэрэглэх ажил гараад дуудуулсан юм аа. Тэгтэл өнөөдөртөө болшгүй нь, та явж амар даа гэв.

	Тэгж явуулаад нэг хоёр цай буцалгахын хэртэй болоод ахин дуудуулсанд Дашдорж гуай нэлээд удасхийж байж эргэж ирэв. Түрүүчийнхийг бодвол минчийж чангарчээ. Гэвч биеэ барьж байгаа нь илэрхий. Богд түүнд аяга цай бариулаад

	— Би таныг ахиад л нэг дуудуулмаар болоод болдоггүй ээ. Тэгээд хэлүүллээ. Тэгсэн чинь бас л энэ удаад болохоо байчихлаа. Намайг олон дуудуулсанд танаас өршөөл хүлцэл өчье гэсэнд Дашдорж гуай хариу юм хэлэлгүй ууртайхан шиг орхимжоо засаад гараад явчихлаа. Дашдорж гуайн оронд өөр хүн байсан сан бол, 

	— Зүгээр зүгээр би дээд ламтан таны төлөө хэдэн шөнийн нойроо ч юманд бодохгүй энэ тэрээ гэхийг хэн байг гэх вэ. Угаасаа тийм зоримог гүдэсхэн хүн. Хөдөө гадаа бол бүүр хээгүй ч гэмээр хүн сан. Шөнө дунд өнгөрөөд байтал, богд зүүрмэглэж байсан биднийг дор бүрд нь дуудуулж сэрээгээд

	— Одоо л та нарыг байлгаж байсны хэрэг гарна. Зураг хөрөг буулгаж дүрслэх улс их хянуур соргог байх хэрэгтэй. Нэгээхэн агшныг ч алдаж болохгүй. Миний дохиогоор ажиллах хэрэгтэй гэж лүндэн буулгав. Дашдорж гуайг авчрахаар явсан улс ч нэлээд удлаа. Хэрвээ хаалгаа тайлахгүй бол хашааг нь давж ороод хүчээр ч хамаагүй аваад ирээрэй гэж Богд айлдсаныг бид дотроо санаж суулаа. Тэгж тэгж нэг чимээ гарч ордны бараа бологч эхлээд орж ирлээ.

	— За яав цаадах чинь их дошгирч байна уу гэсэнд

	— Хэлээд яах вэ. Гэгээнтэн минь. Хашааныхаа хаалгыг тайлдаггүй таг чиг шүү. Тэгэхлээр нь давж ороод авч ирлээ. Таныг ч элдвээр л хэлж байна гэсэнд Богд эзэнтэн үл ялиг инээмсэглээд

	— Одоо яг л байгаа янзаар нь оруулаад ир. Битгий тайтгаруул гэлээ.

	Хаалга нээгдэхэд өрөөсөн мөрнөөсөө орхимжоо унжуулж чирсэн баруун гар бугалга нь нүцгэн харагдах Дашдорж гуай хөл дээрээ үсчин бараг чарласаар орж ирлээ. Богд ч биднийг бийрээ түргэн ажиллуулж

	— Энэ чигээр нь зур! гэсэн дохио өглөө. Зөндөө л юм хэлж уурсаж байна. Бид нөгөө зурагтаа шимтээд зарим үгийг нь чихнийхээ хажуугаар өнгөрөөчихсөн нь мэдээж, 

	— Муу Төвөд надад чамаас өөр элэг доог хиймээр хүн олдохгүй байна уу. Одоо буур муу бор гэртээ тайван хэвтээд үхэж ч болохоо болих нь шив дээ. Хөгшин хүнийг шөнийн хэд дахин дуудуулж дэмий янз үзээд байхдаа яадаг юм. Ямар энэ Богд шиг улсын мөнгөөр жаргаж, магнаг торгонд ороолттой мах шүүсэнд хөлбөрч байгаа амьтан уу би! гээд л зөндөө цамнаж байхыг нь харахад аймаар ч юм шиг. Богд ер юм хэлэхгүй суугаад л байлаа. Өөртэй нь сөргөж хэрэлдэх хүнгүй тул Дашдорж гуай ч тэгсхийгээд үг хэл нь цөөрч, үзтэл номхров. Тэгээд

	— Жа би одоо тань айлтгалыг сонсъё гэж элгэндээ гараа зөрүүлэн бөхөсхийсэнд Богд

	— Надад хэлэх зүйл алга аа. Би харин таны л үгийг сонсох гэсэн юм гэж хэлээд уулзалт дууссан дохио өгсөн тул Дашдорж гуай ч түрүүний орж ирснээ бодвол нэлээд мохож бодлогоширсон шинжтэй гарч явлаа.

	Түүний сүүлээр нөгөө дөрвөн баганын ард суулгасан дөрвөн зураач болон бидний зурсныг хурааж аваад явууллаа. Дэргэдийн лам тэр зургуудыг дээрхийн гэгээнтэнд дэс дэсээр нь үзүүлээд тэр дундаас нэгэн зургийг шилж инээлдэж байснаа

	— За үүнийг чи сайн гүнгэрваанд хийлгээд Бадам- Ёгын дацанд гол шүтээн болгоод байрлуулчих! гэж Богд зарлиг буулгалаа.

	— Яаж аравнайлах билээ гэсэнд

	— Тэр яах вэ. Цагтаа учир нь олдох биз. Ямар боловч наад буулгасан хөргөө Бадам-Ёгтын дацанд залаадах гэсэн юм. Богдын үг тэр цагт хууль байсан юм чинь, бүгдийг ёсоор гүйцэлдүүллээ. Тэгтэл ч удалгүй хойтонгийн нь цагаан сар боллоо.

	Богд Очирдарынд шинийн нэгэнд мөргөөд Бадам-Ёг-д шинийн хоёронд, мөн шинийн гурванд дахин Очирдард залраад урагш явахдаа Хамба багшийн гүдэнд мөргөж буцдаг байлаа. Мөн доод сүмд өндөр гэгээний суваргад, ганданд бол 5-р болон долоодугаар Богдын суваргад мөргөдөг байсан юм. Тийнхүү эргэл мөргөл болох гэж байтал нэг дуганч их л сандрангуй ирж Богдод айлтгал мэдүүллээ.

	Бадам-Ёгын дуганд олноор эргэл мөргөл болж байжээ. Тэнд ч мөн Дашдорж гуай бусдын ижил ирж. Ингээд заншил ёсоор гол шүтээнд мөргөхөөр хоёр гараа наманчлан дээш өргөж завдсанаа шүтээнийг шинэчилсэн болохыг анзаарчээ. Гэтэл энэхүү шүтээн нь мөнөөхөн өөрийнх нь Богдын өргөөнд уурсан цамнаж буй догшин дүр болохыг таниадахжээ.

	— Тэр цадиггүй лам шүтээн рүү түй! гээд нулимчхаад явчихсан шүү гэж дуганч гомдол зарга мэдүүлж байв.

	Богд, 

	— За тэр чинь шүтээнээ аравнайлчхаж байгаа нь тэр дээ гээд хажуу дахь улстайгаа ярилцаад инээлдэж байсан шүү гэж Мөрдорж гуай ярихад Сомоо хажуугаас нь өргөж аваад

	— Би Дашдорж гуайтай нүүр учирч яваагүй ээ. Тэгэхдээ хүрээ гучин аймгийн дацанд түүний нэрийг дуулаагүй хэлтгий захтай хувраг байгаагүй гэхэд болно. Тэр цорж ямбаа хэд эвдүүлж хэд буцааж авч байснаар бодоход сүрхий хүн байжээ гэснээ

	— Би нэг ийм юм сонссон юм байна гээд цааш ярьж эхлэв, 

	 

	... Элбэг амгалант гацаа, хавьцаа нэг хүүхэн галзуурчээ. Тэгээд арга чарга ихтэй Дашдорж л дийлбэл дийлнэ. Эс тэгвэл өөр засал байхгүй гэжээ.

	Гандан дээр гэрийн эзэн зовлон тооцсоор очиж гэнэ. Тэгтэл Дашдорж цорж, 

	— Би тантай нэг л хатуу болзол тавина. Та намайг үнэхээр л гэртээ залах гэж байгаа ахул миний хэлснийг ягштал баримтална шүү. Өчүүхэн зөрчих аваас бүтэхгүй гэж гэнэ ээ. Тэр нь юу байсан юм бэ гэхлээр

	— Та урагшаа гурав алхаад л гар дээрээ барьсан хадгаараа надтай Та амархан сайн байна уу гээд мэндлээд бай. Би хариуд нь

	— Мэндээ та амархан сайн уу гэж хариу өгч баймз. Ийм л домтой юм. Хэрвээ алхаа алдсан бол буцаад л манайхаас шинээр эхлэн тоолж явах болно гэжээ. Нөгөө хүнд ч гайгүй юм шиг санагдаж зөвшөөрчээ.

	Ингээд л явж эхэлж гэнэ. Урагшаа гурав алхаад «Та амархан сайн уу» гэж хадгаа дэлгэн мэндэлж. Дашдорж гуай ч хариу өгч явж. Тэгтэл өргөн чөлөө өнгөрч яваад эргээд мэндэлсэн чинь суучхаад босдоггүй тэнээ. Тэгэх нь дөрөв алхчихсан юм байж. Ахиад л буцаж. Тэгээд ахин Дашдорж гуайн гэрийн үүднээс эхлэн бух зүйлийг ёсчлон гүйцэтгэж яваад Амгаланд яг гэрийнхээ дэргэд ирээд

	— За ашгүй гэж тайвшрах аялаад эргэж мэндэлсэн чинь ахиад л алдчихжээ. Хоёрхон алхаад хэтэрчихсэн байж. Буцаад явна гэхэд хөлс нь асгарч, хөл нь чилээд элээ халаг гэмээр байж. Дашдоржтон ч бас л ядраа биз. Тэгээд эргээд явж. Гурав дахь дээр нь чухам судсаа гүрийтэл хичээж явсных, сунатлаа алхаж, алдалгүй тоолж, эндэлгүй хичээж явсаар гэртээ оруулаад иржээ. Тэгсэн чинь өнөө галзуу хүүхэн ч өөдөөс нь давхиад иржээ. Үс гэзэг нь сэгсийж, нүүр ам нь хувираад нүд нь хурц болж, шүлс савируулсан тэр амьтнаас Дашдорж цоржтон ер эрээлж цээрлэсэн шинж үгүй ойртож очоо 

	— За сайн сууж байна уу? Аль вэ гээд хацар дээр нь хэд хэд үнсэж тэврээд авчээ. Тэгтэл нөгөө хүүхэн юун галзуу байх вэ. Бүүр эв эрүүл хүн шиг асгартал уйлаад тэврүүлж гэнэ. Гэрийнхэн ч сандарч, идээ хоол энээ тэрээ болж тэгэхэд нь Дашдорж гуай, 

	— Би ямар танайд идэж ууж дайлж цайлуулах гэж ирсэн биш. Харин наад хүнээ л шөл цайгаар сайн додомд. Одоо зүгээр айх аюул ард, аз заяа урд айсуй гэж мэд! гээд гараад явчихсан гэлцдэг юм гээд Сомоо шар хулгай айргаас үлээсхийж түвэхээ гүрвэлзүүлж хэд залгилав.

	— Арга домын л ажил юм. Ер нь юмны эв гавыг олдог хүн байж гэж Лувсандэндэв гэгч улаавтар намхан хүний өгүүлэхэд малигар шар царайтай Лувсанбалдан гуай хөөргөө хэд үнэрлэх зуур одсоны эдний хэлдгээр бол нөгөө сэтгэл санааны нь талыг барьж засал хийдэг янзын хүн байж уу дээ гээд над руу дохиж

	— Юү билээ. Чиний хэдийн нэг хэлээд байдаг чинь гэхэд

	— Сэтгэл зүйч, психологи гэж үү?

	— Ухаандаа тийм л юм. Мэрэг төлөг ч ялгаагүй, мэдэх хүн мэднэ. Мэдэхгүй хүн мэдэхгүй.

	— Хүний час өдөр, жил мэнгэний тухай ч бас оргүй зүйл биш дээ. Цөм л ном зурхайд бичигдсэн. Эгэл хүн ч хар ухаанаараа арга учрыг нь таньж мэдсэн юм их бий гэлцэн шуугилдав. Сомоо бидэн рүү хандан

	— Цаана чинь өнөө цагаан хөмсөгтэй ирж явах вий дээ. Бидэн дээр чинь зүгээр галтайгаа буучихна гэж ! мэдээрэй гэв. Нөгөө өвгөдийн зарим нь ч бүүр зүрхээ авхуулчихсан улс бололтой. Жур Доной гэгч хужгар шар хүн галын зах руу бүр бөгцийж суугаад ихэд айсан царайгаар

	— Бурхан гончигсум минь цаадах чинь хэсгийн төлөөлөгчийг ч дагуулаад ирж мэдэх хүн шүү.

	Гэтэл Сомоогийн царгиа дуу хадаж

	— Цагаан хөмсөгтөөс юуг нь та нар ингэтлээ эмээцгээв. Тэр яадаг юм бэ?! ирвэл ирнэ л биз. Өнөө маргаашгүй үхлээ хүлээсэн хэдэн өвгөд Зулын 25-наар; нэг малгайн тоосоо сэргээж, цээжээ дэвтээж хуучиллаа гээд тэр яадаг юм бэ гэж хэлээдхэв. Шижээ гэлэн амаа өмөлзүүлэн нэг юм унших шиг болоод

	— Тэр жил бамбар эрдэнэ хувилгааны хүрээний үнсийг яаж хийсгэлээ дээ. Бараг л лам толгойтой бүгдийг барьсан даа Базарваань хумпад гээд Мөрдорж гуайгаас дэм эрсэн байдалтай нүүр лүү нь харна. Сомоо, 

	— Одоо чинь тэр цаг биш. Цаг цагаараа байдаггүй. Цахилдаг хөхөөрөө байдаггүй. Нугадаа Бат-Очирыг харахгүй юу. Одоо биднийг яаж долоочих шахаж байна. Тэгэхэд ямар байлаа даа гээд бусдыгаа ширтэв. Олны дунд нугалаа хэмээх Бат-Очирын хүү ээрүү Найдан нугдайн сууж байснаа энэ үгэнд сочих шиг болж хүзүү нь гүрдийснээ эвгүйцэв бололтой гарч явлаа. Эсвэл эцэгтэйгээ ярилцах ч гэсэн байж болно. Баргын дуганы хуралд сууж байсан Луваанжалба гэгч малигардуу царайтай өвгөжөөр шар хүн

	— Ердөө гайгүйш биз дээ. Маршал Чойбалсан буриад нарыг сүйдэлсэн болохоос маныг яагааш үгүй юм шүү. Бид шинь манлай ванг дагалдаж ерепен улад. Тиймхээ л Богдхоо өргөө. Тийгээ л шавийн албат болж танай энэ Авдарбаян хумын нютагт сууршаав дээ гэж айрганаас шимнэ. Луваанжалба гуай жаахан юм уучихвал нэлээд дүвчин маягтай, авгай хүүхнүүд гэртээ урьж хүүхдээ аргалуулах буюу хийморийн сан мэтийг тавиулаад шан харамжид нь ваартай юм уу шилтэй нэрмэл тавина. Уншлага засалд сүрхий. Халамцсан үедээ хүүхнүүдийн гар бугуйг барьж шүлсээ үсэргэн тарамдаж үлээгээд

	 

	Ум нам суман даа

	Аврийдий хасаа саса на

	Намуу хара-ха ха хи, ха хи

	Хум хум пад пад суухай

	 

	гэхчлэн алга ташин, чагжаалж сэржимдэнэ.

	— Танай арын хүрээний Дашдорж цоржийн тухайд л юм дуулаав дээ. Сомоо та заримыг нь намад хуушилбал пайн-даа гэхэд Сомоо энэ үгийг аль түрүүний хүлээж байсан мэт уриалганхан тосож, 

	— Аль вэ Лувсанбалдаан чи нөгөө Дашдорж гуайнд нэг ноёных бараалхаж ирснээ яриач гэлээ. Лувсанбалдан гэгч монхордуу хамартай улаа бутарсан махлаг шар хүн хөөргөө хэд үнэрлээд

	— Бид чинь одоо бодоход юм юмны зах зухыг үзсэн л улс болж таарах нь.

	Би Мөрдорж гуайгаар дамжуулж Дашдорж гуайгаас адис хүртэн шавь болсон юм. Нэг хэсэг тэднийг гэр өргөөнд сууж бурхан тахилыг нь ч арчиж шороо тоосыг нь гүвж янзалдаг байлаа. Нэг өдөр гэнэтхэн гадуур улс шуугилдаад явчихлаа. Тэгтэл гадуур Дашдорж гуайнх аль хашаа вэ?

	— Ямар?

	— Богдын хүрээний Дашдорж цоржтон Арын хүрээний ч гэж бас хэлэлцдэг.

	— Ойрхон. Наадах хүрэн хаалга чинь гэх дуу сонор дэлдээд удалгүй отго жинстэй малгайтай ноён хүний толгой тотгоор цухуйж, улмаар луучин гутлын хоншоор босго давсны араас дэргэр үстэй толгойн мөнгөн чимэглэл бүхий эхнэр хүн, хурган дотортой өлгий бүхий мантгар цагаан хүүхдийг нэгэн бүсгүй хүнээр тэврүүлэн орж ирээд хоёр алдын баранзад хадаг бурханд нь өргөөд хүүхдээ адис авхуулан зөндөө бэлэг сэлт Дашдорж гуайд өргөв.

	Дашдорж гуай энэ бүхэнд төдий л хөл алдаж анзаарсан янзгүй сууна. Тэд баярласан гялайснаа ам нийлж өгүүлж, хүүгээ танд даатгаж явна. Та дараа морилж очоорой гэж баахан урилга заллага айлтгаад гэнэт ирсэн шигээ удалгүй гарч явав. Гэрт хөхүүртэй айраг бүтэн хонины мах, боов идээ хаашаа л «харвал үзэгдэнэ. Би бүүр барьц алдан гайхаж хоцров. Хашаандаа байгаа зуны байшинд заримыг нь оруулж төвхнүүлээд паалантай сияан хувинд айраг сөгнөж, том модон хулаар багшдаа бардвал дуртай нь аргагүй авч хөөсийг нь үлээгээд ууж суув.

	— Та бид хоёрт юун их хишиг тэнгэрээс буулгачих нь энэ вэ гэсэнд Дашдорж гуай муухан мушилзаж инээгээд надад ингэж ярьдаг юм байна.

	— Уржнан жил нэг ноён хатан хоёр надаас үрийн ерөөл гуйдаг юм байна. Идэр сайхан улс атал үр хүүхэд заяадаггүй. Ноён ч үүндээ нэлээд гонсгор голомт сахиулж, угсаа залгамжлах үр хүүхдийн мөрөөсөл болж сэмхнээ санааширч суудаг юм санж. Би дөнгөж цай уунгуут хатны нь дагуулаад хураалттай аргал руу нь явлаа. Тэгээд зууртаа

	— Танай ноён чинь ууртай юу?

	— Үгүй ээ тун амгалан хүн дээ, 

	— Ер нь уурлаж байсан удаа бий юу?

	Хатан нэгийг гэнэт санав бололтой нүдээ цавчлан бодоод

	— Аа тийм нэг удаа утас ээрч байгаад ноёныг

	— Та олигтойхон гогодохгүй юу гэсэн чинь учиргүй уурласан. Тийм үгэнд л яагаад ч юм бэ их дургүй юм билээ, гэж ярихад нь би толгой дохисхийн сонсож явлаа. Тэгээд гэрт нь оронгуут галын хайчийг хатнаас нь аваад галыг нь шилгээнгүүт үнс рүү нь хайчаараа хэд гудраад, 

	— Голомтод дээр чинь гогод ургаг, гогод ургаг гэж гурав дахин хэлээдэх сэн чинь ноён бүүр байж ядталаа уурлаж, 

	— Миний голомтод дээр гогод ургуулж энэ яах гээ юм бол?! Үр хүүхэд хүссэн биш харин үндэс угсаа бүүр тасарч сүйрэх юм болж байна уу гэж уурсан давшилдаг юм байна. Би ч чихгүй юм шиг жишимгүй сууж байгаад хайчийг нь тостой даавуугаар шувтарч хатанд нь өгчхөөд мориндоо мордоод явчихсан юм даг гээд Дашдорж гуай 5-р далай ламын элч (байсан Дарам маарамба »буюу Лувсанчойдогийн зохиол гэж урьд нь надад үзүүлж байсан Манаг гаржаам (Зарлигийн битүүмжид увдис) гэдэг судрыг өмнөө эргүүлж эхлэв. Би тэсэлгүй:

	— Тэгээд яасан бэ Да багшаа гэсэн чинь

	— Тэгээд яах вэ саяын ирээд явдаг ноён хатан чинь тэр байхгүй юу, овоо хөөрхөн хүү заяаж дээ гээд цааш нь ном судар луугаа шигдсэн тул би олныг асууж түвдсэнгүй гээд Лувсанбалдан гуай нэлээд ундаассан мэт том хултай айраг авч шимэн залгилав.

	— Аюулын барилдчихдаг монхор Дорж хэмээх хоовгор хар хүү том нударгаараа нүүрээ илбэн арчаад

	Тэр Дашдорж гуай чинь ер нь Өнөөх гипноз гэнэ үү юу гэнэ вэ, юм хийдэг хүн шиг янзын хүн юм аа даа, үгүй бол тэр циркийн илбэчин шиг хүн байх гэлээ. Шижээ гэлэн урагш өндөлзөж гэдрэг нь эргүүлсэн нударгынхаа дотор хилэнгээр амаа шудран арчаад

	— Хн тэрүүнтэй ч зүйрлэж болохгүй байх аа. Арга дом, гүрэм заслын юм чинь цөмөөрөө даанаа ном зурхайтай хийж байгаа юм. Түүнээс биш хэн хүн санаад зоргоор үйлдэж байгаа юм биш гэлээ. Тэгтэл, 

	— Тийм л сүрхий юм бол онгоц машин хийчих нь яагаа вэ гэж залуу хүний цангинасан тод хоолойгоор өгүүлэх нь сонстлоо. Энэ чинь хэн байдаг билээ гээд харсан чинь

	— Ядаргаа сульдаа болсон. Эрүүл агаарт явуулж эмчлэн асаргаа хийлгэ! гэснээр жилийн чөлөө авч нутагтаа ирээд өнжиж байгаа Дэмбэрэл байлаа. Тэр мөн Сомоо гуайн эхнэрийн дүү гэдгийг бид мэднэ. Сомоо ч хувиа тавьсангүй, 

	— Хүү минь чи юмны духанд хүрэлгүй бидэнтэй сөргөлцөөд яах вэ. Тийм сүрхий юм бол та нар өөрсдөө хийдэг юм байгаа биз. Одоохондоо орос ах нараас л эрполоон (Аэрофлон) чийчаан авч байгаа биз дээ гэсэнд Дэмбэрэл ч ахиад юм хэлсэнгүй.

	Жур Доной гэгч мугжгар шар өвгөн халзарч яваа толгойгоо хойноос нь урагш илээд аргалын цогоос тамхиа асаангаа

	— Манай Доржханд, Дархдад бэр болоод тэр Шишгэдийн хонхор гэдэг рүү явчихсан шүү дээ. Хөгшин бид хоёрыг өнгөрөгч зун аваачлаа. Өртөөний машинд сууж арайхийж л очлоо. Биширмээр сайхан нутаг юм аа. Тэр Хөвсгөл далай гэдэг ч ухаанд багтах юм биш. Тэнгэр л тэр чигээрээ ирээд буучихсан юм уу гэмээр юм байна гээд хацраа хонхолзуулан тамхиа хэд сорсноо Мөрдорж гуай руу ойртож суугаад

	— Тэр өлийн халзан Давааны арван гурван овоо гэдэг дээр гараад Дашдорж цоржтон үүний хаагуур нь явж байсан бол оо гэж бодлоо гэхэд Мөрдорж гуай чүнчүгноров хөөргөнөөсөө тамхи утган үнэрлэх зуураа 

	— Ахай! хэмээн ихэд ойшоон сонсож байснаа

	— Тийм ээ Дархадын бөө нар хараал хийгээд байна. Түүнийг номхотго! гэж Дашдорж гуайг явуулсан домог байдаг юм гэхэд Сомоо өлгөж аваад

	— Сүүлийн хүрээ хамбыг чинь нөгөө Дашдорж гуайгаас үрийн ерөөл гуйсан ноёны хүү гэдэг юм шүү дээ. Насаар бол тэр бид ойролцоо улс байсан юм. Дархдад очсон тухай үлгэр домог шиг юмыг тэр надад бас ярьж байсан шүү гэлээ. Дэндэв ах, 

	— Бөө лам хоёрт таарах таарахгүй юм их бий дээ. Даян дээрхийн дуудлагад, 

	 

	Тоймон толгойг хардаггүй 

	Тойн хуврагийг үздэггүй

	Шар улаан ангийг үздэггүй

	Сангийн утаа үнэртдэггүй

	Ханхар тэнгэр минь

	 

	гэдэг шүү дээ гэхэд Сомоо, 

	— Тийм ээ. Шигмүнийн шашин үүсээд бөөгийн тал хэнгэргийг бүтэн болгосон юм. Тэнгэрийн нь ч мөн өөрчилсөн.

	 

	Огторгуйд 99 тэнгэр байдаг

	Барууны 55 тэнгэр хүнд тустай сайн тэнгэр

	Зүүний 54 тэнгэр нь хүнд хортой

	Муу зүгийн тэнгэр гэдэг байж

	 

	Дархадын бөө нар Даян дээрхийн агуйд байдаг хүн дүрстэй хар чулууг бөөгийн онгод гэж өргөмжлөн шүтээд дуудлагадаа ч оруулсан байдаг гэхэд Шижээ гэлэн, 

	 

	— Бөөгийн дуудлагыг бодоод үзэхэд сүүлдээ бурханд автсан тал байдаг юм билээ гээд

	 

	Амь биеийн минь ухааныг алдуулдаг

	Охин Лхам тэнгэр

	Далан таван махгалын шидийг олсон

	Буниа тэнгэр

	 

	гэж байдаг бил үү гээд бусдыгаа харав.

	— Энэ бүхнийг ухан эргэцүүлбэл Буниа тэнгэр гэгч бөө мөргөлийн шүтээн нь шарын шашны догшин шүтээн Махгалын дүртэй нийлсэн мэт байна гэж Мөрдорж гуай хэлснээ

	— Содномцэрэн чи тэгээд Дашдорж цоржийн Дархдад очсон домгийг манд сонирхуулна гээгүй бил үү гээд Сомоод хөөргөө барилаа. Сомоо ихэд хүндлэн хөөргөнөөс хэд утгаж үнэрлээд эргүүлэн барьж

	— Хэрэв та бүхэн чилэхгүй бол надад цааргалах юм юу байх вэ. Гэхдээ одоогийн хүүхдэд бол үлгэр домог шиг л юм санагдах байлгүй гээд гэрт байгсдыг тойруулан харж, улмаар нөгөө садан төрлийн хүү Дэмбэрэл дээр нүд нь тогтов. Дэмбэрэл ч олныг эс өгүүлэн чимээгүй сууснаа харц нь өөр дээр нь тусаж буйг ажиглаад, 

	— Ах та зүгээр л ярихгүй юу даа. Бид чинь үлгэр домгоос уйдсан улс биш шүү дээ. Ардын аман зохиол, эртний уран зохиол гэсэн хичээл ном хүртэл бидэнд заадаг юм гэж уриалгахнаар өгүүлэв. Сомоо хоолойгоо засаад, 

	— За тэгээд арын хүрээний1 Дашдорж, алс хол ар тайгыг зорьж гэнэ ээ гээд уянгалуулан ярьж эхлэв.

	 

	 

	* * *

	 

	Хоёр шавиа дагуулж, ганц тэмээ ачаа хөтлөн, унаатай явган хольж мацан ядан зүтгэсээр Өлийн даваан дээр гарч ирсэн Дашдоржийн нүдэнд урьд өмнө үзээгүй зүүдний гэмээр орон байгаль лус дэлхий тодров. Тэртээ хойно алаг цаст цармууд тэнгэр тулан эгнээд дундаас Дэлгэрхаан хэмээх уул Дархдын их бөөгийн онгоц мэт тэнгэрт тасран цойлжээ. Түүний зүүн доор мөстсөн царилын үзүүр шиг эгц сүрлэг уул хөвхөр татаад нэгэн мөс цас бүрхсэн сүрлэг хавцгай дөрвөлжлөн харагдах нь дөш хайрхны орой ажгуу. Дархдын хонхор өлмий доор хүрэнтэн налайгаад битүү их шивэр ой үргэлжилжээ. Баруун хойд зүгт мөнөөхөн цаатны урц бүхий ар тайгын цаст орой үүлтэй зах нийлж цайлалзана. Давааны оройн салхи хавирга сүврэгээр үүгж сүүгээд хажууханд нь асар том чулуун овоо сүндэрлэж түүнээс хоёр тийш зэллэн босгосон арван гурван овоо шовойн үзэгдэнэ.

	 

	* * *

	 

	Нэг үгээр хэлбэл Дашдорж цоржтон эхлээд сүрджээ. Энэ их сүрлэг байгалийн дунд ганцаардах шиг болоод хажуудаа хань татах мэт

	— Ээ дөрвөн уул богд Дүнжингарав минь! гэж амандаа сэмээрхэн өгүүлжээ. Өгүүлэх төдийгүй түр зуурын айдсаа дарж тайтгарал олох гэсэндээ сэтгэл дотроо дөрвөн уулын сан сэржим зогсоо зайгүй уншиж байжээ.

	 

	Умоахум умаахум умаахум

	Хун лхасран нямбуу тамжид сан

	Гоосуу дагжиг сүрэн зодвий

	Жанрай Чингэл Дүшийдан

	Дүнжин хан уул лада ни

	Янгаа зандаа мааний-дан

	Сэржи баян зүрх дан

	Нэвчи сонгино-ни суглоа!

	 

	гэж хэлээд

	 

	Үрүлба ямбар жаваа-сан

	Луйжин Туул-ор Нава-и

	Дүйчин наржаа хорчийсон

	Шээ-яин нийхар чүүрийсар

	Найвий луйдан садагсан

	Дэгваа дэжид сам жүржаа

	 

	хэмээн хэдэнтээ давтан уншжээ. Тэгээд айдас хүйдэс тавигдаж сэтгэл нь бага зэрэг тайвшрал олж.

	— За хүүхээ. Дархадын нутагт хүрээд ирэх нь энэ дээ. Энэ овоо шовго бол халхаас Дархадыг тусгаарласан хилийн дээс байгаа юм. Иймд ялимгүй буцаж доошлоод хадны нөмөрт майхнаа босго гэж хоёр шавьдаа хэлэв. Тэмээгээ хадны нөмөрт хэвтүүлж морьдоо аргамжиж тавиад майхандаа гал түлж юуны өмнө багшдаа хэрийн хар цай амсуулжээ. Гал дээр тавьсан тогоонд дал дөрвөн өндөр үйж шөлөнд нь будаа буцалгахаар зэхэж сууцгаав. Тэгтэл гэнэт майхны нь үүдийг сөхөн хоёр хөлдөө матийлгасан урт мод уяж гартаа хоёр таяг мэт юм барьж, үс сахал нь нүүр амыг нь битүү бүрхэн ургасан аймаар амьтан шагайх нь үзэгдэнэ. Хоёр шавь нь эмээсэндээ босон харайв. Саяын ирсэн хүн дүрт сүрлэг амьтан хөлөөсөө нөгөө модон савар шиг юмаа мулталж тулууртайгаа хамт майхны үүдэнд тавиад бөхийсөөр орж ирэв.

	Угт нь улаан оч цог шиг гялалзсан жартгай нүдээр майхан доторхыг шинжин харж үл ойлгогдох нэг үг хэлэхэд нь Дашдорж цорж суудал дээрээсээ хоёр гараа элгэн тус барьж бөхөсхийн амгалан уу? гэж өгүүлээд хоёр шавьдаа цай идээ тавь гэж тушаангуй өгүүлэв. Халуун цай авч идээ амссаны хойно халх бус боловч ойлгогдох үгээр нөгөө амьтан ийн өгүүлэв.

	— Та манай их Зайрангийн өргөөний үүдийг голлоод буучихсан байна. Одоохон эндээс зайл! гэж хэлүүллээ гэсэнд

	— Би хол газраас ядарч яваа хүн. Одоо дахин буурь сэлгэж чадахгүй. Зайранд ямар гэрийн буурь мундсан биш сэлгээд нүүхгүй юу. Халхын нэг муу шабронтой хадны мухар булаалдаад юу хийнэ гэж байна гэж очиж айлтга! гээд ер хөдлөх янзгүй сууна. Нөгөө хүн их л хилэнтэйгээр газар дэвслэн, 

	— Энэ манай дархадын хэн ч халдашгүй нутаг. Эндхийн тэнгэр лус хүртэл бидэнтэй нэг хамт оршдог юм.

	Лус хилэгнэж, зандан тооно нь жалганы нэг хэмхэрч бутраад хотгойдын Чингүнжав юу болсныг чи дуулаагүй юу гэж хашхирав.

	— Лус та нартай хамт байдаг юм аа гэхэд бурхан бидэнтэй бас хамт явдаг юм даа. Та энэ дээд нарыг харахгүй юу. Манай тэнд ч байсан. Танай энд ч бас шагжамунийн мянган дүрээр алаггүй сацран гийж байна. Та нар онгод тэнгэртээ итгэдэг бол бид бас од заяандаа сүсэглэдэг юм гэж хэлээд ажиггүй суухад

	— За гайгүй их зайран өнөө орой зүрхийг чинь иднэ дээ гэж хараагаад мөнөөх сүрхий дүртэй амьтан модон сарвуугаа арьсан уутандаа төдхөнөө углаж хөлдөө хийгээд хоёр таягаа хол хол далайн цасанд шигтгэсээр нисэх мэт алслан оджээ.

	Орой хэрд давааны оройд хөглөгөр бараан үүл бөөгнөрч эхлэв. Түдэлгүй тэнгэр цуурах мэт цахилгаан цахилж хүчтэй нүргэлэн дуугараад ширүүн мөндөр асгарлаа. Дашдорж миний дохиог ахиж сэрэмжтэй бай! гэж хоёр шавьдаа захиад хэдэн шоголтой ном эргүүлэн үзэж, нэг хэсэг үнс шороо маягийн юм давс, нунтаг цагаан чихэр мэт зүйл, хач гүргэм ар үр маягийн хэдэн үрэл цацлагын юм тусгайлан боолгож очир пүрэвтэй хамт өмнөх ширээн дээр тавиулжээ. Муу майхны нь авч хаячих гээд байснаа салхи намдаж мөндөр шаагих нь гайгүй болоход Дашдорж гуай босож үүд рүүгээ явтал гэнэт нэг бөөгийн тал хэнгэрэг шиг юм донхийн дуугарах шиг болоод ухаан алдаж унав. Хоёр шавь нь учиргүй айж түүнийг үүдэн дээрээс дамжлан ирээд хэвтүүлэн бүлээн юм аманд нь цутгаж өгөв. Хэл нь татсан бололтой юм дуугарч эс чадна. Хоёр шавийн нь ухаанд орох юм үгүй болоод өөрсдийг нь ч гэсэн хэдэн мөчийн дараа үгүй хийж зүрхийг нь амаар нь суга татан авах гэж байгаа мэт сэтгэгдээд дэмий л бие биеэсээ зууралдан сууна. Дашдорж гуай хоолойдоо нэг юм дуугарч ядан байхад нь нөгөө хоёр гар гараасаа барилцсаар ойртов. Гэтэл нүд нь мөнөөхөн ширээн дээр тавиастай пүрэв очир шоголтой ном сэлтэд байн байн тусаад дохих янзтай байгааг том шавь нь арайхийн ухаарч түрүүн захиж байсан нь санаанд мөлт мөчид ч атугай орж шоголтой номоороо зулай дээр нь адис тавьж нэг үрэл аманд нь хийсэнд түдэлгүй сэхэх янз оржээ. Тэгээд аяга хар шөл түргэн буцалгуулж уугаад шоголтой номоосоо хэдэн зүйл түүвэрлэн харж, боолттой нунтаг зүйл пүрэв очроо авч майхны хойд хадан дээр хоёр шавиараа түшүүлэн гарч амандаа хэдэн зүйл шившин баруун хойш нь цацаж пүрэв очроороо хэдэнтээ занган хий агаар өрөмдөн сүлбэж сүртэйеэ дохижээ. Дэвсгэр давхарлуулан зузаалж хэвтэж байтал баахан хүн шуугилдан үдшийн бүрийгээр хоёр хүн дотогш орж ирэв. Шавь нар нь ихэд эмээн босон харайж зогсоно. Дашдорж цорж өндийсөн ч үгүй, арьсан дээлтэй, цааны годон гуталтай хүрлэгэр хар хүн, 

	— Та арын хүрээний Дашдорж гэдэг мөн үү гэж ширүүхэн асуув.

	— Мөөн та яах гээ вэ.

	— За тэгвэл босно доо.

	— Намайг босгож яах гээ вэ та нар.

	— Манай их зайран ухаан мэдээ алдчихаад байна.

	— Танай зайранг байтугай өөрийгөө яая гэж байна. Энэ хучаастай хэвтээг харж байгаа биз дээ гэсэнд нөгөө улс хоорондоо жаал шуугилдаж байснаа яваад өгөв.

	Хоёр шавь нь ч түрүүчийнхийгээ бодвол овоо тайвширч, 

	— Тэр зайранг багш л биш болгочихсоноос зайлахгүй гэж хоорондоо шивнэлдэв.

	Үүрийн харанхуйгаар хоёр гурван бүсгүй хүн ирлээ гэж хоёр шавь нь багшийгаа сэрээлээ. Тэр хоёр ээлжлэн нойр авч гал түлэн сэрэмжлэн суусаар ажээ.

	— Юуны нь бүсгүй хүн байх вэ. Удганууд нь л биз. Манай ламын ёсонд бүсгүй хүн гэр өргөөндөө оруулдаггүй юм гээд хөөгөөд явуул. Аашилж дүрэмдэх янзтай бол нэгнийг нь ноцож аваад нүүрээс нь жаахан цус гаргачхаарай. Тэгвэл бөөгийн хараал хүрч чаддаггүй юм гээд эргээд хэвтээд өгчээ. Удгануудыг хөөж явуулаад байтал өглөө нарнаар цаанд юм ачсан хэсэг хүн хүрч ирэв. Ачаагаа буулгаж орж ирээд баахан булганы арьс гаргаж Дашдоржид барьжээ. Мөн хэсэг цагаан загас, цааны өрөм ааруул, бугын цусан эвэр, бас бугын зуулт хэмээх өвс сэлт өргөж, 

	— Зайран таныг залж ир! гээд байна гэж гуйцгаав. 

	Дашдорж цорж хоёр шавиараа хувцаслуулаад идээ будаа бугын эвэр, бугын зуулт сэлтийг шоголтой номынхоо дэргэд тавиулж өөртөө есөн булга, хоёр шавьдаа тав таван булганы арьс авч, бусдыг нь буцааж өгөөд, 

	— Би энэ есөн булгыг богд ламтанд та нарын өмнөөс өргөнө. Энэ тав таван булгыг хоёр шавьдаа тоорцогтоо хад! гэж бэлэглэж байгаа юм. Эд ядуу зүдүү улс. Намайг дагаж энэ хол газар үхэхээ мэдэхгүй зүтгэж яваа юм. Чин сүсгийг нь хүндэлж би харамж шан болгож байгаа юм гээд гадагш гарч цаанд хөллөсөн чарга шиг юманд нь суув. Хоёр шавь нь нэг нь үлдэж, нөгөө нь цааны нуруун дээр холбирох шахан дөрөөлөөд, 

	Энэ нуруу нь хотолзсон амьтны ууцыг нь лав хугалчих байх гэсэн янзтай эв хавгүй хавжигнан холбичиж явжээ. Түдэлгүй их Зайрангийн арьсан урцанд хүрч очицгоов. 

	Гэрт хэн ч алга байжээ. Дашдорж гуай түрүүлж ороод

	— За танай нөгөө урьж залаад байсан тэр сүрхий их зайран хаа байна гэсэнд, 

	— Зайрантан өчигдөр оройноос хойш аягүйцээд болохоо байчхаад байна аа. Тэгээд таныг залж авчирч байгаа юм байхгүй юу. Тэр байна! гээд урцны баруун хойд мухарт хөвхөм авдар шиг юман дээр эвгүй мушгиралдан хөдөлж байгаа том олгойтой цус шиг юмыг заав. Шавь нь айж уулгалан чарлаад хүний араар орж, 

	— Багш аа байг! Юү гэх вэ гэж хашхирчээ. Дашдорж жишимгүй ойртож очоод нэг нунтаг цагаан юм нөгөө олгойтой юм руу цацаж хэд үлээгээд, 

	— За одоо хуруугаа гарга! гэсэнд хүний гарын таван хуруу нэг нэгээрээ цухуйв. Ухайс даа. За одоо гараа гарга гэсэнд гарын сарвуу улмаар хөдсөн дээлтэй гарын бугуй гарч ирлээ. Энэ мэтээр бух эрхтнийг тоочин гаргаж, улмаар бүх л биеийг нь гаргаж хамгийн сүүлд арьсан бойтог шиг гуталтай хөл нь гарч ирэхэд бүгд уулгалан дуу алдав. Хэнхдэгээ хүрсэн их сахал үстэй, цус хурсан жартгайдуу нүд, самсаа нь сартгар атлаа хамар нь хавтгайдуу навшгар том өвгөн ийнхүү бие дүрсээ олж Дашдоржийн өмнө мэхийн мэндлэв гэнэ ээ.

	 

	* * *

	 

	— Тэгээд л Зайран болон бүх бөө нар нь Дашдорж гуайд шавь орж. Түүнээс хойш Гандангийн лам нарт хараал хүрдэггүй болсон юм гэнэ лээ гэсэн хууч домог яриа байдаг юм гэж Сомоо ярив.

	Дэндэв ах эл ярианд оролцож

	— Үүний зарим нь ортой байх. Сүүлийн үед бөөгийн дуудлагад манай энэ шарын шашны бурхан сахиусны нэр чимэг ордог болсон байсан. Энэ лав Дашдорж гуайн явдалтай ч холбоотой байж болох юм гээд, 

	 

	... Шашны эзэн шагж түв

	Шарын шүтээн Авид бурхан

	Харанхуйг арилгагч Хаянхирваа

	Хамгийг аврагч Очирваань

	Аюулгагч Аюуш бурхан

	Аюулыг дарагч Цагаан шүхэрт

	Улаан царайт Махагал

	Уран Мандшир тэргүүтэн

	Бурхан номдоо залбирч байна

	 

	гэж бөөгийн дуудлагын аяар уншихад өвгөд шуугилдаж

	— Нээрээ тийм байна шүү.

	— Манай Дэндэв ч ой нь хэвээрээ байна.

	— Тэр жил сумын наадмаар өнөөх Ёнзог хуурамч Чойжин буухдаа юу гэж байсан гэлээ.

	— Аа тийм, 

	 

	Ирэхдээ ерэн гэлэн хүнстэнгүүд

	Буцахдаа буман гэлэн хүнстэнгүүд

	 

	гээд завжаар нь хөөс нь цахарч байсан гээ биз дээ.

	— Аа тэгвэл Ёнзог ч маниараа гүнцэг хийчих ухааны юм хэлж гэлцэн шуугилдаж инээд хөхрөөн болцгоож байлаа. Эл шуугиандаа болоод бид гаднаас хүн орж ирснийг анзаараагүй байжээ.

	— За та нар чинь ингэж суудаг вий гэсэн танил дуу гарахад цөм сочин сэрвэсхийн харвал цагаан хөмсөгт хэдийний ороод ирчихсэн манай хөдөөгийнхөн бохироос хэмээн нэрлэдэг (папирос) янжуур тамхи гарган зуугаад бас нэгийг чихнийхээ араар хавчуулсан үзэгдлээ.

	— Яачихаа вэ, хүүхээ гэж Сомоо аядуухан асууж байна.

	— Яаснаа мэдэхгүй байна уу гэж цагаан хөмсгөө атируулан ширэв татаад, 

	— Та нар ёстой Пийдаалийн үлдэгдэл байсан улс байна даа гэсэнд нэг ч хүн зориглож дуугарсангүй. Зарим нь ч учрыг нь олсонгүй бололтой. Хужгар шар царайт жур Доной гуай бүүр ч царай дарж гүйцээд, 

	— Энэ хэрэгт би ер хамаарахгүй шүү гэсэн янз үзүүлж үүд рүү суугаагаараа дөхөн, тэр зиндааныхан гэгдэх өвгөдөөс холдож суув. Мөн л нөгөө Сомоо хувиа тавьсангүй.

	— Яахаараа тийм байдаг билээ хөө. Хөгшин настай хүн болгоныг тэр пиадалын үлдэгдэл! гэж санадаг юм биш биз дээ чи гэж мохоож асуув.

	— Хар хүний өлөө шар хүн гэгчээр та ер нь дандаа яах гэж юм юманд, хошуу дүрж байдаг юм бэ хүү чинь сумын төвийн том албан хаагч шүү. Та харин нэрийг нь сэвтээчхэв гэж цагаан хөмсөгт нэлээд дүрэмтэй хэлсэнд, 

	— Ухайс, чи бас хэдэн муу өвгөдөөр оролдоод зогсохгүй хүүхдийн нэр хавчуулах нь уу, орон сууриныгаа баллуулсан хуучин муу хүрээний орох газраа олохоо байсан шоргоолж! гэж чи биднийг санаа юу. Тэгж Яривал бид засаг төрийн зарлигаар батлагдсан эрх чөлөөгөө эдэлж байна. Судар ном үлгэр домогхон ярьж зиндааны хэдэн хөгшид цуглаад хоормог нийлж уулаа гэж чи биднийг төнхөх нь үү. Чи тэр хэсгийн төлөөлөгч Дотоод яамны Давааг дуудаад ир! Тэр чинь чамаас илүү учрыг нь олно. Задарсан муу зулбасга вэ? Чамайг хуухай Бумбацэндэд (Бумцэнд даргыг хэлжээ) (бичих юм хуна гэж агсран загнаж байлаа. Сомоог харахад саяхны бидний ярьж байсан Дашдорж гуай амилаад ирэх шиг сүртэй санагдана. Гэнэт хаалга онгойж багийн дарга Бөхийн Дорж орж ирээгүй сэн бол энэ явдал юу болж төгсөх байсныг бүү мэд. Малгайныхаа цан хүүргийг сэгсэрч гутлынхаа цасыг арилгаад өвгөдийн урьснаар хоймор хавьдаа очиж суусан Дорж дарга ялдамхнаар инээмсэглээд, 

	— За та минь яацгааж орхив гэж асуусанд цагаан хөмсөгт Сомоо хоёр ам өрсөлдөн зарга мэдүүлж гарлаа.

	— Үндсэн хуульд заасан эрхээ эдэлж байгаа зиндааны нэг хэдэн өвгөд энд уулзаж хуучилсны төлөө пиадалын үлдэгдэл, буруу суртал юу юу гэнэ вэ хөөе. Бас дээр нь сумын нарийн бичгийн дарга муу хүүг минь хавчуулж байна. Та нар өнөө хомууны үеийнх шиг завхрал гаргах гэж байна уу? Би улсын бага хуралд Бумдэндэд бичихгүй бол юуны хүү болдог бол? гэж Сомоо хашхичих шахуу ууртай хэллээ.

	— Отор нүүдлийн цагаар олныг ажлаас нь хөндийрүүлээд. Өнгөрсөн баларсан үеийн юм ярьцгааж, хөл хөөрцөг болж байгаа энэ хэдэн өвгөдийгөө яахыгаа дарга та мэдээрэй! гэж цагаан хөмсөгт хэмээх Нарангэрэл ярвайсхийн хэллээ.

	— Өвгөд настнаа хүндлэх нь эрт дээрээс уламжилсан ёс шүү дээ. Бид ч бас түүх намтар төдийгүй мал маллагааны арга эрдмийг эднээс сонсох ёстой юм. Чи юу юуны духанд хүргэлгүй ширүүлснээс зайлахгүй. Багийн тэргүүлэгч, цэрэг цуухад явсан ийм том хүн чинь үүнийг ойлгоно биз дээ гэж ёжтойвтоо атлаа зэмлэнгүй хэлсэн Дорж даргын үг, цагаан хөмсөгтийг номхруулав бололтой. Ахиж юм хэлсэнгүй.

	— Аль вэ наад айргаасаа нэг хийгээдхээч гэж Дорж дарга хуланд айраг хийлгэж уугаад өвгөдтэй мэнд мэдэлцэн, өвөлжөө бууц, малын тарга хүч мэтийг ярилцаж байснаа, 

	— Энэ хавийн бүх хүмүүсийг цуглуулаад ир! гэж тал тал тийш нь морьтой хүүхэд илгээв.

	Удалгүй том гэр дүүрэн хүмүүс цуглаж, авгайчуул ар талаар бие биетэйгээ шивэр авир хийлцэн залуус босго, хатавчны хавиар шахцалдан сууцгаалаа. Дорж дарга бүсэлж явсан том цагаан ваадантай бичгээ задалж шугамдсан цаастай бичиг сэлт гаргаад, 

	— Энд би манай багийн хэдэн өвөгчүүл хууч нийлж, хүмүүс цуглаж байна гэж сураг сонсоод ирлээ. Тэгээд хүн амьтан цугласан дээр нь багийн ардын хурлаа хийе гэж бодсон маань зөв боллоо. Тэгэхгүй бол мянган бууцат Хэрлэн Баян-Улааны өвөлжөө болгоныг гүйцээх хэрэг гарна гэж хэлээд Анхдугаар таван жилийн төлөвлөгөөг биелүүлэх зорилт болон Сүхбаатар Чойбалсан нарын заасан замаар цуцалтгүй замнаж, нийгэм журмыг байгуулах, нөхөр И. В. Сталинаар удирдуулсан Зөвлөлтийн ард түмэнд монголын малчин ардуудын дэвшүүлсэн баяр ерөөлийг аймгийн намын бага хуралд уламжлан дэвшүүлэх зэрэг олон зүйлийг ярилаа.

	Мөн Гарри Трумэн, Уйнстон Черчилл тэргүүтэй Англи америкийн дайны хэнээтнүүд Атом устөрөгчөөр далайлган энх тайванд заналхийлж байгааг таниулан Стокольмын уриалганд үсгээ зурсан үй олны тэмцлийн мөрөн давлагаалж байгааг жишээ баримт дурдан ярилаа.

	Үгийнхээ төгсгөлд

	— Энэ онд мал сүргээ онд бүрэн оруулах, хаврын төл хүлээж авах бэлтгэлээ одоогоос сайтар хангаж, хашаа пүнзээ дулаалах, уут нэмнээ, өвс хужир базаахыг захиж, үүнд хэлж сургаж байхыг өвгөдөөс хүссэнд тэд их л баяртай нь аргагүй.

	— Чадах ядахаараа чармайна гэж үнэн сэтгэлээсээ өгүүлж байгаа нь царайд нь ил байв.

	— Ардууд сайн дураар эвлэлдэн хөрөнгө хүчээ нийлүүлж, өвс хадлан хадах, тэрэг чарга дархлан мал сүргээ хамжин адуулах зэрэг үүсгэл хөдөлгөөн манай оронд нэлээд гарч байна.

	Завхан аймгийн Алдархаан сумын Партизан Чойбалсан, Хэнтий аймгийн Дадал сумын Хөдөлмөр нэгдэл зэрэг нэгдлүүд ард олны санаачилгаар байгуулагдан ашиг орлого сайтай ажиллаж байна. Ер нь яваандаа нэгдэлжих хөдөлгөөн өрнөх төлөвтэй байна гэж Дорж дарга ярьж дуусахад үүдээр суусан залуусаас эхлэн өвгөд хүртэл алгаа шад пад хийлгэн энд тэнд ташицгаав

	— Хүн бүгд яаж ажиллаж, юу хийх ёстойгоо ойлгов уу гэсэнд бүгд зэрэг шахуу

	— Мэдлээ даргаа сайн ухаарч авлаа гэж ам амандаа дуугарцгаав.

	Цагаан хөмсөгт ч бас нэлээд тайтгарсан бололтой инээд алдан зарим эрчүүдийн мөрөн дээр нөхөрсгөөр алгадаж үзэгдэнэ. 1945 онд цэргээс халагдахдаа хангир жингэр хийлгэн зүүж ирсэн «Бид ялав» медаль мөн дээд лент нь нэн гоё солонгорсон Сталины дүртэй шармал медаль сэлт нь хэзээний зүүж явдаг янзаараа энгэрт нь гялалзаж харагдана. Түнтгэр хармаатай халифийтай хар өмд нь мөн янзаараа агаад ижил өнгийн даавуу гаар өвдгийг нь нөхсөн тэр өмдөө зориуд маяг үзүүлэн хормойгоо шуусхийж хүүхнүүдэд гайхуулсхийн явдаг нь янзаараа, өрөөсөн хөмсөг нь цав цагаан ургасан махлагдуу бор царайдаа зохисон давхраатай бараан нүдээрээ үе үе ширтэсхийн харахад нь Нарангэрэл гэдэг түүний угаалгын нэр авсаар аманд орж ирэхгүй цагаан хөмсөгт гэсэн нэр л аяндаа сэтгэлд ургах амуй. Тэр бээр багийн даргын үгнээс ч сэхээ авсан юм уу. Зэргэлдээ айлаас бикторуль хэмээх эгшигт хайрцаг авчруулж дуулууллаа.

	— Ичинхорлоо гоолингоогоо нэг дуулаарай! гэж дуржигнуулан хэлэхэд хоолойны хамгийн нарийн доод өнгөнөөс гарч байгаа болов уу гэмээр Дуу пянзны ширчигнээн дундаас тодорч, 

	 

	Зүүдээ нойрны минь дундаасаа

	Зүрхний минь гоолингоо үзэгдээд ий байна уу даа хө

	 

	гэж уяралтай дуулна. Бид үүнд ихэд баясан догдолж зарим маань энэ хүн ар хаана нь дуулаад байна вэ? Тэр зүүний цагаан толгой мушгиралдан гарч ирээд пянзны дээр хөвж байгаагийн доод хөндийд байгаа юм болов уу. Тэгвэл яаж багтдаг юм болоо гэсэн шиг юм санана. Эгэл бор хөдөөх амьдрал гэнэн цагаан сэтгэл, эвдэрч гажаагүй малчны заншил энэ бүхэн хэзээ хойно ч гэсэн сэтгэлийн минь нэгэн зайд хоргодон хоцроод үе үе цухалзах нь өрөвдөлтэй ч юм шиг бахархалтай ч юм шиг санагддаг сан.

	 


ГУТГААР БҮЛЭГ. ЦЭРЭН БААВАЙ БУЮУ АНГУУЧНЫ ТУУРЬ

	 

	Өвлийн цас хялмаалсан өег цагаахан өдөр би үхэр хонио ээлжлэн туусаар бэлчээрт хүрлээ. Хонь үхэр хоёр бол бэлчээр ойролцоо байж болоод байдаг амьтан. Тэгэхдээ арай ч нэг дороо байхгүй нарийн өвстэй газар үхэр нэлээд тогтуун идээшилнэ. Өвсийг хэлээрээ тастан ороож иддэг, бие биеэ даган цувдаг, өөрийнхөөрөө байх дуртай, бас нэлээд зөрүүд янзын амьтан тул заримдаа үхэр шиг тэнэг гэх буюу үхэр монгол, үхэр буриад гэхчлэн хэн нэгнийг нэрлэдэг болов уу гэж би хожим нь боддог болсон юм. Уулын сэрвэн хад руу ямаануудд цоройлдон гүйлдэж, хоньд бөөнөөрөө нөмөр даган тогтуун идээшилнэ. Хэдийгээр 15-16 нас хүрч байгаа боловч хүүхэд багын сэтгэл надаас салан одоогүй бөгөөд чулуун гэр хороо барьж эрхэлдэг бас ганцаараа их ярьдаг зантай тийм нэгэн байв. Мөн салхинаас өөр юм үл сонстох энэхүү аглаг тэнүүн бэлчээрт хүслийн үлгэр ганцаараа зохион заримдаа бараг түүндээ итгэчихсэн хүчтэй бөх болж цэргийн наадамд түрүүлэн (тэр үед манай нутагт улсын наадмыг тэгж ярьцгаадаг байв) Маршал Чойбалсангаас алтан цаг гардаж зодог шуудгаа бүслэн явна. Түмэн хүний нүд над дээр тусаж Түвдэндорж аваргатай уяачдын гэр майхнаар орж айрагдаж явахад хүмүүс бахдан шуугилдаж байна гэх буюу. Төв театр гэдэгт жүжиг үзэж яваад өнөө алдартай сайхан хүүхэн Цогзолмаатай танилцан, хунгийн хүзүү шиг турьхан цагаан гараараа миний гарыг атган нүүр дүүрэн алаг нүдээрээ инээмсэглэн харахад нь сэтгэлд гэгээ гийж, улмаар шилэн поортоор хөдөө гэртээ дагуулан ирэхэд манай хөдөөгийнхөн хөл алдан угтаж байна. Багийн дарга Бөхийн Дорж хүртэл намайг хүндлэн тосож аваад хадаг сүү барьж байна гэхчлэн эх захгүй юм бодож мөрөөдөн сууна. Мөн үүнийгээ өөрөө бүүр үнэмшчихсэн бөхийн цол дуудан дэвж байх ч жишээтэй. Ингэж байгаад дэргэдээ хүн ирснийг мэдэхгүй гэнэт мэндлэхэд нь ихэд ичингүйрч бараг мориндоо мордон эргүү тэнэг юм шиг зугтаах шахуу явдал ч хааяа гарна. Энэ өдрийн тухайд гэвэл ерийн байдлаар айван тайван өнгөрч, сургуульд байх үеэ сэтгэлийнхээ буланд үе үе дурсан Балжир багшийн сав л хийвэл биднээр дуулуулж өөрөө мөн дуулж байдаг нэгэн дууг амандаа давтан дуулж явав.

	 

	Халаасан ганг давтахад

	Хавтайх учир байдаггүй ээ

	Харанхуй шуурга шууравч

	Жаргалын нарыг үзнэ 

	 

	гэж дуулж явахдаа цаад учрыг нь нарийн тунгаасан ч юмгүй. Зүгээр л энэ өвлийн дас шуурга шууравч тэнгэр цэлмэж нар гарна гэсэн шахуу л юм бодохоос хэтрэхгүй. Тэгсээр оройн нар уулын толгойд очиж хэсэгхэн тогтоосноо сүүлийн туяагаа гялсхийлгэн далд ороод тэнгэрийн хаяа улайран хөвхөртөж жихүүц даах үеэр өөрөө ч мөн жиндэсхийн үхэр хоньдоо зугуухан туусаар хотлуулж ирлээ. Хамгийн түрүүн миний нүдэнд туссан зүйл бол Санжаа гуайн гэрийн баруун хаяанд буулгасан урьд өмнө ер үзээгүй дөрвөн дугуйтай модон тэрэг байв.

	Том жижиг дөрвөн дугуйтай агаад тааран бүрхэвч хийж дотуур нь дэвсгэр дэвсэн, дээд талд нь үхрийн арьс гэхэд арай сахлаг том арьс дэвсэж бүрхэвчний нь өрөөсөн нүүр хацраас урьд ер үзээгүй сүрлэг амьтны саврын шүд мэт хумстай сарвуу өлгөжээ. Гэртээ орвол Дэндэв ах алга. Надад зориулан тавьсан адууны төмпөнтэй царцуу махнаас халуун цайнд нимгэхнээр хөшиглөн аяганд дүүргээд амтархан идэж галд хөлчин дулаацаж суутал Мээм үхрээ зэллэн уяж дуусан, хайдаг үнээгээ саагаад орж ирлээ.

	— Санжаа гуайнд хэн ирээ вэ?

	— Хадам нь айлчилж ирж гэнэ ээ. Янжмаагийн эцэг Цэрэнбаавай гэдэг сүрхий буриад өвгөн байна.

	— Энэ хачин тэргээр ирээ юу.

	— Тийм ээ. Нээм нь ч урьд үзээгүй юм байна. Энэ буриад улс ходоог тэрэг гэж ийм юм хэрэглэдэг юм гэнэ. Бас жороо тэрэг ч гэдэг юм гэж Янжмаа надад ярина лээ.

	— Тэр дээр нь дэвссэн арьс ямар дулаахан сайхан эд вэ.

	— Баавгайн арьс юм гэнэ ээ. Баавгай маавгай агнадаг сүрхий хүн юм байх.

	— Дэндэв ах хаачаа вэ.

	— Тэр уйдсан өвгөнд дэмий ярих аян шалтаг гарах нь тэр байхгүй юу. Аль өдрийн л Санжаагийнд орсон дог.

	Тэгтэл тэдний гэрээс улс дуулалдаж эхлэх нь миний ч сонирхлыг татлаа.

	Тэгтэл хажуу саахалтын хот айлаас ч морьтой тэмээтэй улсууд ирцгээж байгаа бололтой манай хот сүрхий хөлтэй болцгоов. Ширмэн тогоонд чанасан хоолоо дөнгөж гаргаж байтал улаа бутарсан царайтай Янжмаа манайд шуугин орж ирээд, 

	— Тогоожав хаачаа вэ гэлээ, Нээм, 

	— Аль өдрийн л энэ Гонгорын Даваатай хошуу холбож суусан шүү дээ. Үеийн юм чинь ойрд уулзаагүй. Арга ч үгүй юм байлгүй гэлээ.

	— Маныг ойшоохгүй байна гээшив. Баавай минэ ерээд хөлтэй байна. Мөнөө шөнө хуу найрлахавш. Та нар цөм орцгоогтий! гэхэд Нээм уриаллахан дуу алдаж.

	— Тэгэлгүй яах вэ Янжмаа минь. Хүнд эцэг эх гэдэг энэ нарт хорвоод ганцхан олддог юм. Ганц ирэхэд нь баярлуулж хүндлүүлэх эцэг үрийн элбэрэл журмын ёс. Май энэ гүзээтэй цагаан тос. Аваачиж хагалж өг! Жаал шар тос, шимийн архи, манахуал тавгийн идээ аваад бид одоохон цөмөөрөө очно гэхэд Янжмаа цайлган сэтгэлээс баярласан нулимс унагааж гараараа арчаад, 

	— Түргэлээрэй. Бид чинь духария юугаа бараг эхэлчхээд байна шүү гээд гарлаа.

	— Нээм намайг Гонгорынд ороод Ажаагаа дуудаж ир. Айлд орох улс чинь хувцас хунараа солимгүй болохгүй гэлээ. Ажаа гэдэг нь миний ээж Тогоожавыг хэлж байгаа билээ. Ээж миний таван настайд намайг орхиж өрх тусгаарлан гарсан бөгөөд саявтар мөн сумын төвөөс бидэн дээр ирж Нээмд маань туслалцаж байгаа билээ. Миний аав болох Шагдар гэдэг хүн эдүгээ Улаанбаатарт буй бүлгээ. Энэ явдлыг ярина гэвэл Янжмаа гуайг чилээлгэх тул уншигч танд хожим учгийг нь тайлахаар хойш тавья. Тийн би таван настайгаас хойш эмэг ээж буюу Нээмийнхээ гар дээр өсөж, илгэн мээмийг нь хөхөж үлгэн өдий хэртэй болсны учир Нээм (Мээм гэсэн үг) гэж авгайлан өдий хүрсний учрыг цухуйлгаад орхиё.

	Биднийг Санжаа гуайнд орж очиход манай айл саахалтын олон хүн цугласан агаад лаа дэн ярайтал асаж зуухны амаар гал хөгжин дүрэлзээд түүн дээр идээ цагаа, хоол унд, айраг архины үнэр ханхлан сэтгэлд баяр төрүүлнэ. Хоймрын авдрыг голлосхийн суусан алга дарам өргөн эмжээртэй халхгар дээл өмссөн бадируун өвгөнийг Янжмаагийн аав гэж төвөггүй таалаа. Өмнө нь янзаганы ширээ засаж, идээ будаа сөгнөжээ. Авдрын өнцөг дээр мөн урьд өмнө үзээгүй шовгор оройтой өргөн хүрээтэй, цацаг залаатай малгай байх нь мөн тэр Цэрэнбаавай гэдэг өвгөнийх болой.

	Дэндэв ах Даваагийн нөхөр Гонгор гуай нар түрүүлж ирсэн улс болох тул Санжаа гуайн хамт нэлээд халамцсан янзтай. Янжмаа ч мөн бага зэрэг балгачихсан байна. Дэндэв ах гэрийн зүүн хоймор сууж байсан 40 гаруй насны гонзгойдуу нүүртэй нэлээд золбоолог хүрэн бор царайтай хар хүнтэй шүрэн нуухтай хаш хөөргөөр дотночлон тамхилаад, 

	— Манай хот айлынхны энэ бэлгэ дэмбэрэлтэй цайллагад нэрт дуучин сайн бөх Дэгээ Гончиг хүрч ирсэнд бид их бэлгэшээж байна. Эхлээд цөмөөрөө Гончигоороо нэг ая бариулъя гэсэнд зөвшөөн шуугилдаж мөнгөн аягатай архи аюуш хадагтай дэвшүүллээ.

	Гончиг гуай ч сэтгэл хөгжин баярласны оч нүдэнд нь гялсхийснээ зөөлхнөөр хоолойгоо засаж нүдээ хэсэг зуур анивхийлгэн бодлогоширсноо зовхи нь цовоо жавхлантайгаар дээшээ өргөгдөж, 

	— Хэрлэн ээ, хэ хэ гээд нуршлуулан эхлэв.

	Тэгснээ гэнэт дуу нь чангарч «Барьяа» гэж үү! Хэмээн хангинан өргөхүйд ширмэн тогоо ханхийж хултай айраг мэлтийсхийн бидэртэв.

	«Хөхрөнхөн хүдэнтсээр» биш үү гээд ахин уянгатай намуухнаар дурсахад гэрт байгсдын нүдэнд баяр жаргал тодорч, нээрэн ч бид чинь энэ л сайхан хэрлэн нутаг, тэр дундаа Хэрлэнбаян-Улаан гэдэг энэхүү нөмөр буянтай уулсын бэл тохойд эсэн энх өнөөдөр ингэж суунам бус уу гэсэн бодол баясал тодорно. Сүүл хэрдээ «найр» хавтгайрч эхэллээ. Гэрт суугсад хоёр тал бололцон дуулж хөгжилдлөө.

	— Аль вэ Тогоожав чи сумын уран сайханд явдаг хүн. Нэг дуу гаргаадах гэсэнд Ажаа нэг их шахуулж барьсан ч үгүй. Тэр цагт хот хөдөөгүй дуулагдаж байсан «Гандий мод»-ыг дууллаа.

	 

	Уулнаас өндөр

	Улиас байдаггүй яа хө

	Учирснаас илүү

	Амраг байдаггүй ээ хө

	Хаднаас өндөр

	Хайлаас байдаггүй хө

	Ханилснаас илүү

	Амраг байдаггүй хө

	 

	гэж дуулж төгсгөөд нээрээ л тиймдээ гэсэн шиг Санжаа гуайн өвдөг дээр тохойлдон налж суугаа Янжмаад архи шууд барьж, 

	— Хүнийг дуулуулчхаад өөрөө бие оторлоно гэж бодоогүй биз, Янжмаа минь нутгийнхаа дуунаас хэдийг бидэнд дуулж өг! гэлээ. Янжмаа ч хувь тавьсангүй, 

	 

	Нарны наахлуур явахгүй л аад

	Нарийнхан жороогийн хэрэг нь юув 

	Насаддаа намхантай ханилахгүй л аад

	Найдуулж л хэлэхийн хэрэг нь юув 

	 

	гэж зулгуй ялдам хоолойгоор наргиантай хөгжөөнтэй аялав. Гэтэл баруун хатавчны хавиас нэлээд согтуу хоолойгоор, 

	 

	Өргөн нютаг гэсэн маань

	Үлийн шавартай золиг байв л 

	Үерхмээр нэгний нь гэсэн маань

	Өвгөн олонтоо золиг байв л

	Хавтгай нютаг гэсэн маань

	Хартанхан шавартай золиг байв л

	Ханилмаар нэгний нь гэсэн маань

	Хадам олонтоо золиг байв л

	 

	гэж дуулахад амьтан шуугилдаж

	— Хараач энэ хазгар Дэндэв золигийг, тэнэж явдаг болохоороо сурахгүй дуулахгүй юмгүй. Бас буриад дуу мэдэж байна шүү.

	— За тэгээд адууны оторт сайн явна юу. Тарга тураг хэр вэ дээ гэлцэн шуугилдав.

	Тэгтэл нэг нь одоо гэрийн эзнээр дуулуулъя. Юуны төлөө Буриад айлын хүргэн билээ гэсэнд Санжаа гуай нэг хул айраг хүд хүд хийтэл залгилаад, 

	— Золигууд минь битгий тохуурхаад бай. Надаас ямар юмны чинь дуу гардаг юм. Тэр нь дорхноо харин манай хадам Баавайгаар ая бариулсан дээр байлгүй гэсэнд цөмөөрөө дарвин шуугилдаж, 

	— Тэгье тэгье. Янжмаагийн аав Цэрэнбаавайтан та бидэнд нэг ая барьж өгөөч гэлцэв.

	Дэндэв ах мөн л том мөнгөн аяганд манахуал дүүргэж хадагтай барьж амжив. Өвгөн залаа цацагтай малгайгаа авч өмсөөд мөн хэт хутгаа урагш унжуулж өндийгөөд, 

	— Зээ орчлонгийн жам ёсыг хэн ч тойрч гардаггүй юм даа. Миний энэ дуунд тэр тухай манай буриад зон ингэж хэлэлцэнэ гээд хоолойгоо засаж архинаас хэд сайн балгаад, 

	 

	Огторгуйг санахдам хол шиг аад

	Орох л борооны нь түргэнийг дээ

	Орчлонг санахдам хол шиг аад

	Очих л насны минь түргэнийг дээ

	 

	гэж тод намуухан агаад уянгалаг гүн сэтгэмжтэй дуулж гүйцээд аягатай хатуу дарсаа хүртэж орхив.

	Гэрт байгсад дор бүрнээ санааширч Дэндэв ах гараа наманчлах байртай элгэн тус аваачсанаа, 

	— Нээрээ л тийм дээ. Орчлон ч санахад хол ч очих нас минь ойрхон доо. Цэрэн баавайтан та бидэнд ухаантай сайхан дуу дуулж өглөө гээд хөөргөө бариулав. Янжмаа уяран шүүрс алдаж, 

	— Манай буриад зон ч жаргахдаа жаргаж, зовохдоо зовоон улс шүү. Миний муу баавай ч бас их юм үзсэн, ус уух заяатай хүн дээ гэсэнд хазгар Дэндэв гэрийн хаяанаас ухасхийн босож, 

	— Би танайхныг мэднэ. Өнөө гучин долоон оны үеэр ч заримыг нь сүйд хийсэн л дээ. Ямар сайндаа л Янжмаа чи, 

	 

	Хадын орой дээр гарахад

	Харанхуй манан соо наран байна

	Ханилсан ганцыгаа санахад

	Харилцахын аргагүй хол байна

	 

	гэж дуулдаг байх вэ гээд цааш ярих гэтэл нэг нь түүнийг хормойноос татан суулгаж.

	— Дэндэв барам минь наад амаа тат! Дэмий яриад байвал чинь цагаан хөмсөгтөд хэлнэ шүү. Өнөө хэдэн адуу руу чинь өдийд боохой орчихвол яах юм бэ. Ингэсхийгээд мордож үз. Май энэ айраг уу! гээд Гонгор гуай түүнийг бараг албаар татан суулгав. Хүмүүс нэг хэсэг ажин түжин суутал нөгөө Дэгээ Гончиг гуай «Эр бор» харцагыг эхлэв.

	 

	Эр бор харцага маань

	Жигүүртээ хүчтэй

	Идэр залуу насандаа

	Даан чиг ажиггүй явлаа

	 

	гэж хүн бүхэн энэ дууны үг аяыг сэтгэлдээ эргэцүүлнэ.

	— Нээрээ ч идэр залуу нас гэдэг эргэж ирэхгүй болохоос ёстой л өнөөх галзуу чонын аманд гараа хийхээс буцахгүй явдаг нас юм даа гэж дуу төгссөний дараахан Цэрэн баавай бараг саяын дууны аялтаар уяруулан хэлэв. Ярианы ийм эгзгийг анддаггүй зангаараа Дэндэв ах түүнд дөхөж суугаад, 

	— Би таныг их хөвчийн ангуучин гэж охиноос чинь дуулсан юм. Говь хангайн завсрын манайхан шир улсад ямар хөвчийн ан байх биш. Бид тарвага зээрээс хэтэрдэггүй амьтад. Танай зон тэгэхэд бүүр баавгай алдаг гэлцэнэ. Баавгайг алах агнах байтугай барааг нь харахад айж сүрдмээр амьтан. Аягүй бол таны энэ ходоог тэрэгний хацраас уяатай чинь тэр баавгайн сарвуу байх гэж хэлээд хариуг нь хүлээн хүзүүгээ гүрдийлгэн чихээ тавьж суув.

	— Аав та нөгөө нэг баавгайтай уралцсан явдлаа энэ зонд хөөрч өгвөл сонин байх л даа гэж Янжмаагийн хэлснээс Цэрэн баавай ярих юмныхаа учгийг олох бололтой, 

	— Тээр жил хотын сургуулийн нэг хөөрүү банди намайг бараг л баавгайны хоол болгож орхисонгүй гээд нэгэн сонин туурь хуучилсныг ард толилуулъя.

	 

	* * *

	 

	Уул хөвчийг дөвөн цагаан цас хөвсийтөл дарж, удаан нойрт баавгай мэт амьтан ичээ хөеөгөө зэхэж байх цагаар Цэрэн баавайн хотод Дамба-Лхасран гэдэг горзгор хар хүү хүрч иржээ. Хотын сургуульд сурдаг. Энэ хэр оюутны амралтын чөлөөтэй гэж тайлбар тавьсан Лхасрангийн Дамба гэгч тэр хүү олигтой дээл хувцас ч муутай амьтан ажээ. Хагас түрийтэй шаахай, тавьдаг өмд, оготор цамц, хавар намрын цэмбэн пальтогоо ирсэн өдрөө тайлж хаяад айл айлаас дээл бүс цуглуулан хувцаслаж авчээ. Тэр бээр дэвэн дэлхийн сониныг ярихдаа нэн сүрхий

	— Зээ та нар сонсогтий

	Зөвлөлтийн Кременная хотын харьяат Анастасия Гавриловна 30 жилийн өмнө юм угааж байтаад алгандаа зүү хугалчихжээ. Гэтэл тэр зүүний хугархай 30 жил өнгөрсний хойно хөлийг нь өсгийгөөр гарсан байна гэх буюу Шотландад хоёр толгойтой нэг залуу байна гэнэ. Хоёр толгой нь хоёр өөр хэлээр ярьдаг бас дууны өнгө нь өөр өөр гэнэ. Тэгээд хоёр толгой нь хоорондоо ердөө ч эвлэрч байсангүй, үргэлж маргаж бас хэрэлддэг гэнэ гэхэд хүүхнүүд дуу алдан үйлийн хайчаа алдаж авгайчуул бурхан сахиусандаа залбирах шахуу болцгоож, 

	— Бүү үзэгд. Манай энд тийм юм үзэгдэх юм бол ёстой л өнөө мангас махчнаас өөр юм санаанд орохгүй юм байна гэлцэн өвгөд зовхи доороосоо ёжтой инээмсэглэл тодруулан жуумалзах нь авгайчуул, Лхасрангийн Дамба хоёрын алиныг нь егөөдөж буйг ялгахад төвөгтэй ажгуу. Түүний хамгийн сүүлчийн яриаг Цэрэн баавай тод санадаг байв.

	— Хамгийн урт гэзэгтэй эмэгтэй өнгөрсөн зууны үед Англид амьдарч байсан юм. Түүний нэрийг Овемс гэдэг. Хоёр метр хагас урт гэзэгтэй байсан гэж ярихдаа өөрөө л түүний дэргэдээс саяхан гарч ирсэн мэт бэлэн зэлэн ярина. Тэгснээ Цэрэн баавайн сахлыг хальт харснаа, 

	— Хамгийн урт сахалтай хүн Америкт байсан. Сахлаа 36 жил хусаагүй учир 3 метр 50 санж урт ургаж гэнэ гэхэд Цэрэн баавай бавгар сахлаа хэд илбээд Босоо хүнээс урт сахлыг чинь одоо газраар чирч явдаг хэрэг үү. Эсхүл бүсэндээ шуугиад явдаг байна уу гэж дотроо бодлогоширсноо, 

	— Энэ дамшиг хуухай худлаа залж байгаа ч юм бил үү гэж эргэлзжээ. Хот айлынхныг хашхираа чанга дуу элдэв сонин, бэлэн зэлэн яриагаараа дасгасан Лхасрангийн Дамба гэгч холын хамаатны тэр хар хүү Баавгайн анд дагуулж яваач! гэж Цэрэн баавайг хэдэн өдөр шалж хоргоожээ.

	Тэднийг анд явах өдөр аядуухан бодлын аястай зөөлөн цагаан цас бударч байв. Анд явахдаа ямагт унадаг бор морин дээрээ жижиг тогоо шанага, авсаархан хоол ундны хольц хэрэглэл богцолж тохсон Цэрэн баавайн хамт мөнөөхөн Дамба нэгэн хөнгөвтөр хөлтэй зээрд зүсмийн морь унаж, өвгөний ангийн буугаа ардаа үүрсэн нь хэзээ язааны анчны төрхтэй болж.

	— Ядаж нэг гэрэл зурагчин байдаг болоосой. Тэгвэл нэг патиар даруулчхаад

	— Би чинь баавгай агнаж явлаа шүү дээ гэж хожим нь амьтанд хуучлахад сонин сон гэж бодолхийлнэ.

	Тэд хэрэм суусархан буудаж унагасаар хэд хоног болов. Тэгсээр нэг өдөр л өнөөх эрэл хайж явсан баавгайтайгаа халз тулгарчээ. Морьдоо модноос уяж бэхэлчхээд, 

	— За энэ хавьцаа л баавгай байдаг газар даа мэдээтэй яваарай гэж хэлээд буугаа сумлан урагшилж яваа Цэрэнбаавайн араас Лхасрангийн Дамба ийш тийш өлөлзөн гэтнэ. Тэгтэл том хадны ёроолд байгаа баавгайтай халз тулгарчээ. Цэрэнбаавай сандарсан хэдий ч амжиж буудаадхав. Шархтсан баавгай архиран урхиран өнхөрч унаад бөөрөнхий хүрэн юм болж эргэлдсэнээ эцсийн хүчээ шавхан өндийж хойд хоёр хөл дээрээ босоод тэр хоёр луу ухасхийх агшинд ухаанд алдталаа айсан Дамба өмнөө явсан Цэрэнбаавайг баавгайн ам руу буутай нь түлхэж орхиод орилон чарлан зугтаажээ. Өөрөө ч түүнээ бараг эс мэднэ. Зүгээр л айсан амьтны совингоор амь гарах гэсэндээ гар хөдлөн ийм хэрэг хийж орхижээ. Ардаас баавгай нэхэж байна уу гэж эргэж харахад нь нөгөө баавгай Цэрэнбаавайн дээр нь гарчихсан байхыг хараад бүүр ч урсаан алдаж одоохон над руу давхиад ирнэ гэж сэтгэхдээ орь дуу тавьсаар газрын уруу өнхрөн чарлан зугтжээ.

	Тийнхүү нэгэн өдөр л айван тайван суусан хот айлыг бөөн гай гамшиг.өмрөв. Морьдоо хаана уяж бэхэлснийг ч олохоо байж, амь ухаан тавих шахсан Лхасрангийн Дамба

	— Баавай маань баавгайд бариулчихлаа гэж орилж бархирсаар явган гүйж ирсэн тэр үдшээс хойш нойр хоолоо алджээ. Дамбаар газарчлуулан хоёр өдөр дараалан уул хөвчөөр эрэл хайгуул хийсэн боловч уг газрыг олсонгүй. Айж амь тавьсан Дамбад ч тэнд гэж заах ухаан санаа байсангүй. Ийнхүү Цэрэнбаавайг эмгэнэлтэйгээр эцэслэсэнд зул хараа асааж, зарим нь баг сумын захиргаанд хэл хүргэх гэж байтал нөгөө нас барсанд тооцож байсан хүн нь бор мориндоо чарга хөллөн хүрч иржээ. Дамбын унаж явсан зээрд морийг бас чарганыхаа араас хөтөлжээ. Гагцхүү Лхасрангийн Дамбад л түүний нүүрийг харах арга байсангүй. Төв рүү явах машин замд хонины хүүхдээр дөхүүлүүлэн зүс буруулан алга болжээ. Хот айлынхан Цэрэнбаавайг баяр хөөр болон тосож, цай шөл уулган тэнхрүүлсний хойно, үс зүс, нүүр амыг нь засаж янзлах гэж их ажил ундрав. Толины өмнө авчран шархыг нь ахин хөндөж, баавгайд хуйхнаасаа эхлэн хуулуулсан нүүрийн арьсыг засаж тэгшлэн хэв маяг оруулж ахин баавгайн тос өөх түрхэж нааж эм тан уулгажээ. Үхлийг давсан хүн тул Цэрэнбаавай ч мөн энэхүү шарх хөндсөн шаналгааг давж тэвчин, дух шанааны дээгүүрээ хөлс бөнжигнүүлэн шүд зууж суув. Тэгээд өвчнөө нэлээд илаарьших үед яаж баавгайнаас амь мэнд гарснаа ярьжээ. Шархтсан баавгай эрчээрээ ирэнгүүт хуйхны нь араас эхлэн хуу татаж нүүрийн арьсыг хуулсныг нь Цэрэнбаавай сайн ухаарсангүй. Гагцхүү дээрээс нь дарж унах агшнаа л хэзээд бэлэн авч явдаг ангийн хутгаа сугалан авч өрцнөөс нь хэд хүчтэй бүлээд дотроос нь хэд эргүүлжээ. Баавгай эцсийн дуугаар урхиран орилоод амь тавьж унахад цус сэвсэнд будуулан, үнэр танарт нь бүгчимдэж үхэх шахсан Цэрэнбаавай доороос нь арай чуу мөлхөн гарч иржээ. Тэгээд модны хожуул сандайлан суух зуур нүүрийнхээ арьсыг хуу татуулсныг там тум мэдэрч өвчиндөө зовуурилан ёолж хараал тавингаа хамар амаа тэмтчин байж арьсаа эргүүлэн нүүртээ эвлүүлэн тохоод баавгайн тос өөх цусаар нааж царцаан эв хавгүй хүн төрхийг олов. Өвчний зовуурийг гагцхүү баавгайн өөхөөр анагаажээ. Ерөөс баавгайн өөх бол өвчнийг хэсэг зуур хөдөлгөөд дардгийг үзсэн хүн бүхэн мэднэ. Тийн анчныхаа эрэмгий зориг авхаалж самбаагаар үхлээс мултарчээ. Тэгээд баавгайн арьсыг халуунаар нь өвчин авч үсийг нь дотогш харуулан модны хожуул дээр тохон хөлдөөж чарга мэт болгоод улмаар ангийн бор мориндоо цулбуураар нь оосорлон уяж хөллөөд дээр нь баавгайн мах өөхийг ачиж, сарвууг нь огтлон авч иржээ.

	 

	* * *

	 

	Гэрт суугсад энэ ярианы дараа л Янжмаагийн аавын царайг сая анзаарч хамар ам нүд чихний нь мурий хазгай эсэхийг шалган харцгаав. Өвгөн ч үүнд нэг их бишүүрхсэнгүй. Зулайгаараа доош тонгойн мөнөөхөн баавгайд хуулуулаад буцааж хэвд нь оруулан эдгэрүүлсэн хуйхныхаа оёдол мэт гүрийж товойсон арьсныхаа уулзвар сорвийг үзүүлж байв.

	— Та ч ёстой бэрх сайн анчин хүн юм аа. Өөрийнхөө зүрх зоригтой авхаалж самбаатайдаа л амь гарч шүү дээ гэж Дэндэв ах бишрэнгүй өгүүлэв.

	— Манай эндхийн чонон Сэрээтэртэй л эгнэнэ үү гэхээс мань мэттэй зүйрлэх юм биш гэж мөнөөхөн хазгар Дэндэв хэлээд, 

	— За өнөө хэдэн адуу нь Хэрлэн уруудаад арилж өгсөн байх, явахаас даа. Би ч даян дээгүүр тэнэж явдаг Далхын хазгар гэдэг хүн дээ. Зунаас Ютэг таван толгой, Дэлүүн болдгоор нэг явах ажилтай. Тэгэхдээ Цэрэнбаавай тантай ахин уулзах завшаан тохиолдох байх гэж бодож байна гэж хэлээд гарч явлаа. Цэрэнбаавай уриалганхан инээмсэглэж, 

	— Та тийгэхдээ манайхнаар айлчлаарай гэж хэлж байв. Би анчны гайхамшигт энэ явдлыг сэтгэл дотроо тогтоож санахын хамт

	— Яавал тэр «чонон Сэрээтэр» гэдэг хүний тухай яриулах билээ. Ер тэр хүн манай эндхийнх гэхийг бодоход Дэндэв ах мэдэх болов уу гэж санаашран тэрхүү баавгайг намнасан баатар эр Цэрэнбаавайн дүр төрхийг байн байн харж суулаа.

	 

	
ДӨТГӨӨР БҮЛЭГ. ДОЛЖИН ЭГЧ БУЮУ МАРШЛЫН ТУХАЙ ЯРИА

	 

	Тэр жилийн өвөл өнтэй сайхан байлаа. Тэр дундаа бүүр ч нэг содон явдлыг өгүүлбээс, манай саахалт өвөлжөөнд байдаг Должин эгчийг ирэх тоолон л бид баяр болдог байв. Тэгэхэд Должин эгч маань туранхайдуу сэрвэгэр бор хүүхэн байсан хэдий ч хөдөөх бидний өвөлжөөндөө л тэнгэрийн дагина, Янжинлхамын хөрөг байлаа. Яагаад хэмээвээс Дэндэв ах маань хамгийн гол шүтээнээ Янжинлхам гэх бөгөөд тэрхүү ятга барьсан эм бурхны зүг унтахдаа ч хүртэл нэг залбирч «Ай Бурхан Гончигсум минь Янжинлхам минь гэдэг сэн. Бид юугаа мэдэх вэ. Залуу байсан улс. Янжинлхам! гэдгийг нь л тогтоогоод нэрийг нь өөрийнхөө таалагдсан охинд өгч «Ай Янжинлхам минь, Ай Долгор минь гэж дэмий л аягладаг сан. Тийн суутал нэгэн удаа Должин эгч манайд зочлон ирэв ээ. Гэр хотлоор их л хөл алдаж Должин ирлээ цаана чинь тосож ав! гэлцэнэ. Учрыг асуувал, 

	— Их том хүний угсаа садан төрөл, яагаа вэ нөгөөх айхавтар зохиолч Боржгин Нацагдоржийн хамаатан хэмээлдэнэ. Бага сургуульд «Хэнз хурга», «Миний нутаг», «Од» шүлгүүдийг нь цээжилж, сурах бичгээс намтартай нь танилцсаны хувьд Нацагдорж гуайг би биширч явсан цаг билээ. Түдэлгүй уяан дээр нөгөөх «Цуутай эгч» гэрт буув. Даруйд гарч тосон морийг нь уяад гэрт оруулсны хойно сайн анзаарч үзвэл цэнхэр чисчүү гадартай сэгсүүргэн дээл өмсөж хөдөө газар бидний төдий л үзээгүй гоёмсог солонгорсон хүзүүний ороолтыг зориуд буюу эсвэл маяглуулсныг үл мэдэм нэг үзүүрийг нь энгэртээ унжуулж, нөгөөг нь шилдүүлээд дөрвөн талтай халиу тоорцог духдуулж, тормолзсон хар нүдээр зөөлөн инээвхийлж, явахдаа гэвэл хоёр борвио хавирсхийн гишгэсэн туранхай бор хүүхэн байв. Гэхдээ гэзэг үс сайхантай юм л бол түүнээ алдчих вий гэсэн шиг үзүүрийг нь үе үехэн имэрч үздэг ийм нэгэн авай. Түдэлгүй л цагаан сарын бууз банш идээ цагаа болоод явчхав. Юм бүхнээс ёсчлон амсаад тэр эгч өмнөх идээ будааг үл ялиг цаашлуулан түлхэж, 

	— Та нар чинь одоо болтол сонсоогүй хэрэг үү! Цаана чинь бүүр сүйд болоод байна гэнэ ээ хэмээн өгүүлэв.

	Гэрт байгсад эл үгэнд ихэд цочирдон гайхаж мангар Санжаа гуай хүртэл огтлоод үмхэх гэж байсан адууны хэрсэнгээ амандаа хийхээ мартаад алмайран чагнав.

	— Цаана чинь Маршал Чойбалсан таалал болж гэнэ ээ! гэхэд нь Нээм минь хүртэл уулгалан шанагаа алдав. Саяхан адуу гаргахад ер тоосон шинжгүй халуун хятайг нь үмхэлж байсан улс одоо гэнэт сэвс үзсэн үхэр мэт орилж ихэд уйлцгаав. Тэгээд аажмаар тайтгарцгааж тэр оройгоо л нэг Маршлын тухай яриа болцгоов. Хамгийн гол юмыг нь Должин эгч ярьж байв. Хүн үүнийг минь л өмчилчих вий гэсэн шиг хоёр гоолиг шилбээ бушуухан татан авч дээлийнхээ дотоод хормойгоор битүүлэн хучаад, 

	— Би Чойбалсан гуайг хэдэн ч удаа харсан юм шүү! гэж даруухан өгүүлэв.

	— Саяхандаа би хүүхэд шахуу байлаа. Тэгэхэд манай энэ Хэрлэн хавьд байдаг хамаатан ахындаа маршал Чойбалсан хүрч ирлээ гэсэн сургаар нь бид ч дэгдээд очлоо. Гэрийн баруун хоймрын орон дээр хумсны толио чинээ сувдан товчтой дээл өмссөн дэгжин цагаан хүүхэн өнцөгдөсхийн сууж байна. Гэтэл тэр орон дээр л өнөө бидний зургаас, киноноос, ер нь л юм бүхнээс хардаг хүрэн бор царайтай тэр хүн хажуулдаад хэвтэж байна. Өнөө гоё хүүхэн, 

	— Яав толгой чинь өвдөөд байна уу? гэж уриалагханаар инээмсэглээд шанаанаасаа хагас бууралтаж байгаа толгойг нь үе үехэн барьж базалж байна.

	— Би чамд уут шахуу толгойны эм өгсөн шүү дээ гэж Маршал хэлэхэд, 

	— Хөдөөгийн улс гуйгаад байхаар нь өгөөд дуусчихсан гэж хариулав.

	— За яах вэ ээ. Одоо гайгүй болж байна гээд Маршал хүрэн торгон дээлээ энгэрлэн барьж өндийснөө энэ хүүхдүүдэд чихэр өг! гэлээ.

	Бид ч бөөн баяр! Атга атгаар л юм авцгаав.

	Гэтэл гадаа тэмээ мал гунганаж хаа хөж гэлцэх чимээгээр Маршлын ах нь, 

	— Чойбалсан чи гарч тэмээнүүдээ нэг харахгүй юу. Ямар янзтай байна гэсэнд, 

	— Нээрээ тэгье байз гэж хэлээд маршал дээлээ товчилж шар бажгир бүс авгайгаараа ороолгон бүслээд цагаан сийрсэн малгай авч толгой дээрээ тавиад гадагш гарлаа.

	Маршлын ах Шадав гуай гэрт байгсдад хандан хуучилж, 

	— Манай энэ ямар гэрийн бараа харах биш дээ. Тэр жил нөгөө хүрээнээс оргоод явчихсан хойно нь Ээж минь хүүтэйгээ нэг очиж уулзах юм сан. Өлсөж цангаж яваа болов уу энэ тэрээ гээд болдоггүй ээ. Тэгээд нэг баранзад хадаг, ембүүтэй өвөртлөөд Нэрэндоной гуайнд очиж, нэг сайхан ширээ улаан ат авчирсан юм. Тэгээд ээж минь Богдын хүрээ орж Чойбалсантай уулзахаар явж байж билээ. Тэгэх нь, энэ маань Эрхүүд сургуульд явчхаад муу ээж минь уулзаж чадсангүй будаж ирээд зөндөө уйлж байж билээ. Гадаа байгаа тэмээнүүд чинь тэр улаан атны угсаа шүү дээ гэж хуучиллаа. Хүмүүс, 

	— Үгүй ердөө гэлдэн ихэд сонирхож сууна. Маршлын араас дагаж түргэн хөдөлгөөнтэй чийрэг хөх хүн гарсны хойно Шадав гуай мөн яриагаа үргэлжлүүлж, 

	— Саяын энэ гардаг Чойжил комиссарын хүү гэж сүрхий номтой хүү бий дээ. Чойжилыг

	— Хүүгээ ном их уншдаг, бас ном зохиодог гэхлээр нь манай энэ Чойбалсан над дээр дагуулаад ир гэж гэнэ ээ. Тэгээд энэ дээгүүр нүүж байгаа үүлийг хараад нэг бичээдэх гэсэн чинь, 

	— Сүрхий сайхан юм зохиогоод биччихэж гэнэ. Тэгээд Чойбалсан надад, 

	— Манай энэ Чойжилын хүүг эрдэмтэй сайн хүн гарна гэж ярьж байсан юм. Тэр хүүг тэгээд шагнасан юм гэдэг шүү гэж Шадав гуайг ярьж байтал Маршал гаднаас орж ирлээ. Араас нь нөгөө бие төлөөлөгч нь ч орж ирэв. Тэгээд надаас гэнэт ингэж асуудаг юм байна аа.

	— Хүү минь чиний энэ унаж ирсэн морь чинь малинд орсон юм уу?

	— Тийм ээ 1-р малина гэдэгт орсон. Одоо 2-рт нь орох гэж байгаа юм.

	— Ингэхэд одоо чи хэнийхний хүүхэд байна даа.

	— Цэндхүүгийнхээ

	— Аа, бага ногооныхны юм байх нь гэж хажуугаас нэг хүн хэлдэг юм байна.

	Би ч хэлэх үгээ олж ядан хөлсөө арчсаар өнөө өгсөн чихэр юмсыг нь өвөртөлсөөр гарсан юм даг.

	Тэгээд гэртээ хариад ингэлээ, ингэлээ гэж аавдаа ярьсан чинь.

	— Тэр намайг хочилж байгаа чинь муу шомбонз Бат-Очир гэдэг нохой байх нь. Аавын минь нэг сайн хэт хутга байсныг авсан юм сан. Муу золигоос үнийг нь нэхэж авах юм сан гэж байж билээ. Юун түүний үнэ мүнийг ч бодохтой мантай. Гадаа гараад ирэхэд нэг дэлчгэр цагаан банди машины рультэй ноцолдоод дүүд дүүд гэж амаараа дуугаргаад сууж байсан юм даг. Тэр нь одоо бодох нь энэ Шаравынхаас өргөж авсан хүү нь байж таарлаа гээд Должин эгч хэсэг бодлогоширсноо

	— Маршал ч миний бодоход «үнэхээр л чимэг болгон хайрлагдсан Чойбалсан! гэж дуулуулдаг шигээ аятайхан хүн байсан шүү. Нөгөө нэг сайхан гоё эгчийн өвдөг дээр толгойгоо тавиад баруун талын модон давшуурга дээр хажуулж байсан нь одоо болтол санаанаас гардаггүй юм гээд хоолой нь зангирав. Тэгээд л бид тэр оройжингоо л Маршлын тухай хөөрөлдөв.

	— За тэр машин дээр тоглож байсан хүүгийн чинь эцгийг нь Шарав гэдэг байсан юм. Би тэр үед Чоно голд цэргийн алба хааж байлаа л даа. Тэр хүүг үрчлүүлснээс хойхноо Шарав маань гүйцэтгэх ангийн дарга байснаа дэвшээд морьт корпусын тусгай хэлтсийн дарга болсон дуулдсан. Сүүлд нь өнөө их бариа тавианы үеэр сураггүй болсон юм гэнэ билээ. Харин эх нь одоо ч байгаа байж магадгүй. Чоно голын сайхан Дэжид гэж үс зүсээр гайхуулсан царайлаг хүүхэн байсан. Улс маршалтай сүрхий танил дотно юм гэнэ ээ гэлцдэг байсан юм гэж манайхны хот айлд шинэлэхээр ирсэн Доржпалам гэдэг өндөр бор хүн Должин эгчийн ярианд нэмэрлэж өгүүлснээ, 

	— Ер нь манай энэ Хэрлэн чигийнхэн Маршлын тухай овоо мэднэ шүү. Тэр жил Буянтоо аваргынд ирэхэд нь бөх барилдаж, морь уралдаж, би хүртэл Дэгээ Гончигийг унагаад Агсан хүрэнд (Лувсаншарав зааныг хэлжээ) өвдөг шороодсон юм даг гэж сэтгэл нь хөдөлсөн янзтай өгүүлэв.

	Должин эгч, 

	— Тэр Дэгээ Гончиг чинь дуучин хуурчин сүрхий хүн дээ. Сүүлд Маршлын ахын авгайг салгаад суучихсан юм гэсэнд Дэндэв ах, 

	— Ээ бүү үзэгд. Маршал лав хилэгнээ байхдаа гэж дуу алдав.

	— Эр эм хоёрын хооронд илжиг бүү жороол! гэсэн үг байдаг юм. Нас биед хүрсэн улс толгойгоо даагаад шийдсэн ажил. Маршал юу гэж тэгж жижгэрч хөдөөгийн бидэн шиг улсын хэрэгт хошуу дүрэв гэж дээ. Эртүүдхэн л Дэгээ Гончиг Дэлгэрхааны аймгуудаар хуалж дуулаад зүв зүгээр явж байх чинь билээ гэхэд

	— Зүгээргүй гээд ер нь яах вэ дээ гээд улсууд гэрээр нэг хөхрөлдөв. Доржпалам гуай нэлээд ам халж, 

	— Аа бас нэг юм саналаа байз. Должин чи нөгөө Жамбаагийн Лувсанцэрэнгийн нэг хөгшнийг таних бил үү гэхэд

	— Танилгүй яах вэ. Тэр хөгшин чинь Маршлыг нөгөө Санбээсийн хүрээнээс Гэндэн-Яримпил гэдэг бандитай оргож ирээд Богдын хүрээнд мах зөөж амь зууж байх үед гэртээ байлгаж, тэтгэж байсан юм гэнэ билээ. Тэгээд өндөр ээж гэж авгайлдаг байсан юм гэх чинь билээ гэж Должин эгч хариулаад цай аягалж уулаа. Доржпалам өмнөө тавьсан жижгэвтэр мөнгөн аягатай шимийн архинаас яаралгүй шимж уугаад яриагаа цааш үргэлжлүүлж, 

	— Тийм ээ тэднийд нэг ирэх үеэр нь эдний энэ авдар баяныхны оготной Дамдин тааралдсан юм байна билээ. Тэгээд хожим нь надад ярьсан юм. Нөгөө Лувсанцэрэнгийн хөгшин, 

	— Чойбалсан чи ч одоо их том хүн болсон юм гэх чинь билээ. Тэгээд ажаагаа ачлах чинь хэзээ юм бол гэж бодож суудаг шүү гэхэд, 

	— Юу хэрэгтэй байна вэ гэж Маршал уриалагхан асуужээ.

	— Навтас эсгийгээр халхалж нар сар харагдсан гэртэй, өвлийн шуурга, хаврын хавсарганд өрц дулаацуулах өөх тос, гурил будаагаар дутмаг ядмаг суугааг өөрөө харж байгаа биз дээ гэж ажиггүй айлдаж байсан гэнэ. Маршал тэгэхэд нь инээмсэглэж, 

	— Миний зураг ч одоо айл бүхэнд шахуу л байдаг юм шүү дээ. Өндөр ээж яагаад харин тавьсангүй вэ гэхэд, 

	— Бурхан тахилаа байж байхад чиний патиарыг юу гэж тавьдаг юм бэ гэж нөгөө хөгшин жишимгүй хэлэхэд нь хажууд нь сонсож байсан улсын яс хавталзах шиг болсон гэж Дамдин надад ярьж билээ гэж Доржпаламыг өгүүлэхэд Должин өлгөж аваад, 

	— Хэзээний тийм хатуу үгтэй айхавтар чавганц байсан юм. Тэр жил Архустад манай Дамдинжав ахынх нутаглаж байлаа л даа гэж ярьтал Доржпалам яриаг нь тасалж, 

	— Тэр чинь одоо өнөө зохиолч Нацагдоржийн хамаатан Гочоогийн Дамдинжав мөн биз дээ. Сүүлд хот хүрээ ороод дайралдахаа больчихсон юм гэхэд Должин эгч, 

	— Тийм тийм. Одоо хотод байгаа. Тэгээд тэднийхийг Архустад байхад, 

	— Маршал, Лувсанцэрэнгийн хөгшнийд юм өгүүлсэн юм. Тэгсэн чинь машин нь эвдрээд суучихлаа гэж хэсэг хүн ахынд ирлээ. Тэгээд нөгөө ачаа бараагаа ахынхаас авсан хоёр үхэр тэргэнд ачаад явсан. Шуудайгаар цагаан будаа, сатин, жигүүн гэрийн цагаан эсгий байна гэж улсууд хэлэлцэж байсныг би санаж байна гэж Должин эгч ярив. Энэ зуур Нээм маань том мөнгөн цөгцөнд зулын гол ороож, шар тос халааж дүүргээд хоймрын авдар дээр байгаа Маршлын жаазтай зургийн өмнө тавьж гэрэл бадраав. Дэндэв ах:

	 

	Ламаа Гомбоо Ринмид лаа

	Дагнми Гийвий Жав су чи

	Дагий Санжаан тамжид жи

	Юм малий сэлбэр шог

	 

	гэж насан хутаг болсон хүний хойноос хэлдэг ерөөлийн тарни аялгуулан уншив.

	Гэрт байгсад хэсэг зуур чимээгүй болцгоож, хааяа нэг хүний цай шоржигнотол оочлох, гэрийн дээврийг хөвхөлзүүлэн салхи шуугих нь тод сонстоно. Миний сэтгэлд бол хар хүрээтэй зургийн дүрс тодорч цаст уулсын цаанаас гашуудлын хөгжим газрыг хэмлэн уйтай дуугарах нь сонстох шиг болж байв.

	Эл чимээгүй байдлыг мөнөөхөн Доржпаламын баргиа дуу ахин эвдэж, 

	 

	Айлын сайныг нүүсэн хойно нь

	Хүний сайныг явсан хойно нь

	 

	гэгчээр маршал ч ард олон бидэндээ хүндлэгдэж хүрээлэгдсэн сайхан хүн байлаа даа хөөрхий. Жил бүхний наадмаар л Бумцэнд гуай тэр хоёр торгон дээл өмсөж, шляпан малгай тавьчихсан явж байдаг сан. Бас сур сайн харвадаг байсан юм, хөдөө айлд ирэхдээ саахалтын шахуу газар шилэн поортоо тавьчхаад дагалдаж яваа улстайгаа цуг явган ирнэ ухаандаа адуу мал үргээж уяа зэлээ авхуулчихна гэсэндээ тэр шүү дээ гэхэд, 

	— Ер нь ард түмнийхээ амьдрал заншлыг мэддэг хүн байсан даа гэж хүмүүсийн араас нэг хүн өгүүлэв. Гэтэл үүд сэвхийж нэг хүн ороод ирсэн нь манайхны баруун саахалтын Гал Содов гэдэг хижээлдүү хар хүн байлаа. Тэр хүн давуулж дэгсдүүлж худлаа ярьдаг болохоор нь улсууд тэгж хочилдог байсан юм.

	— За Содовоор сонин юутай вэ гэсэнд, 

	— Онцын сонин ч юмгүй ээ. Та нарыг харин Маршлын тухай сонин юм ярьцгааж байна гэж хүүхдээс дуулаад хүрч ирлээ.

	— Бид ч юу шалих вэ дээ. Та л харин Маршлынхаар зөндөө очиж байгаа биз дээ. Түүнээсээ нэг хуучлахгүй юу.

	— За байз. Би тэр жил өнөө морин өртөө буулгасны намар нэг очсон юм байна. Тэднийд баахан ханиах (коньяк) уугаад оройтчихож. Содов чи энэ орой болсон хойно унтаад яв л гэж байна. Би ч тэгдэг юм бил үү дээ гэлээ. Тэгээд нөгөө Гүнжидмаа гэдэг хүүхэн булган хөнжил авчирч маныг хучиж өглөө гэж ярьтал Должин эгч, 

	— Гүндэгмаа гуай байлгүй дээ гэсэнд, 

	— Тийм тийм. Тэгж нэг зандан орон дээр булган хөнжилд унтсан шүү гэхэд Доржпалам улам цаашлуулж, 

	— Таныг чинь бас Халх голд одонгоор шагнуулсан гэлцдэг биз дээ гэсэнд Содов гаансаа түрийнээсээ сугалж пүд пүдхийлгэн үлээгээд галын хайчаар цог хавчин авч тамхиа асаангаа

	— Тасаг ёвкооныг (япон) ганцаараа сөнөөлөө гээд Жуков жанжин надад Суворовын одон гардуулж байлаа л даа гээд цааш ярьтал

	— Үгүй ээ Содов гуай, тэр үед чинь Суворовын одон гараагүй байсан биз дээ гэж гэрт байгсдаас нэг нь хэлсэнд, 

	— За тэгвэл цусан гавьяаны улаан тугийн одон л байхгүй юу гэж ажиггүй хариулав. Гэрт байгсад инээлдэж манай зүүн айлын Гонгор гуай дуугаа өндөрсгөн, 

	— Содов чи өнөө Москвад очиж Молотовтой уулзсанаа нэг яриач дээ гэсэнд, 

	— Молтоов (Молотов) бид хоёр ч хэзээний танил л даа гээд Содов тамхиа соров.

	— Сталиныг бас сайн танина биз дээ гэж нэг нь дөгөөв.

	— Аа тэр ширүүн хараас би жаахан эмээдэг юм. Харин Боршийловыг (Ворошилов) бол мэднэ. За тэгээд тэр жил Молтоовтой нэг уулзъя гэж бодоод жаал зугаа ааруул хурууд базааж, нэг борвитой айраг морин шилтэй шимийн архи базаагаад гарч өглөө. Тэгэх нь манай энэ муу хөгшнөөс л болохгүй юу даа. Чи их цайсаг хүн, хол явах гэж байгаа хүн. Сайн цай ууж аваад яв гээд л өглөөнөөс хойш домбо домбо цайгаар шахаад байлаа. Би ч суллаад л байлаа. Тэгээд л нөгөө Эр-холоон (Аэрополон) гэдэгт суугаад гарч өглөө. Тэгсэн өнөө их цай гүзээлсний балаг гарз давсаг чинээд болдог юм биш ээ. Тэгээд ямар онгоцонд юу яалтай биш дээ. Далавчны дээр нь гарч зогсоод л шээж байсан гэнэтхэн өнөө хоёр далавч нь далбига гээд л донслоодохсон чинь Байгал далай гэдэг дээр л пад гээд л ойчоод өгдөг юм байна. Тэгээд ам хамраар ус орж үйж үхэх шахаж байтал ашгүй нэг нутгийн таньдаг загас дайралдаж Сэлэнгэ оруулж өгсөн шүү гэж яриад тамхиа жишимгүй сорж суув. Гэрт байгсад эг маггүй хөхрөлдөж Гонгорын даваа манай ажаа хоёрын элгээ хөштөл тас тас хөхрөх нь бусдаас содон сонсогдож байв. Ийнхүү бид нэг ёсондоо тэр орой уй гашуу тайлж цагаалах мэт болсон бүлгээ.

	 


ТАВДУГААР БҮЛЭГ. СИБИРИЙН ЗАМ БУЮУ ЧОЙБАЛСАНГИЙН САНААШРАЛ

	 

	Малчны өргөөнд сар шинийн үдшээр болсон тэрхүү ярианаас хэдэн сарын өмнө Сибирийн төмөр замаар нэгэн тусгай галт тэрэгний цуваа Москваг зорин явж байлаа. Энэ бол мөнөөх ярианы эзэн маршал Чойбалсан өөрийн ойр шадар хүмүүсийн түлхээсээр биеэ эмчлүүлэхээр яваа нь тэр бүлгээ.

	Галт тэрэгний нарийвтар бүхээгээс эхлээд гарч ирсэн хүн бол өөр хэн ч биш нэлээд турах янз орж, сайн ажигласан хүнд чих нь дэлдийж харагдсан Чойбалсан байлаа. Түүний дараагаар гарч ирсэн нь түүний гарын туслах Дэндэвийн Шарав болох нь танигдлаа. Маршал сурсан зангаараа бүснийхээ доогуур гараа явуулж цамцаа ар тийш нь илэх гэсэн боловч энэ хэр дотуур дан цамцтайгаа санав бололтой. Тэгээд өмнөө байгаа гэгээвчийн нэгийг голлоод очоод орчныг сэлгүүлэн харснаа:

	— За ингээд Монгол нутаг минь, ард үлдэв шив дээ гэж хэлээд үл мэдэг санаа алдан Шаравыг ширтэв.

	— Тийм ээ. Монголын намар шаргалтаад л хоцорлоо гэж Шарав хариулах зуураа хилийн зааг дээр буух агшнаа маршал нэг л хоргодонгуй байж... бараг ч би ахин эргэж ирэхгүй биз дээ гэсэн харцаар нутгаа ширтэж амандаа нэгийг хэлж байсныг нь санагалзав.

	Тэгээд ахин юм хэлсэнгүйд Шарав холдосхийн зогслоо. Гишгүүрийн доор түржигнэн эргэлдэх дугуйнууд умар зүгийг барин чадлаараа зүтгэх атал Чойбалсангийн тархинд эргэлдэх бодол бүхэн түүнийг ар тийш нь чангааж өнгөрсөн цаг мөчтэй уулзуулах мэт ажээ.

	Түүнд эхлээд яагаад ч юм, Дэмид мөн л ингээд явж байсан байх даа гэсэн бодол орж иржээ. Гэтэл гэр тэр чигээрээ эргэж ирээгүй шүү дээ гэсэн дараах бодол залгахад бяцхан сэжиг төрөн бодлоос зайлсхийхийг хичээсэн ч... Ворошиловын урилгаар цэргийн их маневрт явуулсан. Алтанбулагаас ар тийш нь дуудсан. Эхнэр Навчаа нь Москва руу явж өөрөө буцаж ирээд ахин явахдаа Улаан-Үдээс цааш Архинчаевын явууллагаар хамгаалалтгүй ердийн галт тэргээр явсан шүү дээ гэх бодлууд ээлжлэн орох ажээ. Тэгснээ... Архин... чаев нь ч юу билээ дээ гэж нэрийг нь зэвүүцэнгүй бодсоноо энэ бүхэн бол заль байсан юм шүү дээ гэж бодов.

	Тийм ээ энэ бүхэн аргатайгаар зохион байгуулсан заль байлаа. Тэр явдал анх ийн болсон бүлгээ.

	... Галт тэрэг Сибирийн төмөр замын «Тайга» өртөөнд дөтөлж явлаа. Вагоны хонгилд эхлээд гарч ирсэн махлаг тэгш биетэй нүүртээ дулаан инээмсэглэлийг тодруулсан золбоолог эр бол өрлөг жанжин Дэмид байлаа. Тэд суудлын бүхээгт үлдсэн орос эмэгтэйд хандаж:

	— Вера биднийг иртэл нүд хужирлан суу гэж хэлээд жижгэвтэр зургийн цомог үлдээгээд хаалгаа хагас хааж хоолны өрөө руу явахад бусад нь дагалдав. Өрөөнд орж ирээд салхивчийг нээлгэн агаар үнэртсэнээ 

	— Монголын минь салхи ч энд биднийг гүйцэж ирэхгүй биз дээ гэж наадангуй өгүүлснээ:

	— Одоо очих өртөө чинь «Тайга» билүү, ой тайга гэдгийн тайгатай дүйж байх шив дээ. Саратов гэдэг чинь «Шара-добу» шар дов гэсэн үг гэж надад нэг бичгийн хүн хэлсэн юм. Ингээд яривал ч бид дээдсийнхээ нутаг орноор ч явж байж болох юм гэсэнд зарим нь инээлдэн, нэг хэсэг нь энэ үгийн утгыг эргэцүүлэх мэт бодолхийлж байв. Ширээний нөгөө талд суугаа бүсгүйд хандаж;

	— Ирээдүйн эмч тэгээд юу бодож сууна даа гэсэнд 

	— Түргэхэн л Москва хүрэх сэн гэж бодно гээд инээмсэглэн алчуураа засаж өөрийн нөхөр Доржиевийг налсхийв.

	— Дагзмаагийн маань суудаг Омск хот хүрвэл ч газрын дунд гэсэн үг дээ гэж Доржиев хэлээд халимгаа илээв. Тэгтэл ч хоолны түрүүч ирлээ. Лаазалсан махнаас зарим нь сэрээдэн завдахад, 

	— Энэ ч миний хоолойгоор ордог хоол биш дээ гэж Дэмид хэлснээ, — Та нарт ч гэсэндээ тэсэн царайгаар тэднийг харахад зарим нь сэрээдсэн хоолоо амандаа хийж байсанд өөр үг хэлсэнгүй дараахан нь орж ирсэн шөлтэй хоолноос халбагадасхийв. Тэндээс Дэмид өрөөндөө буцаж ирэхэд мөнөөхөн Вера хэмээгдэгч орос эмч зургийн цомгийг үзэж дууссанаа түүнд эргүүлэн өгөхөд нь, 

	— Энэ таны ярьдаг Навчаа тань мөн үү хэмээн тайрмал үстэй гоолигдуу бүсгүйн зургийг заав. Дэмид толгой дохиод

	— Гэргий маань өдийд юу хийж байгаа бол, хүүгээ салхинд гаргангаа юм үзэж байгаа болов уу? Уг нь Чкаловыг их биширч Дукаевскийн вальс сонсох дуртай сан гэж бодоод инээмсэглэв. Гэтэл инээмсэглэл бодлыг нь бүхээгийн үүдийг ширүүвтэр тогших дуун тасалдууллаа.

	— За за гэж зөвшөөрөл өгвөл хагас нээсэн хаалганы завсраар хоёрын зэрэг хүн шагайн

	— Нөхөр маршал аа энд хүнтэй байгаа тул тантай вагоны хонгилд түр уулзах хэрэг байна. Та гарч уулзаж болох сон болов уу гэж дохилзон өгүүлэхэд Дэмид гарч очлоо.

	Гэтэл хэдэн хором болсны хойно түр тархийлцэн ноцолдох чимээ гарсанд мөнөөхөн эмч эмэгтэй хаалганы завсраар гайхан харсанд, Дэмид гурван хүнтэй хүч зааж ноцолдож нэгийг нь заамдан тонгорч унагаад, эргэж нөгөөг нь эгэм рүү дэлстэл үлдсэн нэг нь гар бууны бөгсөөр шилэн хүзүү рүү нь цохиж Дэмидийн нүүр лүү цус бялдан унаж байхыг хараад дотор нь эрээлжлэн дуу гарч чадалгүй хаалгаа хааж орхив. Төлийн чимээ намдасхийн хонгилоор хэсэг хүмүүсийн хөлийн чимээ дуулдаад замхартал хаалгыг хүчлэн нээж нэгэн муухай харцтай дохигор улаан хүн Вераг угзран босгоод жадтай буу тулгаж:

	— Бушуу яв! хэмээн урдаа оруулж туусаар өртөөн дээр буулгав. Вера тэнд бас нэг нүд халтирам юм үзсэн нь... мөнөөхөн вагоны үйлчлэгч гуанзныхныг хүмүүсийн нүдэн дээр мал нохой мэт бөөнөөр нь буудчихаад явчихыг харав. Энэхүү эрлэг тамын явдлыг харсан цэргийн эмч бүсгүйн ухаан балартаж цаашдын үйлдлийг тунгаах сэхээ орсонгүй. Тийн орон шорон дамжсаар нэлээд жилийн хойно Норилскийн цөллөгт хүрч ирэв. Тэнд Зөвлөлт Халимагийн нэгэн зохиолчтой учирч шорон гяндангийн хүнд хүчрийг хамт туулалцан танилцах ялдамд мөнөөхөн Монголын Маршал, өрлөг жанжин Дэмидэд учирсан явдлыг түүнд яривал, цааш олон хүнд ярьж болохгүйг чандлан захиад, 

	— Энэ чинь их зальтай найруулсан улс төрийн жүжиг байна. Золиосонд нь тэр вагоны гуанзны улсыг яргалж амьтны толгойг эргүүлсэн нь тэр! Тухачевскийг мөн маневрт дуудаж ийм янзаар замд нь баривчилсан юм гээд Хөхөө нэрт тэр зохиолч шүдээ зуун гасалжээ. Шорон цөллөгийн тэр жилүүд ар араасаа өнгөрсөөр дайны дараах үетэй золголоо. Нэгэн өдөр хаалга түрхийн онгойж, 

	— За чи ямар хэргийн учир энд сууж байна гэсэн асуулт толгой дараалан тавилаа. Вера ч мөн хал үзэж халуун чулуу долоосны хувиар ухаан зарж «улс төрийн» гэгдэх хэргээс биеэ зайлуулан, 

	— Архи исгэж зарсан, дамын наймаа хийсэн хэргээр шорон дамжиж энд ирээд сууна гэсэнд, 

	— Ямар үхсэнээ хийж энд суугаа юм бэ? Үтэр зайл! гэж хэлээд угз татан гаргахад үнэмшиж ядан алчуураа нөмөрч ойр зуурын юмаа эмхлэх зуур цувуулж орхив.

	— Шорон цэвэрлэх хэрэг эд нарт гарч дээ. За ингээд амьд мэнд уулзахын ерөөл тавьцгаах уу даа гэж мөнөөхөн халимаг зохиолч Хөхөөгийн егөөтэйхөн хэлэхэд Вера салах ёс гүйцэтгэж, 

	— Та нэг цусны хүн байна. Дэмид жанжны явдлыг нүдээр үзсэн миний үгийг эрт орой нэгэн цагт Монгол ах дүү нартаа хүргээрэй! гээд нулимсаа арчив.

	— Цаг цагаараа байдаггүй. Би таны сүүн сэтгэлийн үгийг хэзээ нэгэн цагт заавал Монгол нөхдөдөө хүргэнээ гэж Хөхөө хэлээд сайн явахыг ерөөж, 

	— Та Вера гэсэн нэр шигээ үнэнч сайн үйлстэй хүн байна. Үр ач тань дэлгэрч явах болтугай! гээд тэврэлдэн салцгаалаа. Халимаг зохиолчид Верагийн дамжуулсан үгийг он жилийн салхи Монголын талд хүргэж ирснийг анх сонссон хүний нэг нь энэ туурвилыг бичигчийн бие билээ. Тэгээд ч үнэн үг гэгч үхэр тэргээр явсан ч туулайг гүйцэхийн учрыг эргэцүүлж суунам. Ингээд Маршал Чойбалсангийн суугаа галт тэрэгний гэгээвчээр ахин нэг тольдон үзье!

	... Галт тэрэг умрыг барин давхисаар байлаа. Энэ удаад галт тэрэгний урт хонгилын цонхоор Чойбалсан биш Шарав ширтэж явлаа. Түүний сэтгэлд өчигдөр оройн ярианы сэжүүр цухалзана. Энэ нь «Дэнсмаагийн бие сайн уу» гэсэн маршлын үгээс эхтэй ажээ. Маршал яагаад манай хадам эхийг асуудаг билээ. Аль хэдийн мартсан болов уу гэсэн, үгүй ажээ гэж эргэцүүлэх зуур «Ядамсүрэн гуайн үгийг ч аягүй бол санаж байж болох юм гэхээс дотор нь хиртхийх шиг болж айдас төрөөдхөв.

	— Чойбалсан чи юу хийж байна вэ. Чиний энэ нүглийг нэгэн цагт хойч үеийнхэн илчилнэ шүү. Бидний цус чиний шившигт бузар хэргийг гэрчилнэ. Энэ үгийг Дэнсмаагийн нөхөр Самбуутай хамт анхны 14-ийн хэрэгт яллагдсан Ядамсүрэн шүүн таслах хурал дээр Маршлыг орж ирэхэд аймшиггүй хашхирсныг Дэнсмаа гуай түүнд ярьсан бүлгээ. Түүнээс үүдээд Шаравын сэтгэлд «Эсэргүүгийн гэр бүл» гэсэн үгс ургав. Тийм ээ миний эхнэр ч бас л эсэргүүгийн гэр бүлээс төрсөн шүү дээ гэж бодох агшнаа ерөнхий сайдын орлогч Самбуу агсныг нүд төрхөөрөө дуурайсан дугуй цагаан царайтай хөгжөөнтэй эршүүд яриатай циркчин бүсгүйн дүр гэрэлтээд, 

	 

	Уулын орой дээрх үүл нь хөө

	Урагшаа нүүгээд явчихлаа даа

	Миний хайртай түүнд минь

	Мэндийг минь хүргээд очоорой доо

	 

	гэж өөрөө зохион хөгжимдөж суух нь үзэгдэх шиг боллоо. Шаравын бодлыг хурцасган сунгаж тэрхүү «Эсэргүүгийн гэр бүл» гэгдэгсдийн нэгний үүдээр шагайж үзье.

	 

	* * *

	 

	Тэр өдөр Норжмаа толгой өөд таталгүй уйд автан харьж явлаа. Жилийн өмнө машины ослоор нас барсан нөхөр Дашчиравынх нь зураг цэргийн госпиталийн ханан дээр дарга нарын зургийн хамт өлгөөстэй байдгийг харж сэтгэлээ зогоодог байсан нь энэ өдөр очиход үгүй болсныг харангуут дотор нь палхийгээд явчихжээ. Тэр өглөө болгон орж ирээд талийгаачийнхаа зургийг хардаг байв. Эхлээд түүнийгээ дурсаж хардаг байснаа, энэ зураг алга болбол «миний нөхөр» эсэргүү болно гэсэн муу ёрын юм боддог болжээ. Тэд үе үе нийлж жаргал зовлонгоо хуваалцан уйлалддаг байжээ.

	Эхлээд Дэмид нас барж, удалгүй бас эсэргүү гэгдэж түүн рүүгээ хамт ажилладаг цэргийн эмнэлгийнх нь лабораторийн эрхлэгч Навчаатай зовлонгоо хуваалцав.

	— Дэмидийн нүүрэн дээр шарх сорвитой байсан. Лав нэг юмаар цохисноос зайлахгүй Их зовж тарчилсан янзтай байсан. Яаран чандарлаж шатаачихсан нь сэжигтэй гээд Навчаа ихэд уйлснаа биеэ барьж, 

	— Хэрэв Дэмид байлдаанд яваад үхсэн бол надад гомдолгүй сэн. Ийм янзтай үхүүлсэндээ голоо тасартал гомдож явна. Түүнийг минь алахыг хүсэж байгсдын санаа нь одоо ханаж байгаа биз гэж бодоход үнэхээр хорсолтой гээд нүдэнд нь хилэн бадарч шүдээ зууснаа, 

	— Энэ муу барсгар Чойбалсан л атаархаад нэг юм хийснээс зайлахгүй. Би тэр суух гэж байгаа Дэвээд нь хэлэх юм хуна! гэхэд Норжмаа учиргүй сандарч, 

	— Яаж болдог юм бэ. Чи минь толгойгоо алдана шүү. Энэ үгээ хэн хүнд хамаагүй хэлж болохгүй гэдэг байжээ.

	— Хажууд минь байдаг ганд нар уначихсан юм чинь хэнийгээ бодож амьд явах юм бэ гээд биеэ чангалан босоход нь, 

	— Хүүгээ хүний дайтай болгохыг бодож үз. Бас наад гэдсэнд чинь гурван сартай хүүхэд бий шүү дээ гэж тайтгаруулах аргаа олж ядахад Навчаа гуньхрангуй дуугаар, 

	— Талийгаач минь намайг бие шалтагтай болсныг минь дуулаад хөл нь газар хүрэхгүй байсан юм сан. Сайн эцгийн нэрийг бодож сайн хүү төрүүлэх юм сан гэснээ нүд нь уйтгартай сүүмийн... Дэмидийг энэ жил тэр маневрт явуулдаг нь урьдаас өөр янзтай байсан юм. Урьд нь тусгай вагонд суулгаж харуул манаатай явдаг байснаа энэ жил сургуулийн вагонд сууж явсан нь их ялгавартай болсон байна. Энэ бол эртнээс хүссэн хэргээ бүтээх гэж замд нь бэлдүүлсэн явдал гэж гадуур ярилцаж байхыг сонслоо гэж орос эмэгтэй надад ярьсныг эргэцүүлэх бүр ортон санагддаг боллоо гээд Навчаагийн нүдэнд дахин хорслын гал гялсхийж, 

	— Ёстой тэнгэрт хэлье тэнгэр хол газарт хэлье газар хатуу. Ямар цөвийн цаг гээч вэ гээд хоолон нь зангирав. Норжмаа энэ биднийг бодож яваад гэрээсээ төөрөх шахсанаа сая анзаарав. Навчаа маань ч баригдаж яваад сураггүй боллоо. Жирэмсэн хүнийг хороохоо ч ядахгүй хэрцгий болоо шив дээ. Саяхан бас Дарьзавыг барьж аваад явчихсан. Дарьзав хурандаа гээд л хэчнээн нэр цуутай, түшиг тулхтай сайхан хүн байлаа даа. Тэгээд муу Дашдондог маань хоёр нялх хүүхэдтэйгээ орох орон оочих аягагүй, хар нутаг дээрээ хаягдаж хоцорлоо. Навчаа, Дашдондог бид чинь ямар үйлийн үрийн «одонд» төрсөн улс вэ. Залуу сайхан нөхрөөсөө үлдээд үхсэн амьдын хагацал үзэж байдаг гэж болохоос элий балай оргиод нүд нь бүрэлзэв.

	... Ингээд Дашчиравын маань сураг ч алга боллоо. Дарьзавын хойноос, Навчаагийн хойноос явж дээ гэж бодтол доорх газар цөмрөх шиг болоод гол руу нь харанхуй юм зурахад хашаа түшиж зогсознов. Норжмаа гэртээ иртэл удсан ч үгүй хашааны хаалга онгойж өнөөх ногоон малгайтнууд ороод ирлээ. Танихаас хар нүдэн Тунсаг байх шив дээ гэж бодтол хөрөнгө хураах тухай нохойн хэл шиг улаан цаас үзүүллээ. Хашаа байшингийн нь хурааж хамаг юмыг нь хангинан тийзэджээ. Хэд хоногийн хойно ирээд оромжоос нь салгав. Таних мэдэх ах дүүсээс хана унь, хаалга хавтас, шар навтас цуглуулж нэг муу оромж руу юм бүрдүүлээд автал барих газар олдохгүй зовоов. Хаяа гол барааддаг юм бил үү гээд Туулын хөвөөгөөр гиюүртлээ тэнэж яваад иртэл хуучин танил Мядагмаа хүүхэн тааралдаж:

	— Юу ч мэдэхгүй хоёр нялх амьтантай эзгүй хээр яаж амьдрах юм. Ямар ч байсан олныхоо дунд байж учраа ол! Манай хашаанд буучих гэж сайхан сэтгэл гаргахад нь сүүлийн хэдэн сар баярлаагүйгээ баярлажээ. Норжмаа нэгэн өдөр энэ бүхнээ эргэн бодсоор бусдын захисан дээлийн оёосыг гүйцээж энгэрийг нь эмхэрдэж суулаа. Тэр хэзээ л өнөө ногоон малгайтнууд ороод ирэх бол? гэхээс сэтгэл нь сэрдэсхийнэ. Гаравч оровч «эсэргүүгийн эхнэр» гэж нүд чичлүүлдэг болохоор онцын хэрэггүй бол гэрээс үл гарна. Энэ үес цагийн байдал ороо бусгаа «эсэргүүгийн» явдал туйлдаа хүрч эцэг эх, эхнэр хүүхдийг нь хүртэл хүйс тэмтэрч ур үндсийг нь таслах юм гэнэ гэсэн үгс хүрээ хотлоор таржээ. Буусан айлын хашаа доторх юм залуучуудын клубийн довжоон дээрээс илхэн харагддаг. Шөнө гэрээс гарахад нь гар чийдэнгийн хурц гэрэл бие дээр нь тусгаж гарт орон ортол нь дагуулан харна. Байшин хашааны сүүдэрт бараан дүрс байн байн үзэгдэнэ. Тэр бүхэнд үнхэлцэг нь хагарах шахан айдас төрөх ажээ. Юу ч гэх вэ дээ миний лай ланчиг энэ юм байх гэж бодоход нүдэнд нь нулимс бөнжгөнөнө. Гутаж цөхрөхдөө «урд хойд нас, буян нүгэл» гэж хүртэл бодно. Эсэргүүгийн гэр бүл манай улаан хүрээнд байх ёсгүй. Ангийн дайсан этгээд гээд түүнийг нэг өдөр намаас хөөчихсөн ажээ.

	Дээлээ оёж дуусаад хүү охин хоёртоо аяга хар гурилын зутан хийж өгч байтал ногоон малгайтан Монгол, Орос хоёр ороод ирэх нь тэр. Тэгээд мэнд ус ч үгүй модон өмд өмсчихсөн юм шиг зогсоод байхад нь Норжмаагийн зүрх ч аман дээрээ тулаад ирж, хоёр хүүхэд нь бутны ёроолд хярсан туулай шиг бүлтгэнэнэ. Тэд ямар нэгэн юм эрсэн юм шиг ийш тийшээ харуулдана. Хоорондоо оросоор юм ярилцана. Тэгсээр биеийн хүлээс бага зэрэг тавигдаж, яавал ч төөргөөрөө болог гэж санаад, 

	— Та нар надаас асуух юм байна уу гэж зүрхлэн, хэлэв. Нэг нь гадагшаа гарч явснаа орж ирээд пингийн шалан доогуур байсан нэг муу хэмхэрхий радиог зуухны хажуу руу шидээд «ийм л юм байна» гэж хэлээд ийш тийш сөрвөлзөн харжээ. Тэгтэл нэг нь Норжмаа руу ойртож ирээд нүүр лүү нь эгцлэн ширтэж, 

	— Пулемёт хаана байна? Нуусан газраа хэл! хэмээн тулгаж асуув. Пулемёт нуух байтугай тийм зэвсгийн бараа ч хараагүй болохоор Норжмаад айх гайхах зэрэгцэн:

	— Надад тийм юм байхгүй. Талийгаачийг өөд болсны дараахан цэргийн бэлтгэлийн хаминдаа Содов, буу сэлмийг нь аваад явсан. Өөр юм байхгүй! гэж хэлэхэд нь, 

	— Эсэргүүгийн муу шулам мэлзээд гарчихна гэж бодож байгаа вий гэж заналхийлээд ор дэрийг нь онгичиж гарлаа. Гадаа удаан хаяснаас хөсрий даасан муу цэрэг орон доогуур нь нэг нь орж баахан түжгэнүүлж байснаа хүүгийн хайрцагтай тоглоомын бууг гаргаад ирэв. Тэгээд хайрцгийн нь нүүрэн дээр «Максим пулемёт» гэж бичээстэй байгааг үзсэнээ Түй! гэж нулимаад баахан тачигнуулснаа цахиурыг нь аваад буцааж чулуудав.

	Норжмаа энэ бүгдийг хараад инээд ч хүрэх шиг, эгдүү ч хүрэх шиг болж тэрхүү ховоор хооллодог аймхай сэжигч амьтдыг хожмын өдөр хүнд таниулах цаг ирж юуны магад гэсэн шиг гаран гартал нь нүд дагуулан харжээ.

	... Галт тэрэг довтолсоор л байлаа. Шаравын мөрөнд хэн нэгэн хүн шүргэх шиг болж бүлээн амьсгаа нь мэдрэгдээд цочисхийн харвал Маршал гарч ирсэн байлаа. Бодсон бодлыг минь таамаглачих вий гэсэн шиг үл мэдэг хяламхийснээ дорхноо биеэ тэгшилж нүүртээ төв байдлыг олоод: 

	— Таны бие яаж байна. Сайхан нойрсов уу гэсэнд

	— За нэг их ч базаалтай биш ээ гэж хэлээд Маршал мөрөндөө алчуур тохож угаалгын өрөө рүү явлаа. Нүүр гараа угааж үсээ самнаад нэлээд сэргэсэн хэдий ч

	— За байз тэр цагаан нөмрөгтэй чинь одоо хэн байдаг билээ гэж сэтгэл дотроо эмзэглэн бодсоор авай. Нүүр ам нь цус нөж хурсан нэгэн хүн цагаан даавуугаар биеэ ороон өөр лүү нь мөлхөж:

	— Чойбалсан, Чойбалсанг л надтай уулзуулаад аль! гээд цусаар тургин ойртоход ихэд зэвүүцэн холдох гэтэл ард нь нэг юм тулаад зайлах газар эс олджээ. Түүний улангассан бухын адил час улаан нүд нь цаглашгүй хилэн гомдолтой ажээ. Нэг л таньдаг юм шиг санагдавч нэр нь санаанд эс орно.

	— Холд холд муу эрлэг. Чамайг буудлаа шүү гэж хашхираад ташаан дахь буугаа эргэн сарвалзаж ухасхийтэл, 

	— Та чинь юу болоод байна. Сэр, сэр. Хар дарж зүүдлээд байгаа юм уу даа гээд хэн нэгэн хүн мөрийг нь дарж зөөлөн дуугаар хэдэнтээ өгүүлэхэд нь арайхийн сэрж амьсгаа авлаа. Тийнхүү маршал «муу ёрын зүүдний» эзнийг бодсоор байгаа ажээ. Тэгснээ гэнэт Лаварын Дэмбэрэл, Дэмбэрэл! гэж дуу алдан духаа барихад халуун цай оочилж байсан авгай нь гайхаж, 

	— Та чинь юу яриад унав аа. Ямар Дэмбэрэл, юу яасан Дэмбэрэл гэхэд, 

	— Зүгээр зүгээр, элэнц хуланцын юм бодоод! гээд цайнаасаа хэд балгав. Гэвч сэтгэлд нь мөнөөх Дэмбэрэлийн нэр зүс хоёр эргэлдсээр ажээ.

	 

	* * *

	 

	Лаварын Дэмбэрэл шоронд эрүүдүүлээд удаж байлаа. Гэвч тэр эр зориг гарган эрүү шүүлтийг өнгөрөөн зовсоор байлаа. Бидний удам угсааныханд тэгж хошуугаа худалдаж байсан хүн үгүй билээ гэж зоригоо чангална. Түүний ах нь Цахрын ялгуун баатар буюу дэд жанжин Сумьяа бэйс бүлгээ. Бичгийн даруулгаар үүдэн шүдийг нь цөм цохих, хурц гэрлээр эрээлжилтэл шарах, үзгээр хуйхыг нь цоо хатгах тэргүүтнийг тэвчин, хөл нь газар хүрэхгүй сандал дээр суулгаад ээлжлэн нойр хоолгүй байцаалгах тэргүүтнийг ч яс заан давжээ. Мөс болсон хүйтэн өрөөнд удаан хорьсноос өвчин олж чичирдэг болжээ. Өл хоолоор цагдуулснаас царай нь цонхийж ухархай нь гэрэлтэн хонхойжээ. Бие засах далимаар соруул шиг унжралдсан шээстэй мөс олж хүлхсэн нь түр зуур боловч тэнхрэл өгөх шиг болно. Номхотгох цамц гэгчийг нэгэн удаа өмсөж үзжээ. Хамаг биеийг нь хавчин амьсгаа авах ч аргагүй агдлан барихад сүв болгоноор сад тавин ёстой л өнөөх «есөн сүвээрээ» шингэн бүхэн нэвчих ажээ.

	Гэвч тэр гагцхүү намайг Чойбалсантай л уулзуулаад аль! Би түүнд л үнэнээ хэлэх болио гэж өчих ажээ. Нэгэнтээ цагаад даавуугаар биеэ ороогоод, 

	— Намайг Маршалтай уулзуулахгүй бол боож үхнэ гээд мөлхөхөд нь харуулын цэрэг хоёр гуяны нь булчинг нэвт жадалжээ. Түүнд Чойбалсантай уулзвал үнэнийг олно гэсэн бат итгэл байлаа. Хөдөө ажлаар явахынхаа өмнөхөн, 

	— Та бидэнтэй хамт баруун замын байлдаанд явж байсан Зэлтэрийн партизануудыг эсэргүү гэж бөөнөөр нь барьсан дуулдлаа. Энэ юу болж байгааг та нэг хянаж үзээч! гэж Чойбалсанд хэлүүлсэн ажээ. Гэтэл энэ үг нь толгойг нь ороосныг энэ хэр олж мэдээгүй байлаа. Тэр Чойбалсангаас амь гуйх хариутай хүн бүлгээ. Мөнөөх баруун замын байлдааны үеэр нэгэн удаагийн ширүүн тулалдаанд манайхан цагаантны бүслэлтэд оржээ. Морьдын сайнаар бүслэлтээс зугтан гарах үест Чойбалсан морио буудуулаад явгарч амь зулбан хоригложээ. Дайсны сум амийг нь эрэн энд ч исгэрч, тэнд ч шунгинана. За ингээд үхдэг байжээ гэж бодохоос айдас төрж дэмий л буудалцаж хэзээ дээрээс; нөмрөөд ороод ирдэг бол гэхээс аманд нь давс амтагдана. Зугтаж яваа нөхдөөс нь түүнд туслах зоригтон үгүй болоод ёстой л нөгөө морьгүй хүн мохдог гэгчээр аргаа баран буудалдаж байтал хар голчтой хурдан халиун морь унасан нэгэн эр хөндий дундуур эрчээрээ зүсэн орж ирлээ. Аврагч бурхан Эрээндэндагва гээч л ингэж суман мөндөр дундуур амь хайргүй довтолгон ирдэг буй заа гэлтэй бодогдоод нүдэнд нь нулимс бүрхээд иржээ. Гарынхаа алгаар нүдээ арчаад нэг харахад нь комиссар Лаварын Дэмбэрэл түүнд яах ийхийн зуургүй тулж ирээд, 

	— Бушуулаарай Чойбалсан гээд мөрнөөс нь угз татан урдуураа дүүрч буцаад давхилаа. Сум шунгинан буцалж эргэн тойрон шав шув хийлцэнэ. Хориглосон газраас морины гүйхээр холдож хэдэн гүвээ давсны хойно үнэхээр амиа аварсан журмын нөхөртөө бахдаж, тэврэлдэн баясжээ. Эл бүхний учир Дэмбэрэл, Чойбалсантай уулзуулахыг өдөр шөнөгүй шаардаж, үнэнийг олно хэмээн үүд хаалгыг цоортол ширтэн авай.

	Эцэж тураад өндийх ч аргагүй шархны халуунд дэмийрэн ахуйдаа ч Чойбалсантай уулзалгүй үхчих вий гэхээс биеэ чангалж зоригоо хурцалдаг амуй.

	Тийн нэг өдөр тарчлан ахуйд Маршлын тэмдэг, энгэр дүүрэн одон ярайлгасан Чойбалсан өрөөнд нь ороод иржээ. Дэмбэрэлийн цээжинд нар ургах шиг боллоо. Нүдээ гялалзуулж урагшаа чадал заан өндийгөөд, 

	— Сайн байна уу? Маршал аа гэж баярлан мэндэллээ. Гэтэл түүнийг хүний урамд тоож харсангүй мэндийн хариу ч үгүй, 

	— Чи муу эсэргүү үгээ хэлэх болоогүй юу хэмээн зандарлаа. Дэмбэрэлийн царай хувьсхийн шүдээ зууж, хөлдөө өмссөн хром гутлаа арай ядан сугалж аваад, 

	— Чи муу цуст алуурчин эндээс зайл! гэж байдаг чадлаараа хашхираад өөдөөс нь чулуудлаа. Хаалга ч тасхийн хаагдаад, орчлон ертөнц тэр аяараа харанхуй болчих шиг санагдав. Төрөл арилжсан хүн ингэж хувирахгүй дээ гэж Дэмбэрэл голоо тасартал гомдон бодож хэвтлээ. Орой нь түүнд Чойбалсан өгүүллээ гэсээр сүүтэй цай, шөлтэй хоол оруулж ирэхэд хүний урамд амссангүй, нүднийхээ булангаар хялайн харсаар авч идэлгүй хоосон хэвтсээр насан эцэслэлээ.

	 

	* * *

	 

	Галт тэрэг умрыг барин довтолсоор Уралын нурууг нэгэнтээ даваад газрын хэвгийг барин жирийж явлаа. Хэд хоногийн аян шувтрах нь хэмээн хэн хүнгүй баясаж, Маршал ч мөн сэтгэл санаа сэргэсэн байдалтай цамцаа сольж өмсөөд хааяа хааяа инээд алдан амьтан хүнтэй яриа хөөрөөтэй явлаа.

	— За ингээд Кремлийн чулуун босгонд тулж очих нь дээ. Чулуун зүрхт «эцэгтэйгээ ч нүүр тулгарах биз. Харин эцэг Сталиныхаа 70 насны ойд ирээгүйгээ юугаар булзах билээ?! гэж Маршал бодлогоширч байлаа. Ер нь бидний хооронд жавар хэзээ орлоо доо. Дөчин таван онд өвөр монголыг нэгтгэнэ гэсэн амандаа хүрээгүйгээс л эхэлсэн юм даг уу даа. Түүнээс биш арай ч хазгар Гэндэн шиг хэрэг хийгээгүй байлтай гэж бодов.

	Гэндэн гарынхаа араар Сталины махир гаансыг нь мулт алгадсанаас л хамаг хэрэг үүдсэн. Дээр нь «Гуржийн хүрэн бух», «Чамайг бидэнд туслахгүй бол өөр улстай ах дүү бололцоно. Танай улаан империализм манайд хог новшоо л ирүүлдэг шүү дээ гэж агсамнаснаас дөнгөж ирэнгүүтээ ерөнхий сайдаас мултлуулсан. Сталины тэргүүнд ч барагтай аавын хүү гар хүрч зүрхлэхгүй дээ. Гэндэн ч бас гүжир хар зоригтой хүн байжээ. Одоогийнх шиг зэрэг дэвийг бодох юмгүй. Адилхан л нэг улсын тэргүүн гэж санаснаас зайлахгүй. Тэгсэн хэр нь мөн ч гэнэн байж. Зун нь хар далайд амруулна гэхэд нь өөрөө урхинд нь ороод ирж байдаг гэж бодсоноо, 

	Би ч гэсэндээ одоо ингээд явж байгаа маань зөв үү? Өнөөх элчин сайд Ивановыг яалаа даа. Бас Салчиг Тогоог ч гэсэн дээ гэж бодлоо!

	... Дайн дууссаны дараа жилийн хавар билээ. Сүхбаатарын талбайн зүүн этгээдэд нэлээд хэдэн хашааны чанд орших засгийн газрын ордны хоёр давхрын цэнхэр танхимд Зөвлөлтийн маршал Малиновскийг ирснийг тохиолдуулан хүлээн авалт хийж байлаа. Маршал Чойбалсан хэдэн хундага дараалан сөгнөчхөөд улаа бутарсхийн сууж байлаа. Баруун талд Малиновский, зүүн талд Зөвлөлтийн элчин Иванов хоёр суугаад бусад нь эрэмбэ дэвийн дагуу суудлаа эзэлжээ. Найр хөгжөөж ая барьсан дуучин, 

	 

	Хөвсгөл, Бойрын цэнхэр долгион давлагаалсан

	Хөвч хангайн өндөр оргил сүндэрлэсэн

	Хөгжүүн амьдралтай сайхан Монгол нутагтаа

	Хөгжин давшаад үндэстэн бүгдээрээ!

	Ханцуй шамлаад ажилд гарахдаа хөдөлмөрчин

	Хамтарч бүтээхдээ эзэмшиж хэрэглэхдээ эзэн

	 

	гэж дуулахад Чойбалсангийн сэтгэлд бахархал зориг ундрахын зэрэгцээ өөр нэгэн дууны үг ая шургалж орж ирээд байсан нь, 

	 

	Засгийн газраас залагдаад ирсэн

	Жанжин миний биеэ хөө

	Залуу сайхан Бор толгой минь

	Завхарч битгий яваарай

	 

	гэдэг дуу байлаа. Тэгээд саяын дуулсан хүүхнийг Бор толгойтой жишиж үзвэл хаана нь ч хүрмээргүй санагдах ажээ.

	Гэтэл элчин сайд Иванов түүн лүгээ ойртож тонгойсхийгээд

	— Одоо өндөрлөх үү. Киногоо үзье! гэж шаардсан өнгөтэй шулуухан хэлсэн нь Маршалын хилэнг бадрааж орхив.

	— Тусгаар тогтносон бүрэн эрхт Монгол улсын ерөнхий сайд нь чи юм уу. Чи намайг захирах юм уу гэж хэлүүтээ Ивановыг үсдэж аваад толгойгоор нь дугтарлаа. Малиновский үүнийг харангуут самбаачлан босоод Монголын ард түмний их жолоодогч Чойбалсангийн төлөө хундага өргөе! гэсэнд бүгд алга ташин босоцгоов. Чойбалсан үстэж байсан гараа тавьж өмнөх хундагаа авлаа. Энэ мөчид элчин сайд Иванов час улаан болчхоод хацар нь татганаж байхыг Малиновский хараад Маршалын анхаарлыг түүн рүү хандуулахгүйн тулд, 

	— Та нэг сайхан монгол кино үзүүлнэ гэсэн байх аа! гэж маршалд уриалгахнаар хэлсэнд

	— Өө болно болно гээд чи явж бэлэн болсон эсэхийг үзээд ир! гэж дэргэдэх хүндээ хэллээ. Ийм явдал ганц үүгээр дууссангүй.

	Намын 10-р их хурлын үеэр Тувагийн ардын хувьсгалт намын дарга Салчиг Тогоо иржээ. Туваг хойш нь авч оруулснаас хойш Чойбалсан Тогоод их дургүй байлаа. Энэ нь түүнийг үдэх хүлээн авалтай дээр тэсэлгүй тэсэрлээ.

	— Урианхай Тува чинь Монголын Отог аймаг. Танайхыг Хатанбаатар Магсаржавын цэрэг очиж чөлөөлснөөс биш та нар өөрсдөө эрх чөлөөгөө олсон юм биш гэж Чойбалсан наадах маягтай хэлсэнд Салчиг Тогоо ч мөчөөгөө өгсөнгүй.

	— Танай Давст уулыг чинь бид албадаж аваагүй. Янжмаа гарын үсэг зурж манай хилийнхэнтэй тохирсон юм шүү гэсэнд Чойбалсан уурсан ухасхийж, 

	— Түүнд чинь бага хурлын ямар эрхийн бичиг байсан юм. Чи битгий дэмий донгосоод бай! гэнгүүтээ Салчиг Тогоог зүүн гараараа элэг рүү нь чанга цохисонд тэр гэдрэгээ уналаа. Салчиг Тогоог хэд хэдэн хүн тал талаас нь татан босгосонд тоох ч үгүй юм хэлэн зодолдох маягтай ханцуйгаа шамлан Чойбалсан руу ойртож байлаа...

	Галт тэрэгний давалгаанд аягатай цай цалгисхийв. Чойбалсан энэ бүхнийг бодоод инээд алдчихав. Тэгээд «Би ч бас тэгэхэд омголон байж дээ гэж бодов. Тэгээд нэг хэсэг алгаддаг маяг дэлгэрэх янз орсон. Төв Хорооны гишүүдийг цуглуулаад, 

	— Та нар баахан аядаарай. Миний энэ цоохор толгой бол өөр хэрэг! гэснээс хойш намдсан юм даа гэж бодоод аяганд зөөгшсөн цайнаас хэд балгалаа.

	Тэгээд бас нэг явдлыг эргэцүүлэн бодлоо.

	Жил гаруйхны өмнөх явдал болохоор энэ бүхэн сэтгэлд зураг мэт тодхон ажээ. Зургаан хүний гарын үсэг зурсан тэрхүү өргөх бичигт, 

	Манай улс ганцаараа нийгэм журмыг байгуулж чадахгүй. Иймээс Зөвлөлтийн холбоонд орохоос өөр аргагүй гэж нотлон өгүүлсэн байлаа. Үүнийг уншаад Маршал уурлаагүйгээ уурлажээ. Сүүлд энэ бичгийн ард хэн сууж байгааг ч мэджээ.

	Сонгинын амралтад таван ханатай гэр бариулж суугаад Цэдэнбал бичүүлсэн болохыг дуулсны хойно, 

	— Бумцэнд бид хоёрыг амьд байсан цагт л яавч ийм юм болохгүй шүү гэж хилэгнэн өгүүлжээ.

	Бас нэг удаагийн явдлыг Чойбалсан ургуулан саналаа. Таны саналыг зөвлөлтийн удирдлага сонсох бодолтой байна гэж Цэдэнбал хэдэн удаа тулгасны эцэст Чойбалсан Москваг зорив. Очингуут шууд элчин сайдынхаа яаман дээрээ байрлажээ. Түүнийхээ сүүлээр Монгол руу Цэдэнбалтай шууд холбоо барьж, 

	— Би эндээ эхлээд гадаадын элчин сайдын яамныхан болон гадаадын хэвлэлийн төлөөлөгчидтэй уулзах хүсэлтэй байна гэсэнд Зөвлөлтийн талтай ярилцаж хариу аваад «Тэг тэг!» гэж уриалгахнаар зөвшөөрчээ.

	Гэтэл Чойбалсан энэ уулзалтаар, Монголын тусгаар тогтнолыг тив дэлхийд дахин зарлаж, бидний найрамдалт их хөрш ЗХУ ч манай тусгаар тогтнолыг дээдлэн хүндэлж анхаарал тавин тусалж байдагт би итгэж байна гэж хэлжээ.

	Энэ бүхэн Сталины тахилыг буруу өрж, Цэдэнбал ч өвгөнд араараа тавиулснаа мэдэж ихэд эвгүйрхсэн бүлгээ.

	Галт тэрэгний нэгэн жидгийн давхианд зайлагдан энэ бүхнийг бодолхийлж явснаа Чойбалсангийн сэтгэлд «Сталинд бөөрөө авхуулчих юм биш байгаа даа! гэсэн бодол гэнэт төржээ. Тэгснээ энэ бүгдийг хүн мэдчих вий гэсэн шиг хартай нүдээр хяламхийгээд зүүрмэглэж байгаа Гүндэгмаагийн шанхыг аяархнаар илбээд, зөөлхнөөр босож хүү охин хоёрынхоо суугаа бүхээгийн зүг чиглэн явлаа.

	Галт тэрэг ч хурдаа үл саан давхих агаад хажуугаар зурсхийн өнгөрөх гацаа, хот гайхширах мэт ширтэн, энэхүү зургаан вагон хөлөглөсөн бух тэрэг, хэн гэгчийн зараалаар юуны учир одном бэ гэж асуух мэт модны мөчир дохилзон үлдсээр авай.

	 

	* * *

	 

	Москвагийн цаг 16-г зааж байлаа. Мэс заслын өрөөнд цагаан халаадтай хэд хэдэн хүн байсны дотор Шарав орсон байлаа. Түүнд орохынх нь өмнөхөн «Дотор муухайрвал хэлээрэй!» гэснийг санан зогсож байв. Түрдэг тэргээр Маршалыг оруулж ирээд мэс заслын ширээн дээр тавихыг тэр бээр амьсгаа даран харна.

	Унтуулсны хойно Маршалын арьсан дээр мэдээ алдуулдаг юм түрхэж эхэлсэнд өөрийн биед нь хүрсэн мэт хүйт оргиод шүлсээ залгиж шүдээ зуусхийв. Дээрээс нь тусгасан гэрэл доор олон янзын хайч, мэс гялалзаж, мэс засалчин гар зогсоо чөлөөгүй хөдлөн хажууд нь зогссон сувилагч ч мөн хэлсэн бүгдийг нь ширхэгчлэн дагаж илбэ увдистай мэт хөдлөхийг харж зогсоно. Урьд өмнө нь ийм юмыг нүдээр харж явсангүй. Хүний биед мэс хүргэх юун амаргүй ажил билээ гэж санана. Хутгаар зүссэн газраар эхлээд цайрсхийн төдхөнөө цус бялдаад ирэхийг үзэхэд үнэхээр дотор муухайрмаар бодогдовч эмч сувилагч нар ердийн юм шиг ажиллах ажээ. Нэлээд болсны хойно нэгэн том бөөр гаргаж ирээд мэс заслын ширээн дээр түнтийтэл тавьж орхихыг харав. Хэрсэн шиг шаравтар өөх ороолдсон тэр бөөрийг удаан харж чадалгүй нүдээ буруулсхийжээ. Удалгүй түүнийг тусгай саванд авч хийхийг хальт хараад уртаар амьсгаа авлаа. Оёдол хийж утсыг нь тайрахад ч өөрийн биед хүрсэн мэт эмзэглэн духандаа хүйт даасан хөлсийг арчиж түвдэлгүй өрөөсөн гараа халаасандаа буцааж хийгээд

	— За юу болдог бол доо гэж бодон зогсоход жил өнгөрсөн мэт удаан санагдана.

	Мэс заслын өрөөнөөс гараад урт амьсгаа авлаа.

	Маршалыг өөр тасалгаанд оруулж адреналинаар тарьсны хойно Гүндэгмаа, Шарав хоёр ээлжлэн сахиж суулаа. Чойбалсан ухаан орох янзгүй унтсаар л байлаа. Тэгсээр анхны ужиг шөнө өнгөрч маргааш нь боллоо. Нүдээ үл мэдэг нээж уух юм нэхлээ. Нэлээд болсны хойно

	— Бие их муу байна. Тэсэхгүй нь шиг бололтой. Айхавтар өвдөж байна гэж үл мэдэг дуугаар өгүүлээд нүдээ анилаа.

	Мэс засал хийсэн эмч нарт энэ тухай дуулгавал, 

	— Өвчин нөгөө бөөрөндөө орчихсон байна. Түүний нь авъя гэхлээр хоёр бөөргүй хүн амьдрах аргагүй гэсэн мухардмал хариу аваад Гүндэгмаа мэгшин уйллаа. Шарав түүнийг аргадаж халуурч байгаа Чойбалсангийн духан дээр жин тавьж суувал ахин үг хэлсэнгүй байсаар насан эцэслэжээ.

	Ирсэн даруйд нь Сталин, Ворошилов хоёроос бусад нь цөм ирцгээж уулзсан даа гэж Шарав бодоод эцсийн ёс гүйцэтгэн аньсаганы дээр нь зөөлнөөр гар хүрч зовхийг нь буулгалаа.

	«Маршал Чойбалсан нас барлаа!» гэсэн эмгэнэлт мэдээ салхи шуургатай ханьсан хөлөглөж, дорно зүг Монгол нутаг руу нь утасны түмэн мод лугаа хангинан жингэнэн уйлан хайлан довтлон одлоо.

	 


ЗУРГААДУГААР БҮЛЭГ. ЖАМЦ МААРАМБА БУЮУ ОТЧИЙН УВДИС

	 

	Өвлийн шөнө орчлон хорвоо зуныг зүүдэлдэг болов уу гэлтэй. Мөсөн доорх гол горхи, усан дээрээ үсчин, эрэг дэнжийн хөөх ногоо цэцэгсийг үзэх агшнаа мяралзан мишээж хөндий талаар долгилон урснам гэж зүүдэлнэ. Уулс мөн цасан дахаа нөмрөн дүнсийвч хөх ногооны униарт жаргах, хүн малын дуунд уясан цэнхэртэх зуныг үзэж, усан дагина хөх торгон дээлээрээ гоён ирж бэл хормойд минь эрхэлнэм гэж зүүдэлнэ.

	Тэнгэр мөн хөвөн цагаан үүлсийн сиймхийгээр өнгийн цэцгээр чимэглэсэн зуны дэлхийг өнгийн тольдож, халуун дулаан орноос хангинатал дуулсаар ирсэн шувуудын жигүүр дээр нисэж явна гэж зүүдэлнэ. Тэр шөнө би ч мөн зуныг зүүдэлжээ. Цантынхаа уснаас морио амгайвчлан услаад цааш мордон давхихуй энгэр заамаар эелдэг зуны салхин үлээн сэрчигнээд цэцэг ногооны үнэр анхилан, цагаан булангийн тойрмууд цайлалзан, тэвшний нуурын ус урьхнаа мяралзаад, Сүүжийн тал алсад цэнхэртнэм. Баян-Уул хайрхан өмнөөс өндөлзөн, ногооны униар дунд бүүр ч өндөрсөх шиг харагдаад, нэг мэдэх нь ээ нь би оройд нь гарчихсан холыг санагалзан суунам. Хоёр өртөө газраас хангардийн дүрээр цэнхэрлэн харагдах Богд хан уул тэртээ хойд зүг тэнгэрийн хаяаны доороос үүл манан дундаас үе үе тодрон үзэгдээд хүсэл эрдмийн өргөө болсон их хотынхоо зул гэгээг санагдуулан намайг ирээч ирээч! хэмээн дууднам! гэж зүүдэлнэ.

	Өвлийн шөнө богино ч зүүдний ертөнцөд уужим, зулын гэрэл бага ч шүтээний өмнө нарыг орлох амуй. Дуг нойрны дундуур хэн хүн дуудахыг мэдрэх авч сэрэх дургүй, тансаг зүүдний орчлонд хоргодох мэт ажээ.

	Тэгсээр арай ядан сэрж, нүдээ нухлан өндийв. Энэ агшнаа дэнгийн гэрэлд Осоржамаагийн уйлсан нүд үзэгдээд, манай хотынхон цөм босчихсон үймж байхыг харав. Саяхны үзэгдэл цөм нисэн оджээ. Баргар шөнийн хар нөмрөг бидэнд юу зэхсэнийг хэн мэднэ?

	— Цаана чинь аав болохоо байчхаад байна аа гэж Осоржамаа уйлагнан өгүүлэв. Шалавхан хувцаслаад гэрийнхнийхээ хамт тэднийд ороход Мөнхнасан гуай ухаан мэдрэл орж гаран хэвтэж байна. Санжаа гуай түүний цээжийг тэврэн өндийлгөөд Нээм аманд нь том бүлээн сүү дусааж байлаа.

	— Гэнэт дотор муухайраад гэж эвгүй дуугараад л ийм болчихлоо гэж Осоржамаа өгүүлнэ. Хэдэн жилийн өмнө ээжийгээ алдаж өнчирсөн энэ охиныг хорвоо бас л энэрсэнгүй. Дэндэв ах түүний судсыг барьж үзээд

	— Хуучнаар бол юм дайрчихсан байна гэж оношлоод над руу хандаж, 

	— Үүр гэгээрэхтэй зэрэг хөтөлгөө морьтой урагшаа давхи. Артыг олж ирэхээс өөр замгүй гэлээ. Санжаа гуайн гэргий Янжмаа авгай хүүхнүүдтэй шивнэлдэн

	— Юм дайрчихна гэж яахыг хэлнэ гээшив. Хотынхон бол иймэрхүү юмыг даралт ихэслээ. Харвалаа энээ тэрээ гэдэг юм байх чинь билээ гэхэд Гонгорын Даваа түүнийг сэм нудраад алгаараа амаа хагас халхлан

	— Манай энд гүйдэлд цохиулчихлаа. Саа дайрчихлаа гэдэг юм. Арт гуайг авчирч аргалуулах гэж байгаа юм байна гэхэд Янжмаа, 

	— Тэр аргашин хүн шинь яахаш хүн бэ. Сумын эмнэлгийн Ханд докторыг дуудсан нь дээр биш үү гэж цухалдангуй өгүүлэв.

	Даваагийн нөхөр Цоохорын Гонгор гэдэг өндөр шар хүн үүнийг хальт сонсоод

	— Тэр ч боддог л бодол. Гэхдээ сумын бага эмч өвөлжөөнд байгаа айлуудаар үзлэг хийж яваа сурагтай байсан. Энэ Баян-Улааны аль аманд нь явааг яаж мэдэх вэ гэлээ.

	Янжмаа, 

	— Олон сумын отрынхон нэг их холилдоогүй нутаг нутгаараа байгаа биз дээ гэж хэлээд Гонгор луу

	— Чи явбал яасан юм бэ гэсэн янзтай харахад Гонгорын эхнэр тарган Даваа түүний ханцуйнаас татаж

	— Тэгж цаг алдаж байснаас Арт гуайг олж ирж эм тан уулгаж арга засал хийлгэсэн нь дээр. Тэгтэл тэр Хандаа эмч чинь хүрээд ирж ч мэднэ гэлээ. Хөдөө газар тэр цагт өвгөдийн үг хүчтэй байсан үе болохоор Дэндэв ах тэргүүтний үг дийлж би өглөөний нар гаргахад цэнхэр усны амыг уруудан давхиж явлаа. Би бас чиг малын дөртэй болсон тул эндхийн өвс ургамал газрын гарцыг нүдлэн харж явлаа. Сөөм хүрэхгүй тачир боловч манайхны өвөлжиж байгаа Сонгинын давааны өвснөөс нэлээд нарийн, монголж зурман сүүл зэрэг өвс их ургасныг үзэв.

	Ногоон сөл нь хоёр хуруу илүү учир морин дээрээс харахад ногоовтор өнгөтэй үзэгдэнэ. Ашгүй Арт гуай ч гэртээ байлаа. Хот айлд маань гай зовлон учирч өөрийг нь аваачихаар ирснийг хэлж, Дэндэв ахынхаа зааснаар хадгийн амыг өөр лүү нь дэлгэн барихад Арт гуай намайг ойшоосон бололтой инээмсэглээд, түргэхэн цайлж намайг дагалдан мордоод үд хэвийсний хойно манай хот айлд ирлээ. Арт гуай гэрт яаравчлан орж өвчтөний судсыг хэдэнтээ барьж үзээд нүдний зовхийг сөхөж, амыг нь ангайлган хэлийг нь шинжин хараад ус буцалгуулж, хэдэн янзын тан уулгаад хэвтүүлсний хойно

	— Энэ олон хүн үүгээр үймсний хэрэггүй. Тэр мал ахуйдаа явцгааж, авгай хүүхнүүд аргал ус, үйл үртсээ хөөцөлд! Эсгий хийхэд нохой нэмэргүй гэгчээр энэ олон хүүхдүүд юу гэж бужигнаад байгаа юм бэ? Гонгор чи сумын эмч докторт хэл хүргэхийг бод. Амийг нь бол би даана. Бусдыг нь чадахгүй гэснээ, 

	— Дэндэв чи надтай үлд! Уг нь манал уншвал зүгээр сэн гэснээр бид цөм гадагш гарцгаалаа. Тэдний гэрээс хааяа нэг хонхны дуу ч сонстох шиг үе үе дүнгэр дүнгэр ярилцах чимээ сонстоно. Бид ч хонь үхэр тэмээ малтайгаа хөөцөлдөж, хот хороогоо цэвэрлэж, үхрийн баас арилгаж, араг шээзгийгээр Сонгинын давааны жалганаас цэвэр цас авчирч хайлах зэргээр борви бохийсонгүй тэр өдрийн нарыг жаргааж, үдшийн цагаан гэгээнээр хонио хотлуулсны хойно сая гэрийн босго алхаж аргалын утаа үнэртэн, хоол хошоо үгүйлж настайвтар нэг нь адасга дэвсгэр дээр ч атугай хажуулж сүүжнийхээ чилээг гаргахыг яарав. Арт гуай манайханд хоноглож Мөнхнасан гуайн биеийн байдлыг ажихаар болжээ. Тэгээд Дэндэв ахтай ярьж хуучилж манайд унтахаар орж ирсэн тул бид ор дэвсгэр базааж, хоол хош болцгоов. Тэр хоёр зул, дэнгийн гэрэлд бараг толгой нийлүүлэн ярилцаж сууна.

	— За тэгээд Арт минь энэ хүнийг яавал дээр гэж бодож байна даа.

	— Уг нь гараг саагийн холбогдолтой гэж үзвэл соронзонгийн чиглэлийн л эмчилгээ таармаар юм. Чоймбол отчийн эмийн сударт 13 зүйл ордог жортой. Жачун жүсүм гэдэг эмийн зүйлд соронзонгийн тухай заасан байдаг юм. Соронзон ч таарсан юмандаа сайн шүү.

	— Би бас тэгж дуулсан юм аа. Зүү залгичихсан хүүхдэд соронзонгийн үртэс мяндсанд боож тосоор хучаад залгиулахад тэр зүү нь өнөө соронзонгийн нь үртсэнд татагдаж доошоо гарсан юм гэдэг шүү.

	— Соронзон бөгж бэлзэг бугуйвч тухавч, сувис хүзүүвч хүртэл зүүлгэдэг л байлаа шүү дээ.

	— Ерөөгийн соронзон хад гэж бас ярилцах юм.

	— Тэгэхдээ байгалийн сувилал, рашаан зохих, зохихгүй гэж бий. Ходоодны шарх дээр рашаан уувал дор нь л идээд урвуулаад хаячихна. Тэгээд бадганадаж үхсэн хүн ч бий.

	— Түүнийг чинь одоо «раах ч» гэнэ үү юу гэнэ үү. Нэг нэр хэлдэг болжээ. Урьд бол «Раах» гэхлээр нар хиртэхэд залгидаг өнөөх шилээрээ цоорхой амьтныг л хэлдэг сэн дээ.

	— Дэндэв минь урьдын юм ул болж шинэ юм зул болох ч удаа бий. Чи дуулсан уу үгүй юу өнгөрөгч зун нэг айхавтар юм дуулдсан.

	— Юу юм бол доо

	— Гүзээ Зундуйн нэг жаал охин, охин ч гэж дээ арван тав зургаатай юм даг уу даа. Зун хонь хариулж яваад хээр унтчихаж гэнэ. Тэгсэн чинь сайхан хүйтэн юм ууж байна гэж зүүдлээд түүнийгээ бүр залгилаад байж гэнэ. Сэрсэн чинь дотор нь харанхуйлж толгой нь эргээд сүйд болжээ. Гэдэс дотор нь урвах шиг болоод гэртээ гүйж ирээд ухаан алдаад уначхаж гэнэ. Авдрын энгэрээс сум руу явснаас аймаг орсон нь ойр юм чинь аймгийн түргэн тусламж давхиад ирж. Тэгээд яаралтай мэс засал хийлгүй горьгүй гээд аваад явж гэнэ. Тэгэх нь ээ нь бүү үзэгд гэдэснээс нь үхсэн могойн зулзага гарч гэнэ! гэхэд бүхэл мах гаргаж байсан. Нээм, 

	— Ээ базарваань хум пад! гэж уулгалан хайчаар хавчуулан гаргаж байсан махаа тогоо руу унагав. Мөн гаргах гэж байсан үхрийн хошного могой шиг санагдсан ч юм уу шөлний ёроолд үлдээчхээд хэсэг азнав.

	Арт гуай яриагаа үргэлжлүүлж

	— Тэгэх нь ээ нь хүйтэн юм уулаа гэж зүүдлээд л байсан нь могойн зулзагыг ам руугаа ойртоход нь сороод байсан хэрэг байж. Тэр нялх могой нь ч халуун бүлээн ичээ шиг юм руу мөлхөөд орж явчихсан нь тэр байхгүй юу. Энэ чинь одоо шинэ цагийн эмнэлгийн нэг ид шид шүү дээ. Дэндэв минь урьд бол тэгээд л үхэхээс өөр замгүй биз дээ гээд мах огтолж давстай шөлөнд дүрээд идэв. Дэндэв ах уруулаа хөдөлгөн тарни мэтийг уншаад мөн хоолоо идэж эхэллээ. Энэ айдаст явдлыг сонсоод

	— Хөдөө хээр унтаж болохгүй нар дууны өвчин тусна гэж Нээмийн хэлдэг цаагуураа учиртай байж гэж би зүрх шимшрэн бодож суулаа. Хооллож гүйцээд тус тусын ор дэвсгэрийг засуулсны хойно Арт гуай Дэндэв ах хоёр яриагаа үргэлжлүүллээ.

	— Элэг муутай хүнд энэ адууны халтар хомоолыг хоёр шанага усанд ширгээж буцалгаад өдөрт гурван халбага уулгахад сайн гэлцэх юм гэж Дэндэв ахын ярихад Арт гуай

	— Ардын эмнэлгийн арга ч олон янз л даа. Тэгэхдээ бас судар номыг иш үндэс болголгүй болохгүй. Төвд эмнэлгийн гол бичиг бол Юүтаг-Ёндонгомбын Жүчин ший буюу Анагаах ухааны эмийн дөрвөн үндэс гэдэг байгаа юм. Манайх бол ламын гэгээн Лувсанданзан- жанцанг анхны оточ эмч гэж үздэг.

	— Аа мөн.

	— Энэ хүн 15 наснаасаа эхлэн Төвөдийн үйзан, Лхас, Дашлхүмбэ, Номтон зэрэгт ном үзэж Эрэгвий Нан-за гэдэг таван ухаанд онц боловсорч «Лхажийлха» гэдэг цол авч нутагтаа ирсэн хүн. Энэ нь «Хааны хаан» гэсэн утгатай үг байж хаад ноёдыг эрхэндээ хийх хүн эмчээс өөр байдаггүй учир тэгж нэрлэсэн гэлцдэг юм. Дөрвөн боть Сумбум зохиосны дотор ном шад буюу өвчний ялгаврын номлол, Дан-аа-жи-зом-жи, жорво хэмээх хүйтэн өвчин дарахын найрлагаа, Дүдзийн жор- во хэмээх рашааны найрлага, «эр-наа-дэцэн хэмээх хорин таван эмийн аймаг, ман-а-г-дүд-зээ сэги-ма хэмээх увдисын рашааны цацрал, шалий дом товуу гэдэг туулгын бүлгээс товчхон зэрэг номууд орж байгаа юм гээд ном бүхний нэрийн дараа эрхнээсээ нэрлэсэн номын тоогоор гүйлгэж дарж байлаа. Дэндэв ах энэ бүхнийг ихэд биширсэн байртай сонсоод дэвсгэртэйгээ гулсах шахуу дөхөж

	Бас «Шилпэрин», «Биндэрьяа милон» гэж сүрхий ном байдаг гэж сонссон санагдах юм гэлээ. Энэ үгэнд Арт гуай илтэд сэргэж «Данзан Пунцагийн зохиосон Шилпэрин буюу шилэн эрих гэдэгт төрөл бүрийн эмэнд ордог чулуу шороо, үндэс зэрлэг амьтнаас авдаг эм боловсруулах ёс зэргийг бичсэн байна. Оточ Лүнрэг Давдарын зохиол Ар үрийн үзэсгэлэнт чимэг, Балдан- Манж, жүд шийн, Чойн-жун дэмэд Биндэрья милон гэдэг чинь монголоор бол «Цог төгөлдөр эмийг дөрвөн үндэсний ном гарсан ёс, хиргүй Биндэрья толь гэсэн үг юм. Манай монголд анагаах ухаан дэлгэрсэн түүхийг энэ сударт өгүүлсэн юм. Дарьгангын оточ Жамбалдоржийн зохиосон Сожид-дүдзээ-түл-мэд ойзин-зээчир мэгжин буюу үзэсгэлэн гайхамшигт нүдний чимэг гэдэгт эмийн ургамал, амьтны дүрс зэргийг зурагтай харуулсан бас хүний биеийн бүтэц, ханах төөнөх самнах орны цэг, байршил, элдэв хагалгааны багаж хэрэгслийг нарийн зурагтай монгол, манж төвд гурван нэрээр хадаж бичсэн нь мань мэтэд бол гарын авлагын чанартай тустай болсон юм даа. Богдын хүрээний эмчийн дацангийн эмч Чойжамцын «Соорп-шүн-ман-дүй- вий-дүдзээ-нямбуу-цадан-сүгүү-сэл-бийн онцор-гадан- дэрзод, монголчилбол «Анагаах ухааны олон судраас хураасан рашааны зүрхэн, халуун хүйтнийг арилгагч гайхамшгийн баясгалант хуримын сан» гэдэг ном бол монгол оточ нарын сүүлчийн шахуу зохиол юм шүү дээ. Энд төрөл бүрийн халуун хүйтэн эм найруулах ёс, түүний судасны цохилт, шээсний шинжилгээ зэргийг зурагтай гаргасан төдийгүй зарим өвчинд орос эм хэрэглэхийг сайшаасан, зарим газар орос үгийг төвөдөөр ч бичсэн байна билээ гээд цай аягалж уулаа.

	Дэндэв ах сэтгэл нь их хөдөлсөн янзтай алгаа дэлгэн

	 

	Цанлиг рэнчин сэрчин нян-аа-мэд.

	Чойжин ванчин-ман-ла шагжитүг

	Чарчин Молом янсуу жүг-ваа-и

	Дэвүр шагва жадлаа чанцаа луу

	Дадияа тум, ум бэхээнкий бэхээнзий

	маха бэхээнзий бэхээнзий

	рамзай самади гарди суухай

	 

	гэж уншихад Арт гуай тааламжтай янзаар инээж

	— Зөв дөө. Энэ чинь оточ Маналыг хөгжөөсөн магтаал тарни байхгүй юу. Дашзэгвэ найман гэгээний сударт ч бас байгаа гэснээ нэг юмыг гэнэтэд санав бололтой.

	— Хөөе Дэндэв чи ой хурц сэргэлэн хүн, Би чамайг Богдын эмч Жамц маарамбыг бамбар эрдэнэ хувилгааныд залж явсан гэж дуулсан. Бас замдаа Баргын дуганы тэнд ч юм уу. Аман шандын орчим үхсэн хүн амь оруулсан шахуу юм ярилцахыг дээхэн сонссон юм. Чи тэрийгээ энэ завшаанд ярихгүй юу гэлээ. Дэндэв ах маань тэр цагийн явдлыг эргэцүүлэн бодлогоширно. Тэгснээ санаандаа цэгцэлж гүйцэх шиг болоод

	— Энэ явдал харагчин үхэр жилийн (1913 он) өвөл болсон юм. Яагаад чи сайн санаж байна вэ гэвэл Богд хаант монгол улсад өөртөө засах эрх олгох тухай орос хятадын гэрээ бичиг гэгч гарч бас хүрээнд орос сургууль анх байгуулагдсан тухай хот хөдөөгүй шуугьж байсан юм даг. Мөн түүний дараачийн хөх бар жилд (1914 он) Даа лам Цэрэнчимэд таалал болж зарим нь хор уулгаж гэнэ ээ гэлцэж байснаас би тод санаж байна. Тэр үед Бамбар Эрдэнэ хувилгааны хойд дүр Жаал ламыг залаад төдий л удаагүй байсан цаг. Манай хүрээний хамба ламын дүү хүүхний бие чилээрхээд Богдын эмч Жамц маарамбыг залахаар намайг хэдэн хүнтэй цуг явуулсан юм. Дуганч гэдэг маань нэг чанартаа бас зарлага маягийн ч хүн байсан юм уу даа, эсвэл юм бүтээгээд ирнэ гэж итгэдэг ч юм сан уу.

	— За Дэндэв минь нэг тэгээд ирж үз. Ингээд ирж үз! гэдэг сэн. Би ч тэр тухайд дургүйцэх нь байтугай дотроо баяртай гарч өглөө. Отчийг нь залах зуур Богдод бараалхана. Урьд зүс үзэж танилцсан Цэвээнжалба хаалгачаар зуучлуулж байж мутрын адис хүртэнэ гэсэн дотор бодолтой, өргөл буяны юм ч базааж Богдын хүрээг яаралтай зорилоо гэж Дэндэв ахын ярихад

	— Ухайс тэгээд гээд Арт гуай хэвтрээсээ тохойлдон өндийж жижигхэн цагаан хаш хөөргөө алгандаа эргэлдүүлж байлаа.

	 

	* * *

	 

	Жамц маарамба тийм амархан суга дэвшээд Богдын отчийн өндөр сууринд хүрсэнгүй. Голын ногоон сүмд эхлээд ирэхэд нь түүнийг яггүй хатуу ам даваа, сорилго угтаж байжээ. Мөнөөхөн «Лхажий Лха» буюу хааны хаан болсон эмч оточ нарыг ихэс дээдэс хүрээ хөдөөгөөс эрж сурвалжлан олохдоо, дэл сул яриа чимээнд төдийлөн итгэхгүй, гагцхүү өөрсдийн биеийг сувилан эдгэрүүлж илаарьшуулсны хойно эсхүл элдэв шалгалт сорилыг давсны хойно дэргэдээ авах нь заншил болсон юм байжээ. Жамц маарамбыг эрдэнэ дүүргэгч вангийнхнаас авчруулаад, Голын ногоон сүмийн зүүн талд орших давхарлаг ордны хажууд барьсан бүрэн хэрэглэлтэй гэрт оруулжээ. Цай идээ барьсны хойно тооноор нь нарийхан утас оруулж ирээд

	— Дээрхийн лагшин энэ хэр чилүүр байна. Дараа таныг бараалхуулна. Та энэ утсаар дамжуулан судсыг нь барьж хайрлана уу гэж дэргэдийн лам зулгуй янзтай хэлээд үл мэдэг жуумалзан утасны үзүүрийг Жамцад бариулжээ. Хурууны үзүүрээр хэдэнтээ тэмтрэн барьж үзээд

	— Аа би ч үүнийг мэдэхгүй юм байна аа гэж хэлээд утсыг тавьж аягатай цайнаасаа оочилж суув.

	Маргааш нь мөн нөгөө утасны үзүүрийг ахин тооноор нь оруулж ирээд, 

	— Таныг ямар ч атугай өөрийнхөө юу мэдсэнийг хэл! гэж дээд ламтан айлдсан шүү хэмээн тулгаж хэлээд утсыг гарт бариуллаа. Жамц оточ баруун гарынхаа хурууны өндгөөр хэдэнтээ имэрч үзээд, 

	— Дээрхийн гэгээнтэн хувилгаан хүн болохоороо ямар ч амьтны биед оршиж болох юм даа. Надад бол нэг жигүүртний сарвуу л баригдаад байна гэхэд дэргэдийн лам тэсгэлгүй инээд алдчихжээ. Тэгээд түдэлгүй эргэж ирээд, 

	— Таныг Богд ламтан өргөөндөө бараалхуул гэж айлдсан гээд дагуулаад яалаа. Гэрийн зүүн этгээдэд орших давхарлаг байшинд ороод хэд хэдэн өрөө дамжсаны сүүлд

	— За та түрүүлээд ор! гэж дэргэдийн лам шивнэхэд Жамц оточ бараг өөрөө онгойх шахуу шилэн хаалгыг аяархан түлхэж орвол хүрэн суман модоор маш нарийн сийлбэр гаргаж урласан лаврин дээр хүрэн тэрмэн дээл нөмөрсөн Богд сууж байв. Мөн цаахна талд нь зэргэлдээ орших орон дээр, Цагаан дар, хоргой торгон уужтай сууж байх бөгөөд өглөө бүхэн залбирдаг Цагаан дар эхийн хөргөөс ч дутамгүй Жамцад санагдах агшнаа Богдод сөгдөн мутрын адис хүртлээ. Тэгтэл нэгэн амьтан хажууд нь ирэх шиг болоод хальт мулт хүний хэлээр

	— Чи муу, би сайн! гэж өгүүлэхэд нь гайхан харвал нэгэн тоть агаад түүний сарвуунаас мөнөөхөн Жамцад бариулсан утасны нэгэн үзүүрийг уясан ажгуу. Цагаан дар тэргүүтэн, ордныхон хөхин инээлдэж, Жамц мөн гайхширан дэмий л инээмсэглэжээ. Жамц отчийн Богдын ордонд ойртон шадарлаж сорилгыг давсны нэгэн намтар энэ буюу.

	 

	* * *

	 

	Манзширын хийдээс урагш Хатуу ханхайн даваа хүртэл сунайсан талыг хөшгийн хөндий хэмээмүй. Нэгэн бага шиг хөсөг тэр хөндийг нэгэнтээ туулж гүйцээд, эмээл даваа хэмээх онь хөтлийг давж, улмаар хатуу ханхайн давааг гэтлээд, Эрдэнэ уул гэж нутгийнхны нэрлэдэг зүрхэн шозгорыг хажуулдан, Баянгийн хар тал руу орж ирэв. Баруун урдхан талд нь бараг өртөө хэр үргэлжилсэн цаст уулс хөвхөртөн давхраатан алслахуйяа «Авдархангай минь! гэж хөсгийн түрүүнд замчлан яваа ов тов цоохор нүүртэй, лам захтай сэгсүүргэн дээлтэй хүн сүсэглэсэн байртай өгүүлсэн нь Жамц отчийг залж яваа Бамбар-Эрдэнэ хувилгааны хүрээний дуганч Дэндэв байлаа. Баянгийн хар талын урд үзүүрт дөтөлж явтал тэдний замыг огтлон гарсан царгийг үзээд, Жамц маарамба хөсгийг зогсоолоо. Жамц маарамба хуучин заншлаар хормой дэвсэн явган сууж «морь харах» зуур нөгөө царги дээрх насанд долоовор хуруугаа дүрж амтлан тамшаалаад, 

	— Юу вэ та минь, энэ чинь амьд хүний халуун цус дуссан байх чинь. Алив та нар энэ царгийг дагаад хажуу тийшээ явцгаа! гэж хэлсэнд хөсөг түүний хэлснээр замаасаа гажин баруун тийш чиглэлээ. Саахалт хэрийн газар яваад нэгэн багавтар хонхор луу өнгийтөл саяхан нутаглуулсан хүний шарил дээр орчхов. Бөөгийн мөргөлийн ул үндэс хараахан арилаагүйн нэгэн тэмдэг болон хээр хөдөө ил тавьдаг тэр цагийн заншлаар цагаан даавуунд ороож битүүлээд толгойн тус газар маанийн үсэгтэй ёдор хэмээх пайлуур босгож тавьсан тэр газар, сангийн утааны үнэр ч сайн сарниагүй байгаа нь тун саяхан хөдөөлсний шинж авай. Маарамбын айлдвараар түүн дээр яаравчлан майхан босгож, гурван чулуун дунд гал өрдөн дулаацууллаа. Жамц маарамба манхагтай эм дотроосоо хэсэг нямбайлан боосон юм гаргаж, нэгний нь дотроос хатгуурын мөнгөн зүү тэвнэ мэт зүйлийг гарган галд улайтгаж эхлэв. Тэгснээ, 

	— Аль вэ, Дэндэв чи энэ эндсэн хүний ороолтыг задлаадах гэсэнд тэр цагт үхсэнээсээ эмээх сэтгэл хэн бүхэнд байсны тул амаа өмөлзүүлэн тарни шивнэж, нөгөөх хүнийг ил гаргасанд тулгар биетэй жирэмсэн эмэгтэй болох нь танигдав.

	Жамц маарамба тэрхүү цогцсыг хавирган тус газар нь сайтар тэмтрэн шинжиж байснаа

	— Улайтгасан зүү бушуухан аваад ир! гэснээр нэг нь зүүний бариулыг гарт нь атгуулав. Хавиргыг нь тоолж байснаа гэнэт нөгөө зүүгээрээ завсрыг нь чиглүүлэн хатгасанд мөнөөх амьгүй цогцос гэнэг хэг! гэж дуу алдсанд бүгд цочицгоож зарим нь бурхан сахиусаа дуудан уулгалжээ. Түдэлгүй нөгөө цогцос мэдээ орон хөдөлж яраглаж байсаар хүүхэд нь гарсанд бүгд айх гайхах, сэжиглэх сүжиглэх зэрэгцэн часхийн орилж байгаа нярай амьтныг хөдсөн дээлд тосож авцгаав. Жамц өөрөө эхсийг нь гардан эх барьж аваад тэрхүү үхсэнээс сэрсэн нялх биетэй бүсгүйд хонины шингэн шөл оочуулж бүлээн цай балгуулан эм засал хийжээ. Тийнхүү нэг хоног өнгөрөөгөөд маргааш нь нөгөө бүсгүйн ухаан мэдрэл тэгширч юм ярихтай болсны хойно гэр орныг нь заалгаж аваад

	— За Дэндэв чи түрүүлж очоод хэл залгуулж бай! 

	Богдын оточ танай үхсэн хүнийг сэхээгээд ирж явна. Айх сандрах юмгүй угтаж ав гэж хэл! Тэгэхгүй бол буг чөтгөр үхээр мүхээр дурсаж нүүж дүрвэхэд хүрнэ. Манайхан ер нь энэ мунхаг суртлаасаа хэзээ ангижрах улс юм бол! гэж бухимдангуй өгүүлжээ. Хэл мэдээ сонссон хот айлынхан Жамц маарамбыг бараг л амьд бурхан биеэрээ заларснаас өөрцгүй хөл болон угтацгаав.

	— Хүүхдийн угаалга хийж нэр өгүүлж байж явуулна гэж нэг өдөр саатуулжээ. Ууц идээ тавьж үүцээ задлан мах чанаж, айраг архи сөгнөн бараг найр цэнгэл үүсгэлээ. Саяхан уй гашуу дарж байсан хот айлд одоо үхсэнийг сэхээсний баяр, үр нэмсний баяр хөөр оргилж, энэ бүхнийг илтгэх мэт хэдэн гэрийн тооноор цэнхэр утаа эгц дээшээ савсан бургилж байв.

	— Та нар чинь одоо амьд хүнийг хөдөөлүүлдэг болоо юу? Яасан монголоо алдсан улс вэ гэж Жамц маарамбын анхлан хилэгнэхэд дэмий л наманчлан бөхөлзөж, 

	— Мунхаг мулгуу биднийгээ өршөө. Нэгэнт ухаан тавихтай нь зэрэг л Самбуу дүвчинд хэлсэн чинь муу юмны хорлол болж, шарилыг нь одоохон холдуул! гэж айлдсан юм. Тэгээд л ийм юм болчихлоо гэж уйлагнаж байсан Ваанжил өвгөн, одоо тэр бүхнээ мартан тайтгарсан янзтай Маарамбад дөхөж сууж, өвдөгнөөс нь адис аваад

	— Та цааргалахгүй бол яаж энэ бүсгүйг амь оруулснаа мулгуу шавь бидэндээ хэлж айлдахгүй юу гэсэнд Жамц маарамба

	— Танай тэр Самбуу дүвчин гэдэг чинь ёстой нэг дүвчин эд байна даа. Бурхангүй газар бумба галзуурна гэдэг л тэр дээ гэснээ

	— Нөгөө хүүг аваад ир! гэсэнд өлгийтэй хүүг гар дээр нь тавилаа. Хүүхдийн нялзрай мөгөөрсөн хуруунуудыг тэнийлгэн эрхий хурууг нь Ваанжил өвгөнд харуулаад, 

	— Энд юу байна гэлээ.

	Ваанжил өвгөн гайгүй шагайн харснаа тэмтэрч үзээд, 

	— За нэг улаан мэнгэ шиг юм өндгөн дээр нь байна гэсэнд Жамц маарамба

	— За тэр чинь дээ. Хүүхэд нь эхийнхээ голыг зуураад атгачихжээ. Тэгэхээр гол нь тасрах гэж байгаа юм шиг болоод ухаан алдчихсан байна. Би хавиргыг нь тэмтэрч байгаад хүүхдийн эрхийг онолдуулан зүүгээр хатгасан юм. Тэгэхээр хүүхэд цочин сарвасхийгээд гараа тавьчихгүй юу.

	Тэгэхээр юуны нь мэнгэ байх вэ. Миний хатгасан ормоор улайчихсан нь энэ! гэж хүүхдийн гарыг өргөн хурууг нь нарны гэрэлд барьж харуулсанд гэрт байгсад бишрэн сүслэн дуу алдаж, 

	— Үгүй ер. Эгэл бидний ухаанд л лав оршгүй юм байна. Оточ хүн оройдоо нүдтэй гэдэг л энэ байх гэлцэн шуугьцгаажээ.

	 

	* * *

	 

	Маргааш өглөө нь босоход цас хялмаалж үүлс бөөгнөрөн үймээд тэнгэр аягүйцэх төлөвтэй болсон байлаа. Арт гуай, нар унины углуургад байхад босож цайлсны хойно Мөнхнасан гуайнд орж ахин судсыг нь барьж үзээд, 

	— Өвчин нэлээд ужиг юм. Бас хурцдах ч төлөвтэй байна. Сумын эмчид даруйхан үзүүлсэн дээр гэж зөвшөөд хоёр янзын тан уулгав. Тэгээд тохшилсон тайлган тэмээн дээр алавхийн мордож надаар хүргүүлэхээр явсан билээ. Арт гуайг гэрт нь хүргээд нар үд хэвийхийн хэрд буцаж ирэхэд сумын эмч Ханд доовтор гэдэг хүүхэн ирээд таглаастай зуухан дээр тариа буцалгаж байлаа. Сумын бага эмч энэ хүүхэнд, ардууд ам муугүй ч сумын удирдлага төдий л талтай биш байх шиг санагддаг юм. Элдэв шаардлага тавьж эмнэлгийнхээ байшин савыг сайжруулах, хүмүүсээ үзлэгт бүрэн хамааруулах зэрэг хүсэлт тавьж, зарим дарга нарыг шүүмжилдэг зэргээс болж ажил нь ахицгүй хэр нь амтай хэлтэй амьтан гэж төвөгшөөдөг. Бас ч жаахан гадуурхдаг (Мөнгөнморьт сумын буриад угсааны бүсгүй) юм гэж томчуулын хэлэлцэхийг сонссон билээ. Тэр нь ч ортой байсан болов уу. Намайг сургуульд байхад улсын ерөөлч Нарангийн Тэрбиш гэдэг хүн ирж, сумын клубт чухамхүү усны ундарга мэт ерөөхийг сонсон биширсэн билээ. Би тэгэхэд яаж нэг энэ хүн шиг болох билээ гэж санааширч суусан ч удаатай. Гэтэл тэр хүн ерөөлийнхөө сүүл хэрд, 

	 

	За энэ сумын

	Эмнэлгээр орж үзвэл

	Ялзарсан хэдэн байшинтай

	Яр түүхийний тасагтай

	Ямбатай нэг эмчтэй

	Яадгаа алдсан газар байна

	 

	гэж хэлэхэд улс нирхийтэл инээлдэж, гагцхүү энэ Ханд эмч л баганын хажууд нулимсаа арчиж суухыг хараад өрөвдөх шиг болсноо энэ мөчид санав.

	Тэр явдлын учрыг эдүгээ эргэцүүлж үзвэл, мөнөөхөн сумын зарим удирдлага л эмнэлгийг шүүмжлээрэй гэж ерөөлчид хэлснээс зайлахгүй. Түүнээс биш «Ялзарсан хэдэн байшингаа» засуулж «яадгаа алдсан газраа» сайжруулах нь эмчийн төдийгүй тэдний ч үүрэг байх нь зүй биз ээ. Ханд эмч Мөнхнасан гуайн биеийг сайтар үзэж шинжсэний эцэст

	— Цусны даралт ихсэж цус харваснаас тал мэдээ алдсан байна. Иймд даруй төвийн эмнэлэгт үзүүлэх хэрэгтэй. Цаг алдаж болохгүй гэсэн билээ. Түүнээс хэдэн өдөр өнгөрсний хойно мухлаг тэрэг дулаалан зэхэж, Мөнхнасан гуайг суулгаад Осоржамаа тэмээ унаж, Улаанбаатарын эмнэлэгт сувилуулахаар явлаа. Эзгүй үлдсэн тэдний гэрт хааяа орж, гал түлэн дулаацуулахад, өнгөрсөн намрын нүүдлийн замд танилцсан учрал, хөгжилтэй. Яриа сэлт сэтгэлд амилан жаазан дундаас Осоржамаагийн хөгжилтэй инээвхийлсэн зураг

	— Намайг мартаагүй санаж суугаа нь овоо доо гэх шиг үзэгдэнэ. Түүний сацуу Мөнхнасан гуайн бие яаж байгаа бол? гэх бодол орж ирээд, өвчин гэгч юутай өршөөлгүй билээ гэхээс, өнчирсөн тэр бүсгүйг бас ямархан явдал хүлээж буй бол доо гэсэн сэмхэн шимшрэл зүрхэнд төрнө. Бас чиг Осоржамаагаас хойш хонины ээлж өнгөрөөх хүнгүй шахам болоод, хааяа Санжаа гуай хонь үхэр эргүүлэлцэнэ. Үе насны бүсгүй хүн хот айлд маань байна гэдэг ямар их аятайхныг түүнээс хойш ойлгох шиг, хааяа ганцаардахдаа сургуулийн нөхдөө санагалзан, ер нь л ирэх намраас хот суурин бараадаж, сургууль соёлын мөр хөөх юм сан гэдэг бодол үе үехэн шургалан орж ирээд, үүлсийн хярхаг хязгаараар алсыг зорин одсон зам харгуйг удтал санаашран ширтдэг болов. Тэнтэр аядуу, жавар зөөлдүү өдөр Дэндэв ахыг дагуулж хонь үхрээ хариулахад нэн таатай агаад эрт эдүгээгийн сонин явдлыг өгүүлэх зуур хэт цахин гал асаагаад утааны үнэр аван бүлээдэж суухад сэтгэлд аятай бүлгээ.


ДОЛООДУГААР БҮЛЭГ. НАРМАЙ ЖАМЦ БУЮУ НЭЭМИЙН СЭЖИГЛЭЛ

	 

	Хань үхрээ өглөө бэлчээсний хойно нүдэн бараа харуулдах зуур хоймрын авдар шүтээн данх саваа бага зэрэг тоос даасан торгон алчуурын өөдсөөр зүлгэж суутал нэг хүн сэвхийтэл орж ирээд бурхны хажуу дахь хүрдийг эргүүлээд суухдаа миний зулайг илж үнэрлэж үнсээд

	— Саяхан л нэг даахитай жаахан юм гүйж явсан. Ийм том болчих гэж дээ гэж гуншаадуу дуугаар өгүүлэхийг нь ажвал хэзээ ч билээ яах аргагүй л нэг үзсэн гэдгэрдүү толгойтой, нахиувтар хавтгай хамартай үс нь дух руугаа ургаж малгай доороос нь цухуйсан хэрдгэр хөх хүн байв. Манайхан цөм дуу муутай хялав цалавхийж домботой бүлээн цай дөхүүлээд таваг тавьсхийн аягалж, асуусан үгэнд нь ганц нэг үгээр хариулж илтэд тээршээсэн шинжтэй сууна. Сүүлдээ тэр хүн ч эл байдлыг анзаарсан юм уу эсвэл үнэхээр явах ч байсан юм уу. Санжаа гуай байгаа эсэхийг лавлаад эсгий үүдийг мөрөн дээгүүрээ сөхөн хаяад гарч явлаа.

	Түүнийг дөнгөж босмогц Нээм ухасхийн босож ирээд хүрд шүүрэн авч миний толгой дээр учиргүй дэржгэнэтэл эргүүлнэ. Хүрдэнд гар хүргүүлэх ч дургүй улс гэнэтхэн ийн аяглах нь надад сонин санагдаж бас толгой дээр тавьсан хүрдний ёроол голынхоо эргэлтэд доргиж яг толгой дээр тийнхүү дэрчгэнэж хүржигнэн дуугарах нь таатай ч юм шиг.

	Гэтэл Дэндэв ах хэдий завдаа ч амжуулсан юм бэ гуулин бойпорт уугиулсан арц авчраад ар өврөөс тойруулж утаж эхлэв. Би тэсэлгүй инээд алдаж

	— Та нар чинь юу болчихоо вэ гэсэнд Нээм

	— Нармай Жамц муу шидэл, бузар гараараа хүүхдийн толгойд хүрэхдээ яах вэ, өлзий бусын амьтан бас үнсэж үнэрлэж гэнэ. Хэдийдээ энэ тийм хүн хайрладаг болчихоо вэ гэж уухилан өгүүлээд хүрдийг буцаан тавьж шоголтой номын өнцгөөр толгой дээр гурав адислаад галынхаа дэргэд очиж суулаа. Дэндэв ах нүдээ хагас анин юуг ч юм бэ уруулаа өмөлзүүлэн уншина. Миний хувьд гэвэл юутай ч гэсэн муу зүгийн юм наалдахаас өнгөрч дархлагдав бололтой. Дэмий л инээд хүрэн дүрсгүйтэж учиргүй хөхөрмөөр санагдавч тэдэнд аашлуулахаас эмээж хэлээ битүүхэн зууж байв. Нармай Жамцыг яваад гурав хоносны хойно Нээм надад энэ бүхний учрыг ярьж өгсөн билээ. Нээрээ ч түүний гараар илүүлснээ санахад дотор жирвэсхиймээр болоод бас Жамц нэртэй бүхэн мөнөөхөн Жамц маарамба шиг дандаа сайн сайхан байдаггүй. Юмны учир дан ганц нэрдээ бус цаад утга чанартаа байдгийг насны хэрээр ухаарсан билээ.

	... Тээр жил манайх нармай Жамцынхтай айл хаваржжээ. Эхэндээ нармай Жамцын ааш аягийг ч сайн мэдсэнгүй. Тэгэхдээ түүний хүнээс гажуу сонин занг хааяа гайхдаг байжээ. Жамц ер нь амьтнаар оролдох дуртай хүн байв. Нэг өдөр бутны ёроолоос зараа барьж ирээд тулганы халуун нурамд шарж байхыг нь үзэв. Халуун нурамд хайрагдсан тэр амьтан өргөсөө арзайлган бөмбөрсөөр тарчилж үхэхэд

	— Амьтныг ингэж зовоогоод юу хийх нь вэ гэхэд

	— Үснийх нь хярвасыг эмд хэрэглэдэг юм гэж ажиггүй хариулжээ.

	Нэг удаа уртаас урт могой барьж ирэхэд нь айл хотлоороо айж гайхав. Жамц эхнэрээ дуудан, 

	— Бушуу ус буцалга. Тэгээд буузны жигнүүр тавиадах гэсэнд угаас хүлцэнгүй Пагма гэгч унжгар шар хүүхэн ихэд эмээсээр Жамцын заасан битүү цагаан саванд ус буцалгаж жигнүүр тавилаа. Айлын хүүхдүүд саваагүйрхэн хаяа хатавч гэрийн сиймхийгээр шагайж, зарим нь гэрийн үүдээр зогсоцгоож байв. Жамц энэ бүхнийг хяламхийж харсан хэдий ч хөөж туусангүй. Түдэлгүй нөгөө барьж ирсэн могойгоо сүүлнээс нь өргөн босоход хүүхдүүд үүд рүү ухран гүйлдэж, эхнэр нь мөн ширвэгдэн босоход

	— Байз чи байж бай! Могойг жигнүүрт цагариглуулж хиймэгц тэр том тагийг тавиадах! гэж зандрав. Могой шазлам халуун усны уурт амь тэмцэн үсчих агшнаа таг хаагдаж Жамц нөгөө битүү таг дээрээ том лантуу авч тавиад аргалын хайрцаг сандайлан суугаад галд аргал нэмж хийв. Могой шуухиран түжгэнэн өнөө жигнүүр дотор аймшигтай тарчлан мурилзан гүрвэлзэх нь нүднээ харагдах шиг болно. Тэгсээр чимээ тасрав. Жигнүүрийн тагийг авахад хайрс нь гуужсан могойн цагаригласан бие үелж цагаарч үзэгдэв. Яах гэж ингэсний нь асуухад

	— Та нар могойд хайртай юу мориндоо хайртай юу гэсэн хачин асуулт сөргүүлэв.

	— Үүнд нь самгардан эг магхийж

	— Мориндоо байлгүй яах вэ гэсэнд

	— Тэгээд могой алсанд юуг нь хачирхаа вэ. Морины нуруу авахад могойн тосоор эмнэдэг гэдгийг мэднэ биз дээ гэж ёжлонгуй хүйтнээр өчөөд нармай Жамц гэртээ орж явчхав. Тэр хавар нармай Жамц төлийн манааны ээлжид гарч байхдаа манай нэг бүдүүн эм хонины хургыг өөрийнхөө зусгийн хургаар сольчихжээ. Маргааш нь нөгөө хурга манай манхан халзан эм хонийг хөхөх гэж тэмүүлэхэд Жамц уурсан шүүрч аваад албаар өөрийнхөө зусагт хөхүүлэх гэж ядав. Сүүлдээ манай эм хонь зусгийн хурганд ч дасаж, бас өөрийнхөө нөгөө бор халзан хургыг ч хөхүүлж тэлээлэв. Тэрхүү тэлээ бор халзан хурганы тухайд Нээм нэгэнтээ ам алдаж, 

	— Уг нь манай манхан халзны л үр төл баймаар юм. Тэгээд л эхээ олж хөхөх гээд байгаа юм байлгүй гэсэнд Жамцын нүд нь уурсангуй гялсхийж, 

	— Аа тийм үү гэж амандаа нэг юм гүнгэнэлээ. Нээм ч ингэж хэлснээ түдэлгүй мартжээ.

	Гэтэл нэг шуурга маналзсан жавартай үдэш Жамц үсийг нь гадагш нь эргүүлсэн том нударгатай дээлтэй орж ирээд галын хайрцгийн дээр суунгуут, нөгөө тэлээ бор халзныг нударганаасаа гаргаж ирээд

	— За тэгвэл хоёр гэрээрээ хургаа хуваая даа гэж хэлээд хүүе гэхийн завдалгүй хурц хутга гялсхийлгэн гэдсийг нь хөндлөн зүсэж хоёр хэсэг болгоодохжээ. Мярсхийн майлсаар амь тавьсан тэр хөрөв нярай амьтны дуу хожим болтол манайхны чихэнд сонстож зүс нь нүдэнд харагдсаар байжээ.

	Эсэн бусын явдлыг нь үзэж эмээж тэвчсээр байсан эхнэрийнх нь мэдрэл муудаж сүүлдээ гэнэт галзуурчээ. Амьтан хүн ч тэднийхээр бууж суух нь цөөрсөн цаг. Нармай Жамц ер гэмгүй царайлан сууж байснаа гэнэдүүлэн босож дайрмагцаа эхнэрээ барьж хүлээд хоёр дөрвөлжинд хавсарч чихэв. Тэгээд задгай тулганд түлж байсан галаа дутуу бөхөөгөөд гэр дүүрэн май тавьж гэрийнхээ өрхийг нь бүтээжээ. Шөнө дунд өнгөртөл орилж байсан мөнөөхөн Пагма гэгч эхнэрийн нь дуу сүүлдээ чимээгүй болжээ. Тийнхүү тэр эхнэрийн утаа угаарт цохиулж үхсэн тэр бууц нэг хэсэгтээ оршуулгын газар болж гээгдээд хувхайрч хэрзийн цайрсан аргалын дөрвөлжний модод хэн бүхэнд энэ гунигт явдлыг өчих мэт байн байсаар авай. Нармай хэмээх Жамцын гараас бузартах шахсаны учир Нээм Дэндэв ах хоёрын надад ариутгал үйлдсэний учир ийн бүлгээ.

	Тэр явдлаас хойш би ч гэсэн энэхүү ертөнцийн хүн амьтан гэгч сайнтай муутай агаад муу мугуйд явдлаас цээрлэж муу хүний салхины нь доогуур бүү ор гэсэн сургамжит үгийн утгыг ухаарсан билээ.


НАЙМДУГААР БҮЛЭГ. ЖИНЧДИЙН ЯВДАЛ БУЮУ ӨЛЗИЙ ӨВГӨН

	 

	Тэр жилийн намар жинд яаран бэлтгэж эхлэв. Тэмээн хөсөг айл айлаас цуглуулж, татлага олс, хом ширдэг сэлтийг бүрдүүлээд ажил овоо цэгцэрсний хойно аянд шулуудав хэмээн бодтол санаснаар болсонгүй. Олон өрхийн гар дээр байсан эрээвэр хураавар амьтад гэж чухамдаа арван янзын ааштай ажээ. Буйл бурантаг байхгүй нэг хэсэг тэмээдийг буйллаж, заримыг нь толгойд давхар ногт хийх гэж Дэндэвцэрэн бараг өдөржин ноцолдоод малгай дээл хоёроо сэвсээр булуулж гүйцэв. Арайхийн бэлэн болоод үдэш бүрийгээр ажиг няравт орж бэлэн болсныг өгүүлбэл тэр бээр баахан яравгархан шиг, халуун цай оочилж сууснаа хаалганы нугас мэт хяхтнасан дуугаар

	— За яах вэ маргааш ачаагаа авамз. Нөгөө Өлзий өвгөнийг түргэлж үз гээрэй хэмээн өгүүлэв. Няравын эхнэр эргэнэгийн өмнө буруу харан сөхөрч суугаад юухан хээхнээр оролдох аж!

	Халуун зуухан дээр зэс домботой цай пүг пүг буцлах нь минчийж улайсан нярав авгайн царай лугаа төстэй мэт агаад өдөржин малтай ноцолдож оройн сэрүүнд үл мэдэг жиндсэн Дэндэвцэрэнгийн сэтгэлд аяга халуун цай амсуулахгүй юм болов уу гэх төдий бодол эргэлдэнэ.

	Буруу харан суугаа эхнэр, бувар бувар зажилж байгаа нярав хоёрын царай «үгүй өгөхгүй» гэж хэлэх шиг болоход аяархан санаа алдаж босоод эсгий үүдийг даландаа хүргэлгүй шидэж гартал хатавчин дэргэдээс хар хурхийн хуцсан өлөгчин гичийн дуу үгүй үгүй өгөхгүй гэх шиг сонстов.

	... Тэр шөнө намрын анхны цагаан хяруу унаад хоножээ. Түүнээс нэг хоног өнгөрч өглөө эрт наран сөрөг харж суниахад өмнөх уул ойртон ирж нүдэнд тулан ирэх шиг болоод үй түмэн хярууны ширхэг сувдран асгарах шиг болов. Тэндээс биеэ тэгшлэн зогсож эргэн тойрныг харав. Зорин одох зүгээс уулсын сэрвээн дээгүүр улбар шар наран тосон гарч ирээд

	— Хэзээ чи миний доогуур шурган өнгөрнө вэ? гэж урин дуудах мэт үзэгдээд дарайсан цагаан хяруу нүдний үзүүрт цэвцэлзэн түмэн хялгана давлагаалах мэт цайлалзана.

	Тэр бээр цээж дүүрэн амьсгаа авч «Ай даа!» гэж дуугараад гэртээ эргэж оров.

	Толгойд нь буурал сууж, нүүрийнх нь арьс шанаа руу нь бөөгнөрөн унжсан бөгцгөр шар эмгэн хий л дэмий тулганы урдуур бөнжгөнөн, бурхандаа цай дээжилж, хүүдээ аяга дүүрэн цай, идээ будаа тавиад, маанийн зургаан үсэгтэй зэс хүрдээ эргүүлснээ хэлэх ярих үгээ олж ядна. Дэндэвцэрэн ээжийнхээ аягалж өгсөн цайнаас таатайхан хэд оочлоод сэтгэл хөдөлж угтах учрал, явах замыг бодолхийлэв.

	Өлзий өвгөн гэгч хэн бэ гэвэл гуулиндуу өргөн магнайдаа дөрвөн үрчлээтэй, түүнийх нь завсраар хөлсний ус хаврын цасны шар ус мэт хуралдаад, үргэлж инээмсэглэж байдаг хонин бор нүдэнд нь хэн хүн элэг барьж болмоор зөөлөн дөлгөөн шинж тодорхой атлаа хааяа ажил хэргийн царай гаргаж бодлогошрон суух үед нь бол эршүүд зоримог байдал тодроод царай нь баргар мэт үзэгдэх ажээ. Гэхдээ тэр ихэнхдээ тайван байдалтай налайсхийж суугаад, өмнөө байгаа тагштай бүлээн нэрмэлээс оочин, толгойд нь үргэлжийн дөрвөн цагт манантай байдаг Баян-Уул хайрхан мэт хөлсний уур савсан байгаа байдлаараа сэтгэлд төсөөлөгдөнө. Одоо ч гэсэн тэр яарах шинж алга! Айлаас айлд орж хүндлүүлэн адасгатай гэрт бол зуухны хүхээний ард суун гуулин домботой цай ёроолдож, ширмэл ширдэгтэй шинэхэн цагаан гэрт бол янзаганы ширээн дээр тавьсан арслан хээтэй мөнгөн аяганаас нанчид зооглож тавлан сууна. Өлзий гуай эртхэн хөдлөхөө бодох юм биш үү гэсэн Дэндэвцэрэнгийн үг түүнд аягатай сархдын аравны нэгний төдий ч нөлөөлөх чадалгүй мэт.

	Намрын дунд сарын шинийн найман болоогүй биз дээ. Мэргэн шаагиа түүнээс наана өлзийгүй хэмээн айлдсан гэсэн үгээр амыг нь таглана. Тэг тэгсээр ядуу чадуу элдвийн улсад Жанчхүүгийн архи авчирч өгнө гэж амны өр алдаж цуглуулсан лүүнүүд нь бараг хэдэн тэмээ ачаа болж, тэмээ тэмээний ачаа нуруунд хэсэг бусгаар даруулж дүүжлэн аргацаав.

	Олон жил жин тээсэн хашир хүн гэсэн хүндэтгэл хэн алинд нь байсан дээрээс Өлзий гуайг аман дээрээ зэмлэхгүй ч сэтгэл дотроо мань өвгөний ажлыг хааш хэрэг бодож байв.

	— Шал өвчтэй юм. Цаад усан толгойт чинь согтуу галзуугаараа амандаа орсныг бурсаар байгаад энэ байхгүй юу. Лүүтэй хар архи гэдэг чинь үргэлж зайлагдаж явдаг болохоор малын тамир барчихдаг эд дээ! Ээ хар толгойгоороо ус уусан лүд! Хар усны хөсрий лүү! хэмээн хөөргөний шүрэн толгой шиг хамрынхаа нүх рүү шар тамхи чихэх зуураа Ажиг нярав зүхэж байсан хэдий ч Өлзий өвгөнийг хориглож чадсангүй. Учир нь түүнээс илүү аян жинд дасал болсон дадлагатай хүнийг олоход нэн бэрхтэйн дээр өөрөө ч тэрхүү «хараал идсэн» лүүтэй «хар уснаасаа» хувь хүртэлцэхээ бодсон бололтой.

	Тийн жин шуудран хөдлөв. Энэ хэр намрын дунд сарын номин хөх тэнгэр цэлмэгхэн мэлтийж, алтан тогос наран тогтуухнаа мишээгээд хошууран цувах уулсын дээгүүр буцах шувуудын дуу, хааяа нэг гангар гунгар хийлцээд энэ дэлхийн чимээ болсон царцаа голионы дуу чихнээ шаргина. Дэндэвцэрэн хүү анх удаа алтан шар замд аяны жолоо залж буй тул шөнийн турш хөдсөн дээлдээ холбирон элдвийг бодлогоширсоор бараг цурам хийгээгүй авч нас залуугийн эрхээр алжаалыг үл мэдэн толгой сэргэлэн сэтгэл өрнүүн ийш тийш, хараачлан явна.

	Тэртээ ард эхийн бор гэр хумбан шээзгий мэт бөртийн хоцорсноос хойш хэдэн өдөр өнгөрч, өмнөөс тосох уул усан урьд үзээгүйн эрхээр сэтгэлийг булаан нэгэн бүлэг шастирын хуудсыг эргүүлэхэд өөр нэгэн үлгэр домгийн орон угтах лугаа адил харааг булаана. Харийн нуур, халзан бөзөнхий гэж баруугаар ханарах уул ухаагийн зүг зөөгөөд зам зуур өнгөрсөн газрыг «Заан зуухат», «Баян-Айраг» «Их бага умбуй» сондуул «Баянцогтын нуруу» «Элгэний рашаан» гэж нэрлэн яваа Өлзий гуайн араас тэмээний явдалд тааруулан өндөлзөсхийж явна. Өглөө бүр өмнөөс тосох намрын шар нарны доор газар орны байдал янз бүр өөрчлөгдөн алсын харгуй холхид хөтлөн зурайна.

	Тийн явсаар нэгэн өдөр газар тэнгэрийн хиазанд цэнхэртэн өндөлзөх нэгэн их сүрлэг хөх уулсын барааг харав. Зарим үе мөнөөхөн уулс орой нь тэнгэрт тасран хөвс яваа мэт үзэгдэнэ.

	Өлзий гуай амандаа — Чойрын богд! гэж дуу алдаад сүслэх мэт ханцуй дотроо наманчилсан нь бүр ч сүр оруулах шиг болов. Өдөржин явсаар ойртох бүр мөнөөх уулын орой газартаа татагдах мэт намсаж үзэгдэх нь бас л сонин. Харуй бүрий бүрхэж шөнө дүл болсны хойно сая буудаллаж майхны амаар гал улалзуулан байж хээрийн хоол цайнд цохиулан нам нойрсоцгоов. Дэндэвцэрэн өглөө Өлзий гуайн гаднаас орж ирэх чимээгээр сэрж өндийгөөд дав даруйд гадагш гарав. Гэтэл нүднийх нь өмнө арсгар барсгар хадтай тал нутгийн багавтар хар уул тулж харагдахад мөнөөхөн Чойрын богд маань энэ бил үү гэж гайхширна. Түдэлгүй өглөөний цай болж дээжийг нь холын бараа ихтэй, ойрын сүр багатай Чойрын богдод өргөцгөөв.

	Ачаалан хөдөлсний хойно хэсэг яваад ахин эргэж харвал нөгөөх уул ахин цэнхэр хөөг татан өндөрсөөд орой дээгүүр нь ботгон цагаан үүл хөвөлзөх нь аргагүй л сүр жавхаа төгөлдөр аж.

	Дэндэвцэрэнгийн хажууд Төмөрчөдөр тэмээгээ тэшүүлсээр зэрэгцэн ирэв. Ажиг нярвынхны холын хамаатны энэ хар хүү түүнээс насаар хэд дүү ч хүрээ хөдөө хэсэж нүд тайлчихсан аманцар сэргэлэн нэгэн ажээ.

	— За аяны даамлын хуурай хүү юунд жингийн годил царайлчхав гэж түүнээс үг өдлөө. Энэ нь Өлзий өвгөн түүнийг ивээлдээ авч гарсныг хэлсэн үг болохыг Дэндэвцэрэн дорхноо ухаарав.

	— Ажиг нярав гуайн баруун гар намайг юугаар ивээх гэж байна даа гэж хариу хошигнон хэлэхэд

	— Өнөөдрийн бидний хоноглох газрыг чөтгөрийн гүйдэлтэй газар гэлцэж байна даа. Цаашаа дайн товгийн тал залгах учраас ус ундыг нь бараадаж тэнд л буухаас аргагүй гэнэ.

	— За би ч ямар чам шиг хүрээ хийдэд сууж тарни марни цээжилсэн биш. Чөтгөр тааралдвал улаан гараараа л тулахаас яах вэ.

	— Ухайс. Чи тэгээд чөтгөртэй тааралдвал дийлнэ гэж бодож байна уу.

	— Үзээд л алдахаас. Ямар зүгээр доор нь ороод үхээд өгөлтэй биш дээ.

	— Тэнэг золиг минь ээ. Хажуудаа сүүдэр ч үгүй. Хий юм чинь ямар чамд баригдах гээд л зогсоод байх уу. Бас тэгээд ар нуруугүй гэж байгаа шүү.

	— За за хирдхиймээр дэмий юм ярихдаа хэл ам чинь цангахгүй байна уу?

	— Өө зайлуул сургийг нь сонсоод ингэж байгаа хүн чинь сүг дүрсийг нь үзвэл сүнс нь зайлчих амьтан шиг вэ дээ.

	— За цаг дээрээ л болъё. Чухам хэнийх нь сүнс түрүүлж зайлах нь вэ. Бас тэгээд барим тавим буг чөтгөртэй дайралдсан юм шиг яриад байгаа юм шүү гээд хөхрөхөд

	— За гайгүй. Аль хэр байхыг чинь харамз гээд Төмөрчөдөр ачааныхаа сүүл рүү эргэж тэшүүлэв. Тэд үдшийн цагаан гэгээ, од сарны туяанд газар авч явсаар бараг мичид голлох үеэр нэгэн хондонд буудаллав. Шөнийн жихүүн агаарт гадас шааж зэл татах чимээ нэн содон соргог орчны газарт цуурайлахын дунд

	— Алив Дэндэвцэрээн! хүү минь тогоо тулчих гурван тулхтай шиг чулуу олоод ир! Энүүхэн хиргисүүрийн хавьцаа байж юу магад! гэх Өлзий гуайн дуу тод сонстоно. Сар үүлний цаагуур орж бүдгэрэхэд орчны газар бүүдийн харанхуйлж бут сөөг хүртэл өндөрсөн сүглийнэ. Дэндэвцэрэн харанхуйд өшигчин тэмтчин явсаар майхнаас нэлээд холдож нэгэн шарилж харгана ургасан том хиргисүүрт тулж ирэв. Тэгээд гурван томхон чулуу ховхолж, хоёрыг нь сугандаа хавчуулаад нэгийг нь тэврээд өндийтөл ар нуруунаас нь нэг нүцгэн чардгар юм ирээд зүүгдчихэв. Хамаг бие нь агзасхийж ам нь хатчих шиг болоод хоолой нь цахирч дуу гарч өгсөнгүй.

	— Чөтгөрөөс айж л болдоггүй юм гэдэг шүү гэж эжий нь хэлж байсан үг энэ мөчид санаанд нь ороодхов. Тэгээд хар хүчээрээ урагш зүтгэн босоход мөнөөхөн чардгар амьтан хөлөөрөө чиргүүлдэн зүүгдээд хэрдгэр ясан гар нь эгмээс нь зууралдана. Арайхийж амьсгаа аваад бас ч тэр хэрдгэр амьтан өөрөөс нь хүчээр дутуу мэт санагдахад

	— За за би маргааш л энэ чулууг чинь эргүүлж авчраад тавьчихна! гэж хэлээд чанга чанга гишгэлэн урагшаа зүтгэжээ. Тэгтэл нөгөө хий амьтан ч муухай чахрах мэт инээд алдах шиг болоод хэсэг чиргүүлдээд хоцров. Амьсгаадсаар сүр сархийн ирэхэд нь, 

	— Яав хүү минь айж сандраагүй биз дээ! гэж Өлзий гуай хэлээд магнайг нь илснээ

	— Сүрхий хөлөрчхөж. Ядахдаа яасан ч харанхуй шөнө вэ дээ. Аягүй бол үүлших нь дээ гэж хэлээд нөгөө гурван чулууг нь тулж хэт цахиураа чадмаг цохиж ууланд унгатгаад гал улсхийтэл асааж цай үйлээ. Төдхөнөө даргилсан цайгаа зэс домбонд уудалж гаргаад бүхэл мах үйж шөлөнд нь будаа цацлаа. Энэ хооронд Ажиг нярав гадуурх ажлаа эмхэлж дуусав бололтой тэмээнүүдээ салхины уруу харуулж хэвтүүлээд Төмөрчөдөрийн хамт орж ирлээ. Үе үе тодрох галын гэрэлд Төмөрчөдөр Дэндэвцэрэнгийн царайг хяламхийн харснаа майхны хаяанд тавьсан аяны шуумаазаа тэмтрэн хэдэн боорцог, ааруул гаргаж аягандаа хийгээд дээрээс нь домботой цайнаас шожигнотол хийгээд оочилж эхлэв.

	Аянчид үүр цүүрээр ахин ачаалж эхэллээ. Үүрийн жиндүү жавар хөвөнтэй дээлийн дал сугыг нэвтлэн хайрч, эргэн тойрон хяруу унасан нь эсэргэн цагийн аясыг илтгэнэ. Хойгуур урдуур гүйлдэх жижигхэн бор хул шувуудыг хулан жороо нэртэйг Өлзий гуайгаас өөр мэдэх хүн байсангүй. Ачаа хөдлөхөд

	— Би араас чинь одоохон очно оо гэж чангахан дуугарсаар Дэндэвцэрэн майхны буурин дээр суусаар үлдлээ.

	Жин жирийтэл цуварсаар өмнөх гүвээг давсхийн одоход өөдөөс нь шинэ өглөөний нарны түрүүчийн туяа тэнгэрийн хаяанд улбар шар эмжээр татуулсаар угтлаа. Хуучивтар эсгий тоорцгийнхоо чихэвчийг дээш сөхөж тавиад Төмөрчөдөр Ажиг занги руу унааныхаа нуруун дээрээс гараа сунган, 

	Алив ажаа дурангаа нэг өгөөдөхгүй юу гэхэд Зангийн нойр сайн ханаагүй байрын бүлцгэр нүдээ нухлан түүн рүү ууртайхан ширвээд

	— Тэмээ мал дээрээс унагаачхав аа чи. Хар үүрээр юугаа дурандах гэсэн нүдээ ухуулмар вэ гэж уцаардуу өгүүлээд гуулин дурангаа дахны ханцуйнаас авч өглөө.

	Төмөрчөдөр ачаалж хөдөлсөн бууриа хэсэг дурандсанаа инээд алдав. Тэгснээ хэл нь загатнав бололтой тэмээгээ гуядан, хөсгийг гүйцэж ирээд Ажиг нярав Өлзий гуай хоёртой зэрэгцэн

	— Хөөе би та хоёрт нэг хөгийн юм ярих уу! гэснээ хариу хүлээлгүй угсруулж ийн өгүүлэв. Энэ Дэндэвцэрэн ч ёстой алмастай арцалдахаас сийхгүй хүн юм аа. Одоо та нар тэр яаж явааг нь харахгүй юу гээд дурангаа тэдэнд өгч аг даггүй хөхөрнө. Дурангийн шилэнд тогоо тулсан гурван чулуугаа аваад хиргисүүр лүү мацаж яваа Дэндэвцэрэнгийн дүрс үзэгдэнэ.

	Төмөрчөдөр инээд алдан ярих нь

	— Шөнө үүнийг хиргисүүр дээрээс чулуу ховхолж авч байхад нь би дээлээ тайлж нүцгэлж очоод араас нь зүүгдчихсэн юм. Тэгсэн чинь мань хүн тэр чигээрээ л зүтгэчихлээ. Араас нь жаал чирэгдчихсэн чинь

	— За за өглөө эргүүлээд л авчраад тавьчихна гэж байхгүй юу. Одоо тэгээд буцааж өгч байгаа нь тэр гээд шүлсэндээ цацан хөхрөв. Ажиг нярав хажуугаас нь нэмэрлэж, 

	— Ёстой бөх зүрхтэй, бүдүүн хүзүүтэй амьтан юм аа гэж гайхна. Өлзий гуай Төмөрчөдөр лүү хяламхийж

	— Төрхгүй хар гайхал! Айсандаа үнхэлцэг нь хагарчихвал яана. Тоглоом тоотой нь дээр гэдэг юм хээр гадаа хэдүүлхнээ явж байж нэгнийхээ ая тухыг алдуулдаг. Өдий хүрч байж томоожоогүй тархи! гэж өгүүлэхэд

	Төмөрчөдөр сая амаа хамхиж шилээ маажисхийн гилжийв. Тэгснээ тэсгэлгүй эргэж харахад Дэндэвцэрэн хөсгөө гүйцэхээр шавдаж бүхий нь ойрхон үзэгдэв.

	Тэд сар шахуу явсаар Жанчхүү хотонд хүрч очлоо. Түмэн хэлийн амьтан шуугьсан навтгар хөх байшингуудын гудамж сүлжин явсаар нэгэн том дааман хаалганы өмнө ирж, бурантаг татав. Тэмээний ноос үс зулгаан сэвсээр булуулж байсан хэрдгэр хөх хүүхдүүд ч хэдийнээ бараа эс үзэгдээд алтан соёотой лухгар цагаан хятад тэдний өмнө алцайн зогсож үе үе толгойгоо бөхөлзөн, 

	— Ай алтан шар замдаа сайн явж ирсээн. Ар газрын сонин сайхан юу байна. Алт мөнгө арилжаа наймаа ихтэй биз гэж өгүүлэн сайхан аашилж байв. Түдэлгүй том хашаанд оруулан бүх тэмээний ачааг буулгаж, тэднийг халуун ханз бүхий тохилог шавар байшинд оруулж цай барив. Байшингийн дотрыг хээ цаас хуарлан нааж чимэглээд дэнлүү унжуулан зассан нь урьд өмнө хол явж үзээгүй Дэндэвцэрэнд их л сонин үзэгдэнэ. Өмнөх ширээн дээр нанжин чавга илжгэн чих еэвэн тэргүүтнээр зассан идээ тавьж байхуутай хүрэн цай аягалан түүний үнэр дарагдаагүй байтал уур савссан халуун мантуу, араас нь олон янзын ногоо ханхалсан хоол ямпай шаазанд аягалан, жижиг дийз таваг дээр элдэв хачирласан ногоо тавилаа.

	— Ай идваа ууваа гэж бөхөлзөх нь ший янгуунд гардаг лугаа адил сэтгэгдэнэ. Тэд дотор газрын заншлыг үл мэдэх тул голдуу Өлзий гуайн амыг харсхийнэ. Үхрийн нүдэн чинээ паалантай хундганад мэглүүтэй архи сөгнөснөөс Өлзий өвгөн хэдэнтээ шимээд

	— Ууж ид! гэсний нь нэрэлхэлгүй идэцгээ. Харахад чамин ч цаанаа шөрмөс бүлх хорхой шавжийг ч танихын аргагүй янзлаад өгдөг улс даа. Худлаа инээж байгаад биднээс хэдэн хурганы арьс, цагаан мөөг салгаж чадахтайгаа л байх гээд хөхрөв. Дэндэвцэрэн угаас савх барьж сураагүй тул чимхэх гэж зөрүүлж гоймон пүнтүүз хэдийг унагалан тэвдэж суув.

	Тэгснээ аяганд үлдсэнийг орж гарах хүний нүд хариулан амандаа аягаар нь хөнтөрч аваад санаа амрав. Тэмээ малыг нь тусгай хүн адуулж явна гэх тул санаа амар сууна. Хэдүүл нэг өдөр зах зээл, худалдаа наймааны газраар явав. Ёстой л чухамдаа нөгөө дуунд гардаг «урд газрын ухаа ягаан торгоноос өгсүүлээд, «Утай Бээжин дагшин таван орныг уг янзаар нь шаглаад оёсон» хоргой торго, шүр сувд хулсан ташуур, чулуун соруул» дутуу юмгүй үзэгдэнэ. Хүн хөллөсөн жууз дамнуулсан баян тарган улс хөлхөлдөхийн хамт гуя хаагаа арай чарай далдалж, ёрог даавууны тамтаг нөмөрсөн гуйлгачин түүлгэчин бадарчин шавираачин үй түмээр үймэлдэнэ. Хүүхдийн бойтгон чинээ юманд өлмийгөө шургуулсан шувуун хөлтэй авгайчуул хилэн шаахай дээр дэнжгэнэн явахыг хараад Дэндэвцэрэн хэсэг алмайрав. Дуу шуугиан бараа туруунд нь чухамхүү толгой эргэм агаад энд төөрч мунгинаж хоцорвол яавч буусан газраа олохгүй гэхээс ясны хөлс гармаар болоод гагцхүү. Өлзий өвгөн Ажиг нярав хоёроос салахгүй зууралдан мөшгөх ажээ.

	Нэгэн дэлгүүрийн өмнө очоод Төмөрчөдөр хэсэг саатав. Тэгснээ мөнгөн хазаар хөмөлдрөг авч үнэ хэлэлцсэний эцэст хэл мэдэхгүйдээ мухардаж дэмий л хазаарын амгайг аман тус бариад

	— Амгай зуузай ийн хоо хоо хэмээн янцгаажээ.

	Эргэн тойрны улс нирхийн инээлдэж, гагцхүү Өлзий өвгөн дохио зангаа хэрэглэж ганц хоёр дотор үг оруулан ярьж байж хэдэн янчаанаар авч өгөв.

	Тэд дор бүрдээ авч явсан баавгайн донти, цагаан мөөг, хурганы арьс сэлтийг наймаалж, гэрийнхэндээ бага сага торго дурдан ээмэг чавга мэтсийг авцгаав. Өлзий өвгөн олон янзын дарс үзэж тунгааж явсаар хоёр лүү сайн дарс авчээ. Цаана нь амьтны захиалгатай өдий төдий хоосон лүү авч явааг хэрхэх юм бол гэж Дэндэвцэрэн бодсон ч асууж түвдсэнгүй. Гагцхүү нэг сайн хулсан ташуурт санаархаж үнэ хүрэхгүй мухардаж байтал Өлзий гуай Ажиг няравт зуучилж, нутагтаа очсон хойноо Хөгнө тарнын уулнаас ташуурын яргуй огтолж авчирч өгөхөөр тохиролцон мөнгө зээлдүүлжээ.

	Тэд өвлийн тэргүүн сар шахуулаад нутгийн дээсэнд хөл тавилаа. Тэнгийн ачаа атны алхаагаар жигд дайвалзаж тэнхэн тэнхэн хөдлөөд умар зүгээс төрсөн нутгийн салхины сэр сэр үлээж цасан дээлээ хөдөрсөн өмнийн тал говь цэлийн угтах нь сэтгэлд таатай. Гагцхүү өнөөх нутгийн олны захисан архины хоосон лүүнүүд ачаан дээр хэд хэдээрээ даруулаатай үзэгдэх нь хэн нэгний сэтгэлд зовуурьтай мэт санагдана. Гэвч энэ хэргийн эзэн Өлзий өвгөн тул хэрхэхийг өөрөө мэдсүгэй гэхээс өөр юм санаанд үл орно. Дэндэвцэрэн үе үе энэ бүхнийг санан зовуурилах авч яахыг үл мэднэ. Харин Төмөрчөдөр дахан дотроо үүргэлсэн мэт заханд нь шурган явна. Гэвч сайн ажигласан хүнд бол түүний нүд нэг л баяр хөөртэй гялалзаж байгаа нь ямар нэг юм сэдсэн төдийгүй түүнээ бүтээсний шинж тодорхой ажээ. Гэлээ ч энэ хэр түүнийг тухайлсан хүн үгүй тул ямар нэгэн ам амтархан долоох мэт байн байн тамшаалахыг нь л ажих төдийхөн биз ээ. Мөнөөхөн Чойрын богдыг, өдөр шөнийн хэдийд нь өнгөрснийг бүү мэд. Одоо хоёр хоног яваад нутгийнхаа барааг харна гэх баримжааны газар ирээд нэгэн харз усны дэргэд бууцгааж нөгөө сул даруулаатай лүүг бүгдийг нь буулгаад ир! гэж Өлзий гуай шавдууллаа. Тэгээд бүх лүүг усаар дүүргэсний хойно Жанчхүүгээс авсан архитай 2 лүүгээ мөн авчруулж устай лүү тус бүрд хоёр хоёр томхон халбага дан хар архи хийлгээд сайтар бөглүүлж тэмээ тус бүрд дарууллаа. Тийнхүү хоёр хоног яваад нутгийнхаа уулсын барааг харав. Оройн нар баруунаа шингээгүй байхад Өлзий өвгөн бүх ачаагаа буулгаж, тэмээгээ бурантаглан эвхэж бэлчээгээд гагцхүү унааны хоёр тэмээг уяж авч хоцорлоо. Тэгээд аргал түүлгэн гал түлүүлж майхнаа босгон хоол цай чанууллаа. Ширдгээ тухлан засаж аваад хоймроо сугалдаргалан

	— За хүүхдүүд минь нөгөө лүүтэй архинуудаасаа хоёрыг нь аваад ир! гэлээ.

	— Хэцс. Амьтанд баахан архи авчирч өгнө гэж худлаа амлаад, сүүлд нь болохоор лүүнд нь ус дүүргэж, халбагахан юм дусаагаад амыг нь хаах гэж байгааг нь. Гэтэл цаадуул нь настай томоотой хүн гээд итгээд сууж байдаг гэж Ажиг нярав тоомсоргүйнхэн бодоод уутнаасаа гаргасан мөнгөн аягаа арчин тамшаалж

	— За даа би ч Жанчхүүгээс авсан жаал чангахан юмнаасаа амсдаг юм уу даа гэж шилбэлзэв. Өлзий гуай сахал дотроо үл мэдэг мишээж

	— Нярав минь ээ. Мөхөс миний бодлоор бол нутгийнхаа рашаанаас хольж найруулсан архи маань чамлахааргүй чанга гарсан байх учиртай. Та юу ч гэсэн амсаад үз! гээд аяганд нь лүүтэй архинаас мэлтийтэл дүүрэн хийж барилаа. Ажиг нярав

	— Хн мэдэхгүй гэж үл мэдэг өгүүлээд долоовор хуруугаа дүрж начдаад архинаас томоохон балгаснаа цацан ярвайв. Өлзий өвгөн нөгөө архинаасаа Дэндэвцэрэн Төмөрчөдөр хоёрт ч мөн аягалж өглөө. Өөрөө ч хувиа аягалахаа мартсангүй. Оройн нар жаргах үед тэд цөм согтоцгоосон байлаа. Гагцхүү Дэндэвцэрэн төдий л уугаагүй тул тэмээгээ хурааж ирж зэлэнд уяжээ. Эхлээд Төмөрчөдөр Ажиг нярав хоёр хэрэлдэв.

	— Ажаа би таны авсан бурмаас чинь их идээгүй шүү. Тэгэхдээ л хоёр гурав гадасдаад авсан! гэж Төмөрчөдөр саймширсан нь ёстой л нөгөө зүүдээ ярих гээд хулгайгаа ярих гэгч болжээ.

	— Чи муу чинь яахлаараа битүү лүүтэй юмнаас шомбоддог байна аа. Аан?

	— Дүү нь бас юмны арга олно оо. Хүрээний банди нар надад аргыг нь ярьж өгсөн юм байхгүй юу. Төмөр гадас улайтгаж байгаад лүүний нь ёроолоос улайдсан гадсаа шургуулж эргүүлэхээр бурам нь наалдаад ирдэг юм байхгүй юу.

	— Аа муу чонын хоншоор гаргасан өлөн нүдтэй нохой. Ах ламдаа өгөх гэж ганц лүү бурам авсан. Энэ цусалчхаж л дээ.

	— Муу төмөр чөтгөр. Чонын бэлтрэг, аягүй бол Өлзий гуай таны лүүтэй хар архинаас ч бас гударснаас зайлахгүй.

	— Тэнгэр харж байна. Ёстой үгүй шүү. Лүүтэй архинд хулсан бийр шургуулж сороод нөгөө талд нь бас хулс шургуулж түүгээрээ ус хийдэг юм. Тэгээд хулсаа тайрч бөглөхөөр мэддэггүй юм гэж уг нь надад чонон Сэрээтэрийн хүү зааж захиж байсан л даа. Тэгээд надад хулсан бийр ч олдоогүй. Бас Өлзий гуайгаас айгаад гэж Төмөрчөдөр үнэнээсээ бололтой өгүүлэхэд

	— Аа мөн би чамд аймааргүй харагдаж байна уу гээд Ажиг нярав нударгаа далайн тархи руу нь шаагаад авлаа.

	— Хөсрий бурмаас болж хүн алах нь. Та минь ээ хараарай гээд Төмөрчөдөр майхнаас ухасхийн гартал араас нь Ажиг нярав ухасхийгээд майхны гадсанд таварцаглан уналаа.

	— Балга юм ууснаа шингээж чаддаггүй. Хор идсэн шаазгай шиг болчихдог ямар олхиогүй амьтад вэ, больцгоо! гээд Өлзий өвгөн босож тэнтэр тунтар хийн хойноос нь гарлаа.

	Гадаа хөгшин залуу хоёр согтуу хойно өмнөө орон гуйвлацгааж заримдаа ачаа бараанд бүдчиж унах аж! Өглөө нь босоод энэ бүхнээ ярьж хөдөөгийн цайлган улсын ёсоор хэсэг инээлдэв.

	— За хүүхдүүд минь хамаг юм надаас болж байгаа юм. Ухаандаа архиныхаа гарцыг шалгах гэсэн маань энэ боллоо. Нэгд амьтан ах дүүд худлаа хэлсэнгүй хэргийг нь бүтээлээ. Хоёрт гэвэл тэр олон лүү архи холоос тээсэн бол удаан зайлагдаж тэмээний бөөр авчих гээд их цалгиатай хэцүү байдаг юм. Ухаандаа газар товчилж унаагаа гамнаж байгаа арга гэх үү дээ. За та минь зууртаа юу ч болоогүй юм шиг алхуулсаар байгаад хүрчихдэг юм шүү гээд Өлзий гуай унасан атныхаа нуруун дээр хөндөлдөсхийн суугаад

	 

	Зээ Богдын өндөр ууланд нь

	Борооны будан татаад байна

	Буцаад хойшоо харахад

	Богдын маань хүрээ илхэн байна

	 

	гэж нургилсан хоолойгоор хүнгэнүүлэн аяллаа.

	Нээрээ ч тийм гэсэн шиг умар зүг алаглан харагдах цаст уулсын дундаас хан гардийн тэргүүн мэт дүртэй Богд Дүнжингарав хөхрөнхөн хүдэнтэнхэн тэртээ тэндээс өндөлзөн үзэгдэх нь үлгэрийн өрнөл мэт ээ.


ЕСДҮГЭЭР БҮЛЭГ. ХӨГНӨ ТАРНЫН ЯРГАЙ БУЮУ ДЭНДЭВЦЭРЭН

	 

	Би гэрийн бараа ил харагдах газар хонь үхрээ ойролцоо бэлчээн хариулж явтал багавтар хөсөг жингийн цуваа манай хот айлыг чиглэн айсуй үзэгдэв.

	Цагаан сар өнгөрөөд хэдийгээр сар шинэ хуучирсан хэдий ч чингэлэгт гүзээтэй цагаан тосны булан ууцны үлдэгдэл хадгалаастай айлчин гийчинд амсуулах хувь үлдсэнийг санагалзаад хөдөө газар хүний мөрөөс болж байдаг ёсоор тэр жингийн цувааг амдан цогиуллаа.

	Тосож очоод цавхийтэл уулзан мэнд мэдэлцвээс манайхан гэр хотлоороо хүсэн хүлээж байдаг Өлзий гуай маань байлаа. Өвөр шавартад төвлөдөг манай сумын захиргаанаас жин хөдөлгөж Хэрлэн Баян-Улаанд оторт гарсан айлууддаа бараа таваар хүргүүлснийг Өлзий гуайн ярианаас мэдлээ. Тэгтэл хөсгийн араас нэгэн зузаан хүрэн эр ирсэн нь Дэндэвцэрэн байлаа. Тэр надаас гуч гаруй насаар ах боловч төдий л ахархдаггүй, би ч нэг их гуайлдаггүй зүгээр л нэрийнх нь хагасаар дуудан Цэрээн! гэж авгайлдаг сан. Учир нь эхний нэр нь манай Дэндэв ахын нэртэй ижил тул цээрлэж удаах нэрээр нь дуудсан хэрэг! Бид хоёр амьхандаа сүүлдэсхийн ойр орчны сониныг хөөрөлдөж явсаар манайхны хот айлын гадаа ирлээ.

	— Та нөгөө багынх шигээ Жанчхүүд жин тээхгүй яасан юм бэ гэхэд

	— Одоо чинь хуучин шиг дотор газар жин тээхээ больсон шүү дээ. Харин хойшоо цагаан эрэг рүү жин хөдөлгөдөг болсон. Тэр чинь манай улсын хойд хил байхгүй юу. Тэгж явахдаа Алтанбулагийн хоршооноос чамд үүнийг авсан юм гээд өврөө уудалж, хоёр нүдний хөөрхөн дуран гаргаж өглөө. Би учиргүй баярлаж хол ойрыг хэдэнтээ дурандав. Тэртээ холын уул амьтай юм шиг наашаа ойртож ирээд нүдэн дээр тулах нь аймаар ч гайхмаар ч юм шиг санагдана. Нөгөө жижгэрдэг талаар нь харсан чинь хажуухны юм бүүр холдоод явчихлаа.

	— Хөгшид загнана шүү. Нүгэл гээд тэр талаар нь харуулдаггүй дургүйцээд байдаг юм гэж Дэндэвцэрэн хэлэв.

	Түдэлгүй ачаагаа буулгаж манайхны хот айлд баяр болсон юм шиг үхрийн зэлээр чихрийн цаас хийсэж, хүүхэд багачууд еэвэн боов зажилж, авгайчуул цай давс сатин жигүүн торго дурдан авцгаан шуугилдаж, эрчүүл нь цагаан архи задалж ууцгаав. Дэндэвцэрэн агентын үүрэг хавсарч яваа ажээ. Би түүнд үхрийн тарган хавирга, үүцний мухраас өөхтэй хэрсэн олж хоолны хажуугаар сэмхэн буцалгаж өгөв.

	Тэр уулын бяр тэнхээтэй их хоолонцор хүн тул баяртай нь аргагүй том том үмхлэн идэж суув. Амьтны чөлөөгөөр би түүнд

	— Буянтоо аваргынд очсоноо ярьж, Намхай аваргын тухай хуучлахад их сонирхож

	— Би ч гэсэн энэ агентын ажлын далимд бараа туруу хүргэнгээ ороод гаръя байз гэж Дэндэвцэрэн шимтлээ.

	Би түүнээс Өлзий гуайтай жин тээж явсан тухайг нь багадаа сонссон болохоор өөр шиг нь хол ойр явж хот орон үзэхийн мөрөөсөл болж байдаг сан. Тэгээд ч 3-р анги төгсөх зуураа нэг удаа оргож Улаанбаатар орсон билээ.

	— Цэрээн. Энэ мана-хуал та нарын нөгөө найруулдаг хар архинаас чинь хэр вэ гэхэд

	— Бас л чанга эд шүү. Нэг шилийг уухад шалаан палаан болох дог шүү гэлээ.

	— Нэг лонх нь 15 төгрөг бил үү.

	— Тийм ээ.

	— Манайхны хот айлд баргийг нь дуусчих байх аа даа.

	— Өө яалаа гэж нийт айлуудад хүртээгээрэй гэсэн юм. Тэгж зоргоор нь зарахгүй шүү.

	— Өөр сумынханд бол өгөх үү?

	— Байрыг нь харж байж болно оо

	— Пөөх. Таны энэ ташуур ямар мундаг эд вэ. Нохой цохиж алах гээ юу. Ямар гээч эд вэ?

	— Яагаа вэ, Хөгнө тарнын яргай гэдэг чинь энэ байхгүй юу.

	— Нөгөө «Тарнын яргай тархинд чинь зооно» гэж танхай харчуулын ярьдаг чинь энэ үү?

	— Ай даа.

	— Та яаж байж үүнийг олж аваа вэ?

	— Үүнийг ярина гэвэл Бигэрмижид хааны үлгэр шиг юм болно.

	— Тэгээд надад яриач дээ.

	— Үдэш хүн амьтны хөл татрахаар ярья. Одоо жаал наймаа шаймаа хийгээдэхье. Агент хүн чинь айлын багачуултай түүх домог ярьж байлтай биш.

	— За үдэш заавал ярина шүү. Өлзий гуай харин энд удах уу.

	— Бараг танай хотонд үлдэх байх аа. Үнэг хярс агнана гэж байна билээ. Чамд л зугаатай юм болно биз. Өлзий гуай одоо жин мин тээхээ больсон, нас нь өндөр боллоо доо. Харин сонин сайхан юмыг бол их ярина шүү дээ хүүхэд шуухад гэж голохгүй хуучилж л сууна. Сумын хоршоотой бага сага ангийн гэрээтэй гэсэн. Дэндэвцэрэн бид хоёрын яриа үүгээр түр завсарлаж, би ч үхэр хонио харахаар явж тэр агентын юм хумаа зарахыг зарж, ачаа бараагаа янзлахаар үлдлээ.

	Тэгсээр миний хүсэн хүлээсэн үдшийн бүрий ч болж хонь малаа өвөлжөөндөө хотлуулж үхэр тэмээгээ зэлэнд уяхыг нь уяж, заримыг нь нөмөр бараадуулан хэвтүүлэв. Тийнхүү Хэрлэн Баян-Улаан хэмээх өгөөмөр дулаан хангай маань нөмөр нөөлгөндөө хүн малтай нь амарлиулан багтааж тэртээ дээрээс өнгийн ширтээд үлгэрийн оршил мэт их уулсын өвөр тус одот тэнгэрийн доод зүүд нойрны орчлон уужран цэлийвэй. Хоол хошоо цадтал идээд Дэндэвцэрэн бид хоёр илүү гэрт орж хом ширдэг давхарлан дээр нь гудас хаяж зэрэгцэн хэвтээд, тус тусын яриаг чагнаж шөнө дүл болтол гүнгэр гангар хийлцэн хажууллаа.

	Дэндэвцэрэн хөлдөө азарган нэхий дээл мухлайдаж байлгаад, цээжээрээ өөрийн өмсөж явсан ногоон сатин гадартай сэгсүүргэн дээлээ дээшлүүлэн нөмрөөд, 

	— Би тэр жил ташуурын яргай олохоор Хөгнө тарнын ууланд очлоо. Яагаа вэ нөгөөх Ажиг няравт амлаж зээлсэн янчааныхаа өрийг дарах гэж тэр байхгүй юу. Хөгнө хаан гэдэг арсайж тогтсон байц хад асгатай, хөглийж ургасан мод буттай, сүрлэг сайхан хөх эрээн уул, хуучин Дайчин вангийн нутгийн өмнө бие одоогийн Булган аймгийн Гурванбулагийн нутагт байдаг юм байна. Манай нутгаас бол баруун хойш холоос хол газар юм. Ташуурын яргай авахад их ярвигтай. Хөрөөдөж авах юм уу сүхээр цавчиж авна. Шүүстэй нойтноор нь аваад унинд хавчуулна. Тэгээд хатааж үеэр нь олон нүхтэй модонд хийж тэгшилнэ. Няхуур сайн арчиж өнгөлөөд тос түрхэнэ. Түүнийхээ дараа яс хөвөөлж загасан нуруу зангидна. Сайхан хул шаргал өнгөтэй болсон хойноо нэг бодын үнэтэй л гэсэн үг. Ингэж байж л яргай ташууртай болно доо. Санаснаар бүтдэг ажил гэж тэр болгон байдаггүй. Хөгнө тарнын хийдийн туурь дээр очиход л аймаар юмтай учирна. Дүүрэн могой арзалзаж байх нь тэр. Урьд тэр хийдэд нэг бадарчин лам хүрч ирж гэнэ ээ. Тэндхийн могой нь хурал хурж байгаа лам нарын цээжин дээгүүр зүгээр л гүвэлзээд явж байх юм гэнэ. Ханын толгойг ороочхоод цагариглаад байж байдаг. Ер хэн ч гар хүрдэггүй. Тааваараа байдаг юм байж. Гэтэл нөгөө шинэ ирсэн бадарчин тэр бүхэнд жихүүрхээд тэвчиж чаддаггүй юм байж. Унтаж хэвтсэн ч айдас хүйдэс хөдлөөд хаашаа л харна могой үзэгдээд байж. Тэгээд гартаа өртсөн могой бүхнийг алж эхэлжээ. Хийдийн лам нар ч энэ бүхэнд нь жихүүцэж эндээс зайлбал таарна. Энээ тэрээ болж гэнэ. Тэгтэл нөгөө бадарчин өвчлөөд хэвтчихжээ. Нэг жижигхэн гэрт тусдаа байдаг байж. Сүүлдээ орох ч хүн олдохоо больж, найм ес хоног орилон дуу тавиад сүүлдээ дуу нь сонстохоо больж гэнэ. Тэгсэн чинь нэг үүр цүүрээр юу юугүй нөгөө өвдөж хавдсан хоёр хөлөөс нь нэг нэг могой чирээд үхсэн биеийг нь авч уул руу одсон гэнэ. Түүнээс хойш тэндхийн байдал айван тайван болж хүрээ хийд нь ч хуучин янзаараа, могой нь байдаг янзаараа байх болж гэнэ ээ гэж тэрхүү хийдийн туурийг сахиж үлдсэн нэг өвгөн надад хуучилсан юм. Би нэг шөнө хоёр могой гарч ирээд хөлөөс чирээд явлаа гэж зүүдлээд могойг барьж аваад шидлээ гэсэн чинь хулсан ташуурынхаа толгойг бяц атгачихсан байлаа. Ер нь л сүрдэм бэрх газар шүү. Намайг очих үеэр могойнууд нь иччихсэн юм уу эсвэл цөөрсөн ч юм уу тэр дээр үеийнхийгээ бодвол гайгүй байсан. Нэлээд хэдэн яргай огтолж аваад ирсний нэг нь өдрийн чиний үздэг ташуур болоод байгаа нь тэр дээ гэж Дэндэвцэрэн яриад нойр нь хүрсэн бололтой уртаар эвшээлгэв. Би цааш нь юм яриулмаар байсан ч өдөржин явж ирсэн. Ядарч байгаа биз. Нойр аваг даа! гэж бодоод цааш нь шалгаасангүй. Харин би түүнээс сонссоноо бодож хэвтлээ. Нөгөөх Төмөрчөдөр тэнд очсон бол лав тэр могойнуудыг алж түйвээж мэдэх хүн дээ гэж бодоод бас нармай Жамцыг саналаа. Тэгсэн чинь миний нүдэнд буузны жигнүүрт цагариглан хайрс нь гуужсан могой үзэгдэх шиг болоод бие эвгүйцэв. Тэгээд могойны тухай бодлоосоо салах гэж хучлагын завсраараа өрхний завсраар үзэгдэх оддыг харуулдав. Хажууханд Дэндэвцэрэнгийн бөх амьсгалан нойрсох нь дуулдана. Өвлийн шөнө тэхий дундаасаа өнгөрч буй бололтой. Гадаа үхэр мал яраглан, үе үехэн салхи шуугьж, цас хааяа хяхтнахаас өөр чимээгүй. Гагцхүү би бодлоороо хөрст алтан дэлхийн энэтээ тэртээд хэсүүчилж хөвүүн бага насныхаа үүлгэр цайлган сэтгэлд холхи амьдралын түмэн учралыг мөрөөдөн байв л.


АРАВДУГААР БҮЛЭГ. ЧОНОН СЭРЭЭТЭР БУЮУ ӨЛЗИЙ ГУАЙН ХУУЧ

	 

	Тэр жилийн намар билээ. Дондов гэлэн Бамбар Эрдэнэ хувилгааны хүрээнээс хөдөөлж ирээд дүү хүүхнийдээ хэд хонож байтал морин төвөргөөн гадаа дуулдсанаа түдэлгүй дөрөө ханхийж, гэрийн баруун хаяанд хүн мориноосоо тавхийтэл буух сонстоод эсгий үүдийг мөрөндөө хүргэлгүй шидэж эрэмгий байрын нэгэн эр орж ирсэн нь нутгийнхны ярьдгаар чонон хэмээгч Сэрээтэр авай. Мэндийн хариуд гэлэнтэн аман дотроо гүнгэнэн дуугараад хоймрын шүтээн рүү хяламхийв. Дүү хүүхнийх нь дөхүүлсэн цай идээнээс амсаад чонон Сэрээтэр Дондов гэлэнгийн эгц өөдөөс давшлан суунгаа

	— Богдын лүндэнд заахдаа малын эрлэг болсон чоныг егүүтгэн тонилгоход нүгэл гэж үгүй. Хар шар олноороо оролцох нь зүй гэж заасныг хувраг та санаандаа болгоож байгаа нь лавтай. Би нэг чононд хавх зүүгээд алдчихлаа. Та надтай ханьсаж явна даа гэж тулгав. Дондов гэлэн тээнэгэлзсэн боловч Богдын лүндэнг ул барьсан Сэрээтэрийн аманд боогдоод явахаар шийдэж өндөсхийв. Сэрээтэр үл мэдэг мушилзан

	— Энэ муусайн боохой чинь их боорлоод ирвэл таны зоог гүнцгээс ч гэсэн тойруу замаар хороож л байгаа хэрэг шүү дээ гэж хэлээд хоймрын шүтээний өмнөх хүрдийг эргүүлэх зуураа түүнд даатгах мэт амаа өмөлзүүлэн маань буяны тарни шивнэж бүхий Дондов гэлэнг ятгангаа

	— Махагала гэдэг энэ бурхан мах тавиулдаггүй номтой атал мань гэлэнтэн бол эднийд хонь гаргуулж зооглоод хэхрүүлж суугаа даа гэж бодов. Гэвч үүнээ цухуйлгасангүй намхавтар бор моринд Дондов гэлэнг мордуулж чонын мөрийг мөшгөн нэгэн хамрын хар ам руу хүрч очлоо. Нар бага үд голлохоос нааш гэрэл тусдаггүй баруун хойшоо харсан энэ хавцал амнаас хөгшид хүүхэд төдийгүй сүсэгтэн ч заримдаа бэрхшээн ширвээтэж, тийрэнгийн сүг хий дүрсийг сэтгэлдээ үзэх нь цөөнгүй бүлгээ. Сэрээтэрийн тооцсоноор хар амны хавцлын хаданд хавхтай чоно бүгж байлаа. Сэрвээний үсээ босгон оч мэт нүдээ гялалзуулан архирах чонын зүг нэг гартаа ташуураа барьж нөгөө гартаа чулуу атгаад аймшиггүй ойртож яваа Сэрээтэрийн араас Дондов гэлэн зүрх мятран явна. Үе үе нуруу руу нь хүйт оргих авч эр хүн гэсэн нэрээ бодосхийж амандаа юм шивнэсхийнэ. Чононд чулуугаа үмхүүлж дөхүүлж байгаад ташууртай гараа доогуур нь явуулж хавхнаас татаад иртэл хар хур хийгээд явчхав. Энэ мөчид Дондов гэлэнгийн тархинд

	— За сүйдлээ. Чононд бариуллаа гэсэн бодол цахилгаан мэт харваж ар тийшээ эргэж хар гүйхээрээ зугтаалаа. Гэтэл гайт чоно араас нь гүйцэж ирээд зууралдах шиг боллоо. Хормойноос нь зуураад чангаалдахад чанх урагшаа зүтгээд байв. Тэгтэл ашгүй нэг юм тавих шиг боллоо. Тэгээд хэсэг гүйж гүйж эргээд хартал Сэрээтэр нөгөө чоныг хэдийнээ эд бад хийчихсэн бололтой тамхиа татаж суух ажээ. Айж хургасаар эргэж очоод

	— Үгүй ээ чи наадахыгаа яаж алав аа гэсэнд

	— Яах вэ цохиод алчихлаа гэж жишимгүй хэлээд тамхины утааг хамраараа багсруулан гаргав.

	— Намайг бас их зуурсан шүү гээд Дондов гэлэн духныхаа хөлсийг шудартал, 

	— Юугаа ярьж байгаа юм бэ. Чи чинь гээд Сэрээтэр түүнийг ууртайхан хяламхийв.

	Тэгснээ дээлийнх нь хормойг харж үхсэний чинь чоно гээд учиргүй хөхрөв. Дондов гэлэн ч удалгүй учрыг нь мэдэж ичингүйрсхийн суулаа. Буцаад ухасхийхэд нь дээлийнх нь хормой шовх хаданд тээглэж татагдахад нь зүтгэсээр байгаад өм татаад явчихсанаа үзэж

	— Амьтанд бүү дурсаарай гэж аминчлан захиж аргадангуй янзтай алаг манан хөөргөөрөө тамхилж байгаа Дондов гэлэнгийн нүд нь саяхан амь тавьсан чонын нүд хялайсхийн ширтэх мэт ажээ.

	 

	* * *

	 

	Өлзий гуай бид хоёр энэ бүхнийг хуучлан Баян- Улаан уулын сэрвээг даган инээлдэж явлаа. Өлзий гуай үнэг хярсны мөр харангаа намайг дагуулж явсаар чонон Сэрээтэрийнхнээр оруулж өгнө гэснээр бид эртлэн гарсан билээ. Энэ хэр аян жингийн холхийг зорихоо больсон хэдий ч, хуучны хүний яс зааж эмгэг хуучгүй яваа энэ буянт буурлын амнаас гарах үг бүхэн нь эрдэнэ сувд мэт үнэтэй болохыг цагийн аясад хожмоо би ухаарсан юм. Өлзий гуай боржигин маягийн эмээл дээрээ хөндөлдөж суугаад

	— Сэрээтэрийн үнэхээр саян анчин гэдгийг би өнөөх башийстийн (Германтай) хийсэн их дайны үеэр мэдсэн юм. 1942 оны намар юм сан. Фронтод туслах зээр агнах боллоо. Тэр үед мань хүн ёстой нэг мэргэн буудагч, авхаалж овсгоотой хүн гэдгээ харуулсан юм даа. Бидний зам дагуу талаар нэг зээр бэлчиж байлаа. Одоо шиг сүрхий татдаг дурантай буу ч байх биш. Ойртож очих арга байдаггүй ээ. Тэгтэл Сэрээтэр морио надад өгчхөөд явган явчихлаа. Нэг харахад урагшаа, нэг харахад хойшоо ч харж зогсоод байх шиг. Удалгүй буу тас тас хийгээд явчихлаа. Хөтөлгөө морьтойгоо давхиад очсон чинь энд ч нэг тэнд ч нэг хэд хэдэн зээр унагачихсан үзэгдлээ. Бас нэг шархтсан гэж хэлээд буугаа шагайж байна. Тэгээд нөгөө хойш урагшаа харж зогсоод байсных нь учрыг асуусан чинь

	— Ээ чи мэддэггүй юм уу. Зээрэнд чинь манаач шаргачин гэж байдаг юм. Бүх гөрөөс идээшилж байхад ганц шаргачин ийш тийшээ сэрвэлзэж байх нь тэр. Нөгөө тийшээ харахтай нь зэрэг гүйгээд, өөр лүүгээ харахтай нь зэрэг эгц биш хажуу тийшээ харж зогсоод байлаа. Тэгэхлээр хүнийг бодвол нарийхан, ганц мал шиг ч юм уу хөшөө чулуу ч юм шиг харагддаг юм. Тэгээд л ойртож байгаад буудчихдаг юм даа гэсэн юм шүү. Ингэж яриад Өлзий гуай сахлынхаа цанг арилгаж инээмсэглэв. Нүднийх нь харцанд аргагүй л сайн анчин байгаа биз дээ гэсэн бодол тодорно. Өлзий гуай миний нүднээс ч мөн цааш яриулах хүслийг олж үзээд морио давиран шогшуулах зуур үргэлжлэн өгүүлсэн нь, 

	— Сэрээтэр маань заримдаа гөрөөс явж байхыг хармагцаа мориноосоо үсэрч буугаад гутал оймсоо тайлж хаячхаад хөл нүцгэлэн гялалзаад алга болчихдог сон. Хойноос нь дуурайгаад оймсоороо явтал шивээний өргөс хатгаад ер болох биш. Очоод түүнээ хэлэхэд 

	— Хцгийгээ, минийх зүв зүгээр л байна шүү дээ гээд улаа алгадаж байдаг сан. Ер нь төрөлхийн сайн анчин гөрөөчин хүн гэдэг ч ондоо байдаг юм билээ. Тэгэхэд мань мэт бол будилж мунгинасан нь л их болохоос буудаж оносон нь цөөн байх жишээтэй.

	Намрын нэг шөнө хоттой хонь үргээд сүйд болов оо чи минь! Гараад харсан чинь сартай шөнө мөртөө цагаан түйрэн болоод хонины хөлөөр хоргол шороо босоод сүйд ээ сүйд. Буцаж гэртээ орж муу буугаа аваад гэтэж гарлаа. Хотон дунд л нэг юм хяхтнаад байх шиг. Хоёр хар юм өөдөө цоройгоод байна. Нэг юм ирээд л ямаатай ноцолдож дээ гэж бодоод буудлаа. Намсхийх шиг болсноо ахиад дээшиллээ. Буудаадахсан чинь ахиад л хэвээрээ. Тэгэхээр нь гайхаад ойртсон чинь үхсэний нь чоно байх вэ. Дээсний нь үзүүр чирэгдээд хоёр ямаа холбоотойгоо боож байх нь тэр. Бид хоёр ахиад л инээлдэв. Хэрлэн Баян-Улааны салбар уулс инээд хөөрийг минь дамжуулан хад хадандаа цуурайтуулах шиг. Хээрийн анхилам салхи өөдөөс сэнгэнээд, ихийг үзсэн уулс мэт өвгөн буурлын яриа сэтгэлийг соронздоод арван зургаатай алдрай насны минь нэгэн жаргалант мөч ийнхүү домогт уулсын дунд цэцэглэж явлаа. Бид хоёр түдэлгүй уулын бэлд бууж, нөмөр нөөлөг өөдөөс төөнөсөн өвөлжөөнд чандманилан буусан гурван гэрийн зүүн урд талын их гэрт орсон нь Чонон Сэрээтэрийнх гэгч айл байлаа. Шодон буурал гэзэгний үзүүрт сур уясан чацархаг өвгөн, Өлзий гуайтай дуу шуу болон мэндэлсэн нь мөнөөхөн их анчин чонон хэмээгч Сэрээтэр болохыг төвөггүй танив.

	Мэдээжийн хэрэг цай цүй идээ будаа болов. Шөнө нь тэндээ тухлан хоносон нь бүүр ч таатай учрал боллоо.

	— Энэ жаал хүү элдэв хууч сонин юм сонсох их дуртай юм аа. Эр өсөж, эсгий сунана гэдэг. Хожим эрдэм номтой хүн болоод элэнц биднийгээ бичиг номд оруулж, ингэж тэгж явсныг маань ирээдүй удмынханд хүргэх ч юм бил үү. Манай Сэрээтэр чинь зүүдэггүй болохоос авдраараа дүүрэн одон метаалтай (медаль) хүн шүү. Ямар сайндаа Чонон Сэрээтэрээ гээж одон Сэрээтэр гэсэн хоч чимэгтэй болох вэ дээ гээд Өлзий гуай инээв.

	Би өвгөдийн үгнээс урамшин санаа авч, нээрэн хожим хүнд ярих, зохиол ном болгох юмыг энэ өвөл би ханатлаа сонсож дууллаа шүү. Даанч тэр зохиол мохиол гэдгийг нь чадахгүй биз дээ. Ер нь сургуульд л явах хэрэгтэй юм байна даа гэж тэр мөчид ихэд санаашран бодсон билээ. Тэгээд Сэрээтэр гуайн ярьсныг сэтгэлдээ гайгүй тогтоон авсан нь энэ билээ.

	 

	* * *

	 

	Мичин жилийн зудаар юм санж. Галзуу чоно түйвээж байна гэсэн сургаар арваад хүн чонын авд гарчээ. Тэдний дунд дэнхэр Цэнд карабинтай, Сэрээтэр анчин хуучны цахиур буутай, бусад нь барим яргай богино хулсан ташууртай явцгаажээ. Тэгж явсаар нэг хадтай жалганд нөгөө чоныг гүйцэж очив. Наадуул нь

	— Карабинтайгаараа чи бууд! гэлцэв.

	Дэнхэр Цэнд морин дээрээс буудах гэж шагайх аялж байтал чоно гэнэтхэн сунаад явчхав. Гэтэл яав ийв гэлцэхийн зуургүй карабинтай нь цуг Дэнхэр Цэндийн морин дэл дээгүүр сунаад цааш нь буучихлаа. Тойроод хартал карабиныг нь урд хоёр хөл дээрээ хөндлөн тавиад шүдээ ярзайлган хирдхиймээр архирч хэвтэх нь тэр. Энэ мөчид Сэрээтэр нөгөө муу цахиур буугаа шийрлэнгээ нэг цулбуурын сур өгөөдөх! гэж хашхирлаа. Сурынхаа нэг үзүүрийг тооно тушиж цагариг гарган толгойдоо углаад нөгөө үзүүрийг нь өсгийдөө гогодон гохыг нь татахад бууных нь унжиж байсан толгой гэдрэгээ болж уул хаданд пан хийтэл цуурайлаад чонын яг цохонд сум тусжээ. Түүний дараа сэтгэл уужирсан авынхан, дэнхэр Цэндийг дооглон хөхрөлдөж, 

	— Байтлаа бүүр чоныг карабинтай болгож зэвсэглээд... нөгөө муу эрд юу дараа гэдэг сэн билээ дээ. Түүн шиг л юм болох шахлаа. Сэрээтэр байгаагүй бол цөмөөрөө галзуу чонын шүлсэнд будагдаж, зарим нь сумын эмнэлэгт хүлээстэй хүргэгдэн Ханд доовторт судсаа хануулах даг аа гэлцэв.

	 

	* * *

	 

	Сэрээтэр яриандаа ам халж омголон залуу насныхаа үүх түүхээс сөхөж өгүүлсэн нь энэ бүлгээ.

	— Залуу халуун насанд заримдаа үхлийг огоорон дүрсгүйтэж цалгайрч явах удаа байдаг. Галзуу чонын аманд ч гараа хийхээс ч буцахгүй явдаг нас энээ тэрээ гэлцэн дөгөөх нь ч бий. Тэгэхдээ л ганц олдох нас гэдгээ гүйцэд ухаараагүй ойворгон омогдуу явах нь олонт.

	Тийм л үедээ би өөрийгөө чонын эрлэг шиг бодож явж дээ. Хөөж явсан чоноо дутуу цохиж унагаад амьдаар нь аваачна гээд толгойг нь доош харуулаад үүрч явлаа. Амьтан хүн хашхиралдаж дуу шуу тавиад сүйд. Өнөөхийн чинь ам нь ангалзаад гутлын зулгаас хазан алдаад байна. Тэгэхлээр нь ахиж нэг дутуухан цохиж аваад мориндоо очлоо. Морь хуухираад хавьтуулдаггүй шүү. Чөдөрлүүлж, цоровдуулж байгаад чоноо даруулж мордоод дөнгөж чөдрийг нь тайлтал цулбуур нь тасраад тэр чигтээ арилж өгөх нь тэр. Айлын уяа, зэл авхуулж сүйд боллоо. Өрөөсөн тал цул хар чонын чацга болж түүнээс хойш нэг насаараа шахуу Чонон Сэрээтэр цол зүүж явна гэж яриад

	— Ямар вэ дээ гэсэн янзаар егөөтэй инээмсэглэж гаансныхаа дутуу унтарсан бохийг шоржигнотол сорлоо. Өлзий гуай үүнд нь нэмж, 

	— Ер нь чи дэндүү зоримог явсан шүү. Луу жилийн хавар биз дээ. Бид хэдүүл чонын нүх сахив даа. Тэгсэн чинь чи нөгөө муу хазгар Дэндэвийн сармай дээлийг шүүрч авч урдаа бариад өөрийнхөө дээлийг тайлж хаяад бараг нүцгэн шахуу чонын нүх рүү мөлхөөд орчхож билээ. Бид гэж нүд нь орой дээрээ гарсан хэдэн юмнууд хий дэмий л тэвдэж зүрхшихээс цаашгүй амьтад. Тэгээд чи нүхнийх нь мухарт шахуу тулж очоод хоёр борвиноос нь сураар оосорлон хүржигнэтэл чирээд гаргаж ирж билээ. Нүхний нь амсар дээр Дэнхэр Цэнд, Төмөрчөдөр хүү хоёр амдаж байгаад толгой руу ташуураар буулгаж орхиогүй юу? гээд инээв.

	Сэрээтэр гуай, тэгсэн бил үү гэсэн янзтай бодлогоширч сууснаа, 

	— Ан араатан ч гэсэн байгаль цаг ууртаа зохиролтой юм даа. Чоныг ч бас хамаагүй алж хороож болохгүй. Ангийн хорхой тусаж хөөрцөглөсөн улсын зоргоор хөдөлж түйвээвэл гамшиг учирч мэднэ. Шөнө олон зээрэн дунд ороод машины гэрэл тусгаад буудаж байхыг хараад урам гутсан шүү. Зүгээр л хядлага гэдэг чинь тэр дээ гэж хэлээд дээлээ нөмөрч «морь харахаар» гарлаа.


АРВАН НЭГДҮГЭЭР БҮЛЭГ. АМЬД ТҮҮХ БУЮУ ДЭНДЭВ АХ

	 

	Та бүхэн өмнөх бүлгүүдээс Дэндэв ахын тухай олонтоо сонсож яриа хөөрөө дүр төрхийг нь мэдэх болсон тул ямар нэг хэмжээгээр танилцсан гэж бодож байна. Дэндэв ах бол манай эмэг эхийн хамгийн том ах нь бөгөөд энэ хэр дал гаруй нас сүүдэр зооглосон, багадаа Бамбар Эрдэнэ хувилгааны хүрээнд шавилан сууж дуганч хийж байгаад хүрээ хийд тарах үеэр ах дүүгээ бараадан хөдөө гарсан, багадаа цагаан бурхантаж байсны ул мөр болох нүүрэндээ ов тов цоохортой, нүдний хараа нэлээд муудсан ч ойр зуурын юм үзэхтэйгээ, ой ухаан багаас хурц тул үзэж тогтоосон юмаа бараг мартдаггүй үлгэр домог эгшиглэнтэй сайхан өгүүлдэг, сүсэг бишрэл багагүй ч цагийн бодлогыг дагадаг бариа тавианд орж, ял шийтгэл хүлээж яваагүй эгэл нэгэн билээ. Манайх бурхан тахил гэж сүйдтэй юмгүй ч хоймрын гүнгэрваанд жижигхэн модон гуунд хийсэн Сэдэд бурхан хадган дундаас цухуйх агаад хажуу талд сийлбэрлэсэн хоёр модон арслан дэлээ сэрвийлгэн амаа ангайж, сүүлээ агсан зогсоно. Шоголтой цөөн судрууд дунд миний мэдэхийн Алтангэрэл гэж судар бий. Бидний багад түүнийг бариулан үдшийн бүрийгээр гэр гурав тойруулдаг сан. Дээр үед жасаагаа уншуулж, даллага авхуулдаг байсан гэх авч миний мэдээ орсны цагаас тийн үйлдээгүй тул түүнийг үл мэднэ. Хонь цуг хариулах, аргал түлшинд явах, айл амьтанд очих, зиндааныхантайгаа уулзахаар явах, заримдаа хоёулхнаа гэр сахин үлдэх зэрэгт Дэндэв ах надад олон сонин зүйл ярьдаг байсан нь хожмоо үзэг цаас учруулан, үг холбохын эхэн болсон ч байж юуны магад. Юутай боловч Дэндэв ахын ярьснаас сэтгэлд үлдсэн зарим туурьлаг мэтсийг та бүхэндээ толилуулъя.

	 

	1. Аргай аргай түг

	 

	Дэндэв ах өгүүлрүүн, 

	— Энэ явдлыг надад Янгиа гэлэн ярьж өгсөн юм. Чи ч гэсэн танина даа хуучин ламын хүрээний туурь, Билгэх өврийн тойрмоор нутагладаг ямаа голдуу хэдэн хоньтой, илгэн сармай дээл өмсөж, дандаа явган явдаг. Ямаан сахалтай, хавтгайдуу сартгар хамартай, өвгөнийг мэднэ биз дээ. Нэрийг нь одоо санах ч хүнгүй. Цөмөөрөө л Янгиа гэлэн гэж нэрлэдэг. Дэргэд нь бол гэлэн гуай гэж авгайлдаг. Авгай нь ч бас тэгж дууддагийг анзаарсан уу. Тэр Янгиа гэлэн багадаа ламын хүрээний суурины урдах Босго толгой, Богино дэлд хурга хариулж явж гэнэ. Тэгсэн нэг хадны цаахна — Аргай аргай! гэж дуугараад байна гэнэ. Юу байдаг юм бол гэж бодоод өнгийтөл хүрээнд суудаг хүзүү толгой хоёр нь араасаа бараг нийлсэн юм шиг харагддаг лухгар улаан лам дөрвөн хөллөж хэвтээд ойролцоо идэшлэж буй хэдэн хонины зүг дөхөнгөө аргай аргай түг гэж дуудахыг үзээд ихэд гайхжээ. Тэгтэл нэг аржгар мушгиа эвэртэй зантгар толгойтой хуц сүрэг дотроос ялгарч гараад ирлээ гэнэ. Тэгснээ Аргай аргай гэж дуудах дуунаар нь ойртож ирээд толгойгоо духайлган зогсож. Нэг ухарснаа өнөө ламтай тас хийтэл мөргөлдөөдхөж. Харж байсан Янгиа гэлэнгийн нүднээс гал бутраад явчих шиг санагдаж дээ. Толгой нь ч лав авах юмгүй болсон доо гэж бодоод ахиад хартал ажиг ч үгүй дөрвөн хөллөөтэй хэвээрээ дахиад нэг мөргөлдөөд авч гэнэ. Гурав дахиа мөргөлдөх санаатай аргай аргай түг гэж дуудахад нь хуц халширсан бололтой толгойгоо сэжчихээд буцаад явчхаж гэнэ. Хүнд яривал намайг дэндүүлж худлаа ярилаа гэх байх гэж бодоод нэг хэсэгтээ хэлээ хазаж явжээ. Түүнээс хойш сар шахуу болж. Тэгтэл ламын хүрээнийхэн Баян чулуутад байдаг Баргын дуганыхантай ам мурийлцаж зодоон цохион үүсгэжээ. Тэр явдлын үеэр өнөөх лухгар хүзүүт Лувсанбалдан лам сарлаг унаж, бороохой барьж очоод баргын дуганы хийдийнхнийг балбаж орхижээ. Гэтэл түүний хонзонгоор Лувсанбалданыг хашааны буланд хормойгоо дэвсэж суугаад явган шээж байхад нь хэдэн банди нар хүзүүн дээр нь хураалттай дүнзнээс унагааж гэнэ. Дүнз дүн дан хийтэл дуугарч хүзүү толгой дээр нь хөндөлцөж унаад цааш өнхөрч. Тэгсэн чинь харин юу ч болоогүй юм шиг толгойгоо нэг илчхээд босоод яваад өгч гэнэ. Одоо бол чухам нөгөө Цирк миркэд л таарах хүн байсан юм болов уу даа гээд Дэндэв ах яриандаа болоод зөөгшүүлсэн цайнаасаа хэд сайн балгалаа.

	 

	2. Аваргын бяр

	 

	Арван тавдугаар жарны ялаа шумуул янгинаж, шунгинасан аагим зуны орой, үхрийн зэлэн дээр майн цэнхэр утаа тавивч нэмэр бага. Үнээ мал толгой түрүүгээ сэжлэн шар хэдгэнэ дүнгэнэхэд тийрэх гээд сааль сүү татаж асгачих шахам авгайчуулын хараалыг барж байна. Саяхан даншиг наадмаас ирсэн Баянмөнх аварга гэртээ сугалдаргалан суугаад жижиг эвхмэл тонгоргоны торгон үзүүрээр мөлчийтөл хусуулсан толгойныхоо хуйх руу мөчид мөчид ширхийтэл дүрүүлж, 

	— Аль вэ, наад хуйхаа жаахан шахаадхаач, наадамд хэд хоног явлаа гээд хөөрч яваа юм байх даа гэж үглэж суув. Тэрхүү хуян шар усыг нь тараах гэж тонгорог барьж зогсоо гозгор хар хүү аваргын толгойны энэ хуйх ч лав гурван хуруу зузаан даг аа гэж бодонгоо наадам дээр нугалаад суучихсан гарын нь гурван хурууг хэд хэдэн хүн сураар оосорлож татаад дийлдэггүйг нь санаад инээд алдчихав.

	— Ганцаараа хөхрөөд галзуурах чинь үү гэж аварга түүнийг хялалзсанаа

	— За за одоо боль! Толгой хөнгөрөөд овоо боллоо гээд тунхуутай бүлээн ус авч толгойгоо шавшиж иллээ. Тэгтэл

	— Хүүе Баянмөнх өө чи гараач. Наана чинь үхэр мөргөлдөөд гэр дайрчихлаа гэж эхнэрийнх нь дуу чихэнд хадав. Үүд сөхөн гарвал нүд нь улаанаар эргэлдсэн хоёр улаан үхэр улангасан мөргөлдөж гэрийн хаяанд тулж ирээд нэг нь бөгсөөрөө гэр шүргэж ханыг нь нажигнуулж байх нь үзэгдэнэ. Энэ агшинд аварга нэлээд уурсангуй янзтай ухасхийж очоод хоёр эврээс нь шүүрэн авч салган завдахад үхэр улангасан өөд өөдөөсөө ухасхийлээ. Баянмөнх аварга ахин хүчлэн түрж тус тусын нь эврийг хоёр тийш болгон дунд нь зогсонгуут өөр лүүгээ татаж ирээд хоёр бөөр лүү нь нэг нэг өшиглөөдхөв. Тэгэхэд нөгөөх хоёр үхэр муухай орилоод хоёр тийшээ буцаж давхилаа. Үнээн зэлэн дээр үүнийг харж байсан хүмүүс шагшаан шуугиан тавьж, 

	— Ээ гэгээ, бөөрийг нь унагачих вий дээ.

	— Аварга ч мөн тэнхээтэй байх чив ээ.

	— Энэ жил нөгөө чулуугаа өвдөгнөөсөө дээш гаргаж элгэндээ дөхүүлсэн шүү. Тэгээд арай түрүүлж чадахгүй нь гэсэн гэдэг.

	— Даншгийн боорцог ч хатуу боорцог шүү. Үзүүр булаалдаад ирнэ гэдэг чинь түрүүлэхэд нэг хуруу л дутуу гэсэн үг.

	— Должин чи аваргын дэг алдуулчихсан юм биш биз.

	— Цөг чи. Хулгай нүдээр харуулдаж байдгаараа чи л тэгж байж мэднэ.

	— Байтлаа энэ чинь манийгаа хардах нь. Тэгж байж хүрээний ганган цагаан хүүхнүүдэд алдав даа.

	— Аяар аяар золигууд минь. Аварга гуай наашаа ирж явна шүү. Ха ха ха, хи хи хи гэлцэн шуугилдана.

	Энэ бүхнийг тольдон харж байсан Авдар зогсоолын нуруун өнөө ч хэвээрээ цэнхэртсээр атал тэр нэгэн дурсгалт мөч, үе түүхийн нугалаасанд орж цагийн салхинд бүдгэрчээ. Хүний амьдрал гэгч ертөнцийн цаг тооны дэргэд тун ч ахархан ажээ. Гэвч үйлс дүр хоёр нь үр удмын сэтгэлд мөнхрөн үлгэр домгийн шид хутгийг олох нь цөөнгүй бүлгээ.

	 

	3. Бандийн дүрсгүйтэл

	 

	Банди байхад дүрсгүйтэх юм мундахгүй. Банди гэдэг маань хүүхэд л гэсэн үг шүү дээ. Үсийг нь хусаж, сахил хүртээгээд лам захтай дээл өмсгөн орхимж эгэлдрэглүүлснээс биш хүүхдийн царай, хүүхдийн сэтгэл нь хэвээрээ байна.

	Балжир банди хийдийн гормонд орж, хүрээнд сууснаас хойш хэдэнтээ дүрсгүйтэж багш ламынхаа гарын амтыг үзжээ. Түүнээс өгүүлбээс, Содов гэлэн хоймрын шүтээнийхээ хажууд нэгэн том шилэн нүүртэй бөөрөнхий цаг хүрээ ороод ирэхдээ авчирч тавьсан нь балчир бандийн шохоорхлыг өөрийн эрхгүй татжээ. Гагцхүү түүнд гар хүргэх эрхгүйд боогдоно. Гэлэнтний хуралд явсан хойгуур зориг гарган хоймор луу дөтлөв. Мөнөөх цагийг өвөр дээрээ авчирч тавиад эхлээд нүүрийг нь илбэж, сүүлд нь арыг нь оролдож дээд сэнж гогцоог нь үзэж суутал гэнэт хангинатал дуугарч гарах нь тэр. Түүнээс учиргүй айж цочжээ. Гадаа хашааны хаалга дуугарах чимээгээр орны дээд хөндийд хийгээд дээрээс нь дээлээр дарчхаад ажимгүй царай гаргаж суулаа. Гэтэл Содов гэлэн гаднаас бүгшүүлэн ханиалгасаар орж ирлээ. Мөнөөхөн гайт цаг дээл доор хүржигнэсээр байх авай. Багш ламтан ийш тийш сэрвэлзэн харснаа чимээ дагуулан орны хөндийд очиж тэмтрэнгээ царай нь зэвхийрч, 

	— Аа чи ингэж байдаг муу ороолон бий. Чи яагаад байсан юмыг байранд нь байлгадаггүй хүн бэ. Байтлаа үнэтэй цайтай чухаг юмыг минь үйрэм түйрэн болгож амрах нь уу. Чиний тэр юм бүхэнд хүрч байдаг мөчийг чинь хугалаад өгье гайгүй гээд ухасхийн дайрав. Банди байя аа багш аа байя гээд тулга тойрч зугтлаа. Тэгснээ нэг эргэлтэн дээр нь бултах гэсэн нь ламбугайтайгаа тас мөргөлдөөд орхилоо. Нүднээс нь гал бутрах шиг болж хамар нь шархирч эхэлтэл Содов гэлэн шалбарсан халзан толгойгоо нэг илж үзээд бүүр дошгирч түүнийг барьж аваад балбаж гарлаа. Үүнд нь нөгөө цаг ч бас гаслах мэт чаг чаг цохилох авай. Үүгээр хэрэг шувтарсангүй. Нэгэнтээ ламын эзгүйгээр гэрийн хойно байдаг байшинд нь ороод нэг богтос сэм авч зулгаахаар усанд үйж буцалгаад мэрж үзлээ. Гэтэл тэр нь шал түүхийгээрээ байсанд гадна уяатай нохойд чулуудаж өглөө. Тэгээд — Май ид ид. Идчих л дээ гайгүй. Би чамд юм өгнө шүү. Ламтныг ирэхэд ясыг нь үгүй болгосон байлгүй горьгүй гээд нохойг аргадаж суулаа. Хүслэн хяслан хоёроос бүтдэг хорвоог нохой ч бас мэдэрдэг юм болов уу. Нөгөө муу түүхий богтсыг нь хөлийнхөө өмнө тавьчхаад харж хэвтэх ажээ. Орой нь Содов гэлэн ирээд хэд цэхэлзэж байснаа гараад явчхав. Хойд байшиндаа орж хэсэг болсны хойно нохойныхоо уяа хүлээг янзлаад орж ирэнгээ

	— Энэ юу вэ! гэж нөгөө богтсыг бандид харуулав. Энэ хэрэг арай зодуургүй өнгөрсөн ч дараах хэргээс мэнд өнгөрч чадсангүй. Цагаан сарын бууз банш хийж байтал учиргүй юм идмээр санагдаж хорхой нь хүрчээ. Орж гарах хүний чөлөөгөөр хоёр бууз сэмхэн аваад нүүр гарын ус хийдэг зэс угаагуурт буцалгаж идлээ. Гэтэл Содов гэлэн гаднаас орж ирээд хэдэнтээ шиншлэн үнэрийг нь авснаа, 

	— Ухайс бас сар шинийн юмнаас шомбодож сууна уу? гээд эрхээрээ тас шавхуурдаад авлаа. Саяхан үсээ хусуулсан толгой нь хэгзэрч цус шүүрээд нүдэнд нь нулимс хуралдавч хэрхэх билээ. Дэмий л галын захад шуухитнан гарын салаагаар савирах нулимсаа арчиж суух ажээ. Хамгийн сүүлд нэг л юман дээрээс багш шавийн холбоо тасрахад хүрлээ. Содов гэлэнтний эзгүй хойгуур хэзээнээс сонирхож байсан хоймрын шүтээнд хүрч хүүхэд насныхаа хорхойг дарах завшаан олжээ. Гүнгэрваатай бурхныг задлан олон зурмал бурхныг ар өврөөс нь гайгүй нягтлан үзэж гарлаа. Тэгээд хуучин байсан байранд нь хийгээд тавьтал улаан сахиус Жамсран бурхны толгойг уруу нь харуулаад хийчихсэн байх нь тэр. Яг энэ мөчид хашааны хаалга дуугарсан тул яаж ч болсонгүй. Дэмий л гэмгүй царайлан гал хөс түлэх аялж сууна. Багш ламтан орж ирсэн даруйд энэ бүхнийг анзаарсангүй. Амандаа тарни урин, уруулаа хөдөлгөж, өмнө нь аягалж тавьсан халуун цайнаас оочлон тамшаалах ажээ. Гэтэл гэрийн үүд сэвхийтэл нэгэн хүн ороод ирсэн нь үргэлж бурхны нь сонирхон элдэв юм шалгааж суудаг хамар хашааных нь Чойдог гэцэл ажээ. Тэр бээр Содов гэлэнтэй баахан юм ярьж байснаа гарахынхаа даваан дээр бурхан тахил руу нь өлийсхийж хараад

	— Чи чинь яаж байгаа нь энэ вэ гэж гайхширан өгүүлэв.

	— Яаж байна?

	— Догшин улаан сахиус Бэгз Жамсрангаа толгойг нь уруу харуулаад залчихсан байдаг чинь. Алдас гэмийг нь хэн үүрэх юм болж байна гээд янзгүй нь аргагүй ярвайж орхиод гараад явчихлаа. Балжир банди энэ хэргийг мэдэгдэлгүй хэлтрүүлээсэй гэж учиргүй эмээн дагжиж мэддэг хэдэн тарниа шивнэж байсан ч тус болсонгүй. Содов гэлэнгийн гарт саваа тажигнаж ёстой л өнөө улаан сахиус нь амилсан юм шиг цамнаж гарав. Балчир бандийн дүрсгүйтэл багш ламын хилэгнэл хоёрыг хүрээ хороогоор зарлах гэсэн юм шиг олон нохдын дуу ойр тойронд хадаж байх нь хүрээ хийдийн гунигт амьдралын нэгэн оройн зураг авай.

	Бамбар Эрдэнэ хувилгааны хийдийн нуранхай балгад туурь дээр очих тоолондоо Дэндэв ах маань ихэд бодлогошрон зогсдог байсан нь энэ мэт балчир насныхаа гунигт түүхийг эргэцүүлдэг байсан ч байж мэдэх юм даа.

	 

	4. Жалсрын гэгээн

	 

	Олноо өргөгдсөний дөтгөөр он, хаврын тэргүүн сарын шинийн наймны өглөөний наран хамгийн түрүүн Богд хан уулын оргил цэцээ гүний оройд тусаж босоо боржин хад асгыг нь эртний цайз шилтгээн мэт өнгөлөн гялбалзуулаад улмаар ойр орчны моддын оройг улбар шар өнгөөрөө гийгүүлсэн нь түмэн зулын хүрээлэн мэт гэрэлтэн авай. Түүнээс доошлон энгэр бэл рүү ташсаар нэгэн их нууцлаг хунхуй агаад дээрээс нь орж очихоос нааш үзэлгүй өнгөрөөд явчхаж болмоор уулынхаа сугад лав шургасан гүн аманд гэрэл гэгээ харвуулан туссан нь Халхын долоон их хутагтын нэгэн болох Манзширын нэрээр нэрлэгдсэн хийд бүлгээ. Баруун зуу буюу Лхас хотыг ямар нэгэн байдлаар санагдуулам уулын бэл энгэрийг шатлан засаж эгнээ зэргээр нэгэн жигд тавцан мэт эгнүүлээд түүн дээрээ суурилан хийдийн цогчин дуган, хурлын сүм, сахиусны сүм тэргүүтнийг босгосон нь гойд сүрлэг ажээ. Түүнээс дээшлэн хана цайз мэт босоо элгэн хаднуудын энгэрт бурхны том том суумал дүрсийг цоолборлон үе цагийн аясыг даах гүн нарийн будгаар өнгөлсөн нь өглөөд нэн жавхлантай мишээх мэт гялбалзан, үдэд ихэд бодлогоширсон, үдэш болохын хэрд гуниглан барайсан мэт үзэгдэх нь өнгө гэрлийн зохирлыг нэн нарийн шинжиж үйлдсэний тэмдэг буюу. Нэр агч нэгэн хөвүүн энэ бүхнийг өдөр бүрд ажиглан учир увдисыг нь тунгаан зогсох нь Тангад хэмээнэ. Энэ нь түүний өөрийн нэр буюу хоч алин болохыг эс мэднэ. Гагцхүү бүгдээр түүнийг Тангад хэмээн дуудна. Шовгордуу хавчиг толгойтой, хөхөлбөр бор царайтай, үс нүд хар, сэргэлэндүү нэгэн билээ. Ойроос түүн дээр гэрэл, хад модны ёроол бараадан гэр байшин мэтийг мод чулуу шил шаазангийн хагархайгаар барьж тоглох болсон нэгэн хөвүүнийг «жаал ламтан» гэнэ. Жинхэнэ нэр нь хэн болохыг мэдэхгүй. Гагцхүү түүнийг хаа явсан газар нь дагаж, хэлсэн үг айлдварыг нь хүлцэнгүй биелүүлж, хувцас хунар хоол ундыг нь тааруулан асарч явдаг Дэмчиг гэлэнгийн авгайлан дуудсанаар жаал ламтан гэлцэх бүлгээ. Жаал ламтны баруун нүдний зовхины дээр хорголын чинээ бөнжгөр ур мэнгэ мэт зүйл байх нь холоос бол төдий л мэдрэгдэмгүй, ойрхноос бол тодоос тод харагдана. Хэн нэгэн зүрхлэн асуух аваас тэр бурхны мэнгэ гэж ихэмсгээр хариулна. Энэ нь түүнд Дэмчиг гэлэн зааж өгсөн үг буй заа. Хааяа нэг тэр хүүг авч Цэцээ гүний оройд гаргана гэх буюу Баатар бэйлийн онголсон газарт бүхий нум саадаг хөө хуяг эмээл сэлтийг үзүүлнэ гээд дагуулж одно. Тангад ч мөн ялгаагүй тэгж явмаар санагдавч түүнд мэдэл дутна.

	Жаал ламтан хэмээх тэр хүү нэг удаа манзшир ламтны бага өргөөнд орж зоргоор аашилж яваад хэд хэдэн өнгийн шаазан хагалж хэрэг тарив. Тангад бол жасын гэрт нь аяга шаазанг арчиж, бурхан тахилыг нь шороо тоосыг цэвэрлэдэг тул үүнээс болон тэр хоёр муудалцаж, Тангад түүнд нударганы амт үзүүлэн хамраас нь ялимгүй цус гаргажээ. Гэтэл Дэмчиг гэлэн үүнийг мэдэнгүүт хар гүйхээрээ давхиж ирээд Тангадыг үсэртэл алгадаж орхив. Жаал ламтан гэгч иймэрхүү их эрх дархтай амьтан ажээ. Түүнээс удалгүй мөнөөхөн Дэмчиг гэлэн жаал ламтныг дагуулж их хүрээ орсон бөгөөд уулзалдаж учралгүй арван хэдэн жилийн нүүр үзжээ. Тангад ч эрийн цээнд хүрч, хүрээ хийд ч тарах тийшээ дөхөж байсан цаг билээ. Овоо тахилгын бараг отгон нь шахуу болсон Үнээгийн овооны наадам дээр мөнөөхөн жаал ламтнаа харж Тангад ихэд гайхав. Шар торгон жанч нөмөрч цацагтай овоодой духдуулсан нэгэн сүрлэг эр, хажуудаа олон хөтөч дагуултай ном тавьж хүмүүс түүнийг Жалсарын гэгээнтэн гэлцэн адис авч байлаа. Тангад ч мөн бусдын адил ялгаагүй ойртон очиж адис хүртэхийг завдтал яах аргагүй нэгэн таньдаг царай харагдаад явчхав. Зовхины доор бөнжийтөл унжиж буй ураар нь жаал ламтан! гэж танилаа. Жалсарын гэгээнтэн ч түүнийг мөн таньсан янз нүдэнд нь тодроод — Тангад! гэж амандаа шивнэв. Тэгтэл ард нь яваа улс мөргөлчид хоёр түүнийг шавдуулж хальт мөлтхөн мутрын адис хүртээсний тэмдэг болгож зулай дээр нь гар шүргээд цааш давхиулан одлоо. Түүнээс хойш цагийн урсгал тэр хоёрыг зааглаж зүсээ харалцсангүй он удлаа. Улс орон ч хөгжил хүчээ авч өөдөлж дэвшээд дайн дажны хүнд бэрхийг туулж хатуужин ялалтын хавартай золгоод улмаар дорно зүгт дайны эцсийн голомтыг унтраах их цэргийг хөдөлгөв. Зөвлөлтийн дайчидтай мөр зэрэгцэн цахрын их элс Хянганы хөвчилсөн сүрлэг их нуруудыг аймшиггүй сүлжин давж, Жанчхүүгийн давааны нүсэр бэхлэлтийг сэт цохиж, Чуулалт хаалга Долнуурыг чөлөөлсөн их цэргийн тоонд Тангад оролцоод, энгэртээ «Бид ялав» медаль гялалзуулан сэтгэлдээ эх нутгаа санагалзсаар төрсөн нутагтаа ялсан эрсийн цог золбоог бадруулсаар буцаж явлаа.

	Тэгээд өвөр монголын нэгэн суурины дэргэд ирж цэрэг үдэллээ. Япон эздийн гараас чөлөөлөгдсөний баяр замхраагүй тэр суурины улс төдхөн бүчин ирж ах дүү ёсны талархал дэвшүүлэхийн хамт цэргийн гал зуухнаас талх давс, ёотон чихэр хүртэцгээн хөөр болж байлаа.

	Тэгтэл өрөөсөн нүднийх нь зовхи доошоо бүрхэж унжсаны дээр нөгөө нүд нь ч мөн хараагүй болсон дөч эргэм насны туранхай хөх хүн хоёр хүүхдээр хөтлүүлэн ирж цэргийн буу зэвсгийг тэмтчин үзэж сонирхохын хамт төрөл бүрийн бууны буудах чимээ болон, бүрээ бөмбөрийн аялгууг амаараа дуурайн үзүүлж олныг хөгжилдүүлж байгааг Тангад харав. Ойртон очоод

	— Та амархан сайн уу? гэж мэндэлтэл нөгөө хүний зовхи нь сэрвэлзэн хөдөлж, нүүрт нь мишээл тодроод

	— Үгүй энэ чинь Тангад уу? гэж танимхайран дуу алдав.

	— Тийм ээ! гэтэл нүүр амыг нь гараараа тэмтчиж үзээд

	— Ер өтөлсөнгүй сайхнаараа байна. Чи бид хоёр Манзуширын хийд дээр тоглож байснаасаа хойш бараг уулзсангүй. Үнээгийн овооны наадам дээр нэг зэрвэсхэн харахад чи сайхан залуу болсон байсан гээд хоолой нь зангирав.

	Тангад ч мөнөөхөн жаал ламтан буюу Жалсарын гэгээнтэн юугаа таньж хуучлав. Тэгээд түүний урьснаар хэдүүлээ нийлж гэр оронд нь очлоо. Япон эздийн гараар цөлмүүлсэн тэдний гэр орон хэрхэн өөдтэй байх билээ. Хэд хэдэн нүцгэн хөх хүүхдүүд гүйлдэж эхнэр нь гэж хувцас хунар муутайхан бор хүүхэн гал хөсөөр оролдон цай чанаж, боорцог таваглаж өгчээ.

	— Жалсарын гэгээнтэн. Энээ тэрээ гэж явснаасаа хойш гучин хэдэн онд хэсэг дээдэстэй сүлбээлдэн наашаа дүрвэж гарсан даа. Тэгтэл зовхины доорх нөгөө ур томорч өвчлөөд өрөөсөн нүд бүрхэж хоёр нүд хараагүй боллоо. Эцэст нь энэ газар шингэж эхнэр хүүхэдтэй болоод иймшүүхэн аж төрж явна даа гэж Тангадад ярив. Гагцхүү түүний ой ухаан хурц, үзсэн сонссоноо яг дуу авиагаар нь дуурайн, хөгжмийн бүх төрлийн зэмсгийг амаараа дуугарган наадах нь гайхалтай ажээ. Тангадыг явах болоход

	— Богд уул маань хэвээрээ биз дээ гэж асуугаад харалган нүднийх нь зовхины доогуур нулимс цийлсхийн ирэхэд нь ихэд өрөвдөл төрж гар барилцан саллаа. Тэр мөчид байраасаа ховхорсон чулуу эргэж байрандаа багтдаггүй гэдэг үг Тангадын санаанд орж эх орноосоо эгнэгт алслагдсан тэр хүний хөөрхийлөлтэй хувь заяаг эргэцүүлж сэтгэлдээ шүүрс алджээ. Хэн ч гэсэн эх орноосоо салбал мөчрөөсөө хагацсан навч, үнсэнд хаягдсан шалз гэсэн үг шүү гэж хожим нь Тангад гуай үр ачдаа хуучлах тоолондоо үлгэрээ төгсгөдөг гэнэм.

	... Дэндэв ах маань надад энэ бүхнийг ярьж өгсөн тэр төрхөөрөө сэтгэлд минь үлджээ. Бахархалтай, эмгэнэлтэй, сургамжтай алин боловч манай ард түмний туулсан замын нэгэн хэсэг, үнэн цагаан дүр төрхийг нь харуулсан домог — хуучийн хэлхээнээс энэ бүгд бүрдсэн юм. Дэндэв ах минь ч өөрөө нэгэн амьд түүх байсан юм даа. Нэгэн өглөө л тэр чимээ имээгүй таалал болсон нь тэр цагтаа санаанд багтаж өгсөнгүй бүлгээ. Хоймрын олбог дээр суугаа хэвээрээ авдар налс гээд гартаа хөөргөө бариастай, ямар нэгэн юм бясалган сууна уу даа гэлтэй өнгөрчихсөн байж билээ. Би амьд сэрүүнд нь сонссон зүйлээ ултай ухаарч аваагүйдээ хожим гэмшсэн ав ой тойндоо тогтоосноо сэтгэлдээ данслан, хэн хүнд ярих дамжуулах цаг ирвээс бас ч хоосонгүй суухыг эрмэлзсэн бүлгээ.

	Түүнээс гурав хоногийн хойно үүрийн харанхуйгаар тэмээн тэргэнд ачиж шарилыг авч одсон бөгөөд хөдөөлүүлэх газар намайг очуулаагүй билээ. Маанийн үсэг сийлсэн пайлуур мод, толгой доор нь дэрлүүлсэн хавтгай чулуу сэлтийг сэтгэлдээ үзэх шиг болоод шарилын газрын тэрхүү энгэр хондыг гэгээ орсон хойно ч удтал харуулдан зогсож билээ. 

	Хаврын түрүүчийн бороо шаагьж, чийг ханхлахад асгартал уйлмаар санагдаад энэхүү аадар нөгөө шарилын чулууг хайр найргүй балбаж байгаа даа гэж бодоход уяралтай агаад эмгэнэлтэй санагддаг билээ. Тэгэвч хожмоо

	 

	Дээдсийг тавьсан газрын

	Дэрнийх нь чулуу бүлээн байгаа

	 

	гэсэн яруу найрагчийн бадгийг олж үзээд бяцхан тайвшралыг олж, нээрээ л дээдсийг тавьсан энэ газар маань түм буман жилийн түүхийг хадгалж байгаа даа гэж бодсон билээ. Дэндэв ах маань тэр түүхийн нэгэн амьд гэрч байсныг шастирт өчих гэж гал дээр гарсан зээ чинь үүр цүүрээр сэрж, үзэг цаас учруулан суунам.

	 

	
ТӨГСГӨЛ

	 

	Нэг л мэдэхэд хаврын урь унаж, уулын цас ханзрав. Уулын ам жалга бүхнээс хаврын цасны шар ус бургилан царгилан урсаад салхины үзүүр бүлээсэж газрын чийг ханхлан хүн малын сэтгэлд өсөж дассан нутгийн зүс төрх бодогдож эхэллээ.

	Намар отроор ирсэн шигээ нэг л өдөр ачаа хөсгөө хөдөлгөн, гэр бараагаа буулган тэргэнд хөллөхийг нь хөллөж, тэмээнд тэгнэхийг нь тэгнэж баруун хойш эгэн нүүдэллэж эхэллээ. Хэрлэнгийн гарам дээр хүн мал дүүрэн болж багшраад нялх хурга ишигний цангинасан дуу тодоос тод сонстож байв. Мөнөөхөн намар царцуу байсан Хэрлэн их мөрөн мөсөн хөнжил дотроосоо нэгэнтээ сугаран гараад эргээ дүүрэн мэлтэлзэж байв л.

	Хэрлэн Баян-Улаанд тарган тавтай оторлосон манай сумынхан уван цуван ирсээр баргаараа Хэрлэнгийн гарам дээр цугларч ээлж эрэмбээрээ гармаар гарцгааж эхлэв. Хамгийн түрүүнд нөгөө зиндааныхнаа цуглуулж хууч үүсгэсэн Мөрдорж гуай буюу Мөөгийн нэрт ламбугайнх гармаар гарлаа. Араас нь адуу дагуулж, улмаар хонио тууж гарав. Баянтоо аваргынх бараг энэ нутгийн айл учраас хаваржаанд нь буулгаж өглөө гэсээр Хандсүрэн начин, Төмөрчөдөр хоёр давхиж ирлээ. Тэдэнтэй хэдэн үг сольж энэ жил сумынхаа наадамд сайн барилдана биз дээ гэлцэж байтал хазгар Дэндэв баахан азарга адуу тууж Хэрлэнг гаталгаж эхэллээ. Бид бүгдээрээ хашхиран гууглан байж адууг арай чарай цаад эрэгт нь гишгүүлэв.

	Энэ мэтчилэн айлууд нүүсээр Содномцэрэн гуай, Өлзий гуай, манай айлын Гонгорынхон нэг гал болж Хэрлэнг сүүл хэрд нь гатлав. Мундаг Санжаа гуайнх Мөнгөн морьтод ах дүүгээ бараадаж хаваржаад нутагтаа очиж зусна гэх тул Нүүрэнтэйн хөндий өгсөн нүүдэллэх тэдний хөсгийг сүү цацан үдэж, Нээм Янжмаа нар бэлэгтэй үг хэлэлцэн салав. Хэрлэнгийн ус эргээ халин долгилох адил миний сэтгэл ч бас ихэд догдолж эрт эдүгээг эргэцүүлэн зогсоно.

	Ганцхан жилийн дотор өсөж ухаажсан мэт болоод энэ зуур үзсэн дуулсан нийлээд нэгэн насаар тогтоом их шастир туужууд мэт болж үүнээ хэзээ нэгэн цагт хүнд ярих цаг ирэхүл хэрхнэм билээ гэх бодол төрж нэг л их хол холхид одмоор, эрдэм номын мөр хөөж, ээжийн бор гэрийг орхин алслах санаа төрснийг хэлэх үү! Түүнчлэн хэрлэн мөрөн ч бас ирээдүй хожмыг зорин уул хавцлыг сүвлэн хөндий талыг сүлжин оджээ. Аяа, Хэрлэн их мөрөн мину! хэчнээн үеийг чи тосон урснам бэ? Хэн хэн гэгч чамд дүрээ тольдож, ирэх цагийн эрээлжлэм их үйлсийн ямархан дүр зургийг чи тосон долгилно вэ?!

	Их түүхийн хөх усан чамтайгаа цаг тооны аль нэгэн мөч зурвас дээр учран тохиоё! хэмээгээд мориндоо ташуур өгч алсын зорил өвөрлөн одсон тэр цагаас хойш даруй гучин таван жил өртөөлөн одоод эдүгээ 17-р жарны улаагчин туулай жил буюу 49 насны үд хэвийхийн хэрд ийнхүү «Хэрлэнгийн Баръяа»-гаар учран золгов оо.

	 

	Хэрлэн баръяа гэж ахын маань нутаг

	Хөхрөнхөн хүдэндсээр биш үү дээ

	 

	гэх уртын дууны яруу эгшгээр цэнхэрлэн урсах Хэрлэн адил ард түмний маань аж төрөл, зан сэтгэлийн туульс үе түүхийг туулан зүрхэнд мөнх орших хувь төгөлдөр буюу.

	«Хэрлэнгийн Баръяа»-гаар хөглөгдсөн Хэрлэн их мөрөн минь газрын уртыг туулж гадаад их далайд хүрдэг шигээ хуурын чавхдасаар дамжиж хүний сэтгэлийн тэнгист хөлбөрөн цалгилан буух болтугай.

	 

	1987 оны 11-р сарын 23-ны өдрөөс

	1990 оны 5-р сарын 5-ны бэлэг сайн өдөр дуусгавай.

	 

	Улаанбаатар хот

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Тэр цагт Богдын хүрээг Арын хүрээ гэхчлэн өвөрлөгчид ялган хэлэлцдэг байжээ.

